
	МЯНГАН УУЛЫН ШҮҮДЭР ЦЭЦЭГ

	 

	Сургуулийн дунд, ахлах насныханд зориулав.

	 

	“Ардын боловсролын яамны хэвлэл” Улаанбаатар хотноо 1975 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	Уран зөгнөлт, адал явдалт туужууд



	



	МЯНГАН УУЛЫН ШҮҮДЭР ЦЭЦЭГ

	 

	ЭХЛЭЛ 

	 

	... Дахиад л танхимын шилэн хана хагарчих вий гэмээр алга ташилт, баяр бахдалын уриа цуурай, үе үе гялалзах аппаратын сохлом хурц гэрэлтэй нийлж аянга цахилгааныг санагдуулмаар боллоо. Илтгэгч нам гүм болохыг хүлээж байгаад:

	— Одоогоос эхлээд хүн төрөлхтний сайн сайхныг өнө удаан заналхийлсээр ирсэн нэгэн хорт могой дахин өндийхгүйгээр тас цавчигдлаа. «Дахин өндийхгүйгээр»гэдгийг бид итгэл төгс хэлж чадах болсонд манай ялалтын гол утга санаа оршиж байна. Энэ асар баярт мэдээлэх дэлхийн сонорт хамгаас түрүүн хүргэх эрх та бидэнд олдлоо! Үүнийг харагтун! гээд хуйлаастай том зургийг дэлгэн үзүүлэв. 

	Тэнд хоёр салаа хэлээ гозолзуулан, хорт муухай соёогоо арзайлгасан аварга могойн толгойг тасар цавчин унагаж буй эртний монголын хуяг дуулгат баатар эр ургах нарны зүг ялалтын баяраар мишээн зогсох бөгөөд үхэтхийн эвхэрсэн могойн биеийг «хорт хавдар» гэсэн үг болгон уйгуржин үсгээр ур дүйтэй эвхэн бичжээ. 

	Сонирхон харагчид тэнд зурагдсан монгол эрийн адил мишээл дүүрэн байцгаана. 

	— Газар сайгүй үүний утгыг ойлгож, хүн бүр ийм дүрст тэмдгийг хүндэтгэн зүүх болно. Өнөөдрийн энэ өдөр, ялалт амжилтаар баян их түүхийн хуудаснаа мөнхөд тодрон үлдэх ёстой!

	«Хүн төрөлхтний гэрэлт ирээдүй мандтугай!» «Ялагч баатрын алдар бадартугай!» «Сэргэлэн мандтугай!» «Чиний нэр мөнхжиг!» гэж зүсэн бүрийн үндэстний хэлээр танхим » дүүрэн цуурайтахад Сэргэлэнгийн цайвар ягаан царайд инээмсэглэл тодорсхийсэн боловч онц их сэтгэл хөдөлсөн шинжгүй байлаа. 

	Үй олон хүний баяр бахдал болж буй энэ горзгор залууг гаднаас нь харахад гудамж талбайгаар зуу зуугаараа тааралддаг залуусаас ялгарах юм огт алгаа. Өргөн шанаа, ширүүн хар үс, тэгш цагаан шүд, өтгөн гэгчийн хагас саран хөмсөг дороос цогтойёо гялалзах хонин бор нүд, мяраа булчин нимгэн боловч цэх чийрэг бие энэхэн л байлаа. 

	Түүнийг гараа буулгамагц нам гүм болж агаар солигчийн сулхан хүнгэнээ хүртэл сонстох боллоо. Сэргэлэн гэгч тэр залуу нөгөөх л намуухан нухацтай дуугаараа

	— Биднийг, юуны түрүүнд намайг та бүхэн ялагч болгон өргөмжилж байна. Энд залруулмаар юм бий. Чухамдаа эзнийг нь ялагч баатар хэмээн нэрлэж болох тэр нээлт одоогоос олон зуун жилийн тэртээ хийгджээ. Харамсалтай нь түүний учир зүйг шинжлэх ухааны ёсоор тайлж, үр шимийг нь хүртээмжтэй ашиглаж чадалгүйгээр одоо хүрчээ гэхэд их танхим хүмүүсийн гайхсан битүү дуунд ноёлогдлоо. Үүнийг яаран таслах гэсэн мэт илтгэгчийн ширээнээ товч дарагдахад тасалгааны шилэн хана зузаан хар хөшгөөр бүрхэгдэж харанхуй боллоо. 

	Тасалгааны гүнээс хэн нэг хүн эсперантогоор «яагаад?» гэж тэсэлгүй хашхирав. «Ойлгохгүй байна эрхэм ээ», «яагаад тэр вэ», «та тоглож байна уу» хэмээн англи, хинд, япон, орос, францаар залган шалгааж гарлаа. 

	Тасалгааны өмнө хананд тод цагаан дэлгэц дээр хурц гэрэл тусав. Тэр зүг олны нүд цавчилгүй ширтжээ. Дэлгэц дээр ямар нэгэн гар бичмэл номын хуучирч гэмтсэн хуудас аятай юм харагдана. 

	«Залуу бие минь хичээн сурсан эрдмийн шимийг эс амсан, зуурдаар халивч олзны дээр олз хайн хар амийг бодогчид хийгээд олны хүч, мэсийн хурцад огоорч хамаг олноо егүүтгэх харгис хүмүүн үгүй болох сайн цаг ирвээс зол баярын далайд дуслын төдий хандивлах юун магад хэмээн шархны халуун сэтгэлийн гашууныг эрслэн тэвчиж сүүлчийн мөчтэй өрсөн өрссөөр энэхүү тэмдэглэлийг хичээн дуусгаж, бэлгүй хоточ Цагаан миний золгүй оюун нэгэнтээ амрав аа» гэсэн эртний тэр бичгийг ойлгон унших хүн хөөр баяр бялхсан энэ танхимд байхгүй шахам ажээ. Шинийг мэдэж сониныг сонсох цаглашгүй хүслээр хүний сэтгэл бадарч байдаг үнэнхүү учрыг эрх биш ойлгох зохиогч миний бие бичигдсэнийг тайлан, уншигч олноо хойно толилуулахыг эрхэмд бодов. 

	 


Нэгдүгээр бүлэг

	 

	ОЧИР АЛМААСЫН ТАЛСТ ОГОТНЫН НҮХНЭЭС Ч ОЛДОЖ БОЛОХ

	 

	Намрын дундуур хэр нь говь нутаг зунаараа байлаа. Их уулсын хоорондуур цэлийх өргөн хоолойн униарт ногоон туяа мэдэгдэм тодорч, заг, бударгана улайдмал хөрсний улаан шаргал дэвсгэр дээр оюу шигтгээ адил онцгойрч, сүүлт голионууд нүсэрдсэн мэт тарган биеэ залхуутайяа зөөн арга барагдахгүй царгиа чанга дуугаар хавь ойрд чийртэй авиа тараана. Хонин гүрвэл үүгээр түүгээр жирэлзэн хурдлан, ойртон, ирэгчийн хэн болохыг таних гэсэн юм шиг өчүүхэн дугариг толгойгоор бардмаар өргөн ширтэх агаад үе үе амаа ангайлган сүүлээ гогцоолж, бөөрөө түнхэлзүүлэн сүрдүүлэх маяг гаргах нь эгдүүтэй. 

	Цээнээ хүүхэн бүхэл зуны, турш монголын баруун говиор аялахдаа тэндхийн амьтан ургамал, хорхой шавжаас эхлээд байгалийн давтагдашгүй өвөрмөц төрхийг таван хуруу шигээ мэддэг болсон юм шиг өөрт нь санагдаж байлаа. Тэр бээр говийн элс манхан, шал тойром, марз бүрд, азийн хамгийн хахир ширүүн байгалийн онгон төрх болгоныг үлдээсэн заараг чулуун бүрхүүлт цөлөөр аялан явж, өөрийн юугаар ч солимгүй эрхэм мэргэжил болох хагийн цуглуулга хийж, хонхроос хонхор хотоос хот уулнаас уул дамжин цуцалтгүй нисэж, хоол хайх үхэр соно адил жижигхэн онгоцоороо хэсүүчлэн, шинжлэх ухааны ажилтны шавхагдашгүй зүтгэл, ажил мэргэжлийнхээ амт шимтийг авсан хүний цөхрөлтгүй зүтгэлээр» жигүүрлэн явахаа жаргал гэж бодох учир их говийн шинэ зүрх болсон ганган хотуудаар буун тансаг сайхан зочид буудалд найрсаг зочломтгой шинэ танилуудын дунд ганц, хоёр хоног амран тухлахыг ч эрхэмд эс үзэх аж. 

	Түүний цуглуулсан дээж хоногоор бус хормоор баяжин, найдвар төрүүлэх шинэ сонин олдвор олшровч хүүхний сэтгэл улам цааш тэмүүлэн, хүмүүсийн эзлэн дагуулж хараахан амжаагүй алхам газар бүхэнд очно. Тэгж явахдаа хувирган өөрчлөх, засамжлан сайжруулахын хэнээ туссан зарим улсаас өрсөөд өөрийн эрдэнэ мэт эрхэмлэдэг хаг хэмээх юмаа цуглуулан авах гэж туйлаас мэрийнэ. Тэр бээр ирэх өвөл «Монголын халуун хуурай бүсэнд хамаарах онгон гадаргын хаг» гэсэн сэдвээр илтгэл хийж энэ чиглэлд мэргэжсэн тухайн диплом авч дуртай ажилдаа насаа зориулах чин хүсэлтэй байлаа. Олон мянган жилийн турш онгон зэрлэг байгаад хүний хувиргагч их хүчний дор арга буюу буун өгч байгаа энэ их нутгаас олох хагийн тоо хэд байх нь үнэндээ хөгжлийн хувь заяанд онц хамаатай асуудал биш гэдгийг Цээнээ өөрөө ойлгох боловч энэ ертөнц дээрх ямар ч мэргэжлээс түүнээ солихгүйгээр хүн байлаа. 

	Тэр бээр Наран сэвстэйн зүүн хоолой гэгч сухай загийн ширэнгэ болсон газраас нисэж түүнээс баруун хойхонд орших Чингэс уулын нэгэн хуурай сайрт ирж буулаа. Тэгээд усны аппаратаа яаран, ажиллуулж говийн цоном агаараас шүд хага ташуулам хүйтэн цэнгэг ус гарган хийжүүлж уугаад ажил байдлынхаа явцын тухай Бага Хэнтийн нурууны Хэрхэрүүл голын эхэнд ажиллаж яваа дадлагын удирдагч багшдаа товч илтгэж заавар авлаа. 

	Алсын холбооны дуудлагаар багш нь түүнд ан завсар, агуй хонгилд ургасан хагийн талаар анхаарал хандуулах зөвлөгөө өгч өнөө оройноос ажлаа дуусгаад эргэж ирсэн чинь дээр биш үү? хэмээн сануулсан боловч хөтөлбөрт заагдсан зарим газраа дуусгаж амжаагүй байна гэдэг нэрийдлээр тэр татгалзсан хариу өгчээ. 

	Цээнээ онгоцныхоо дэргэд зураг дэлгэж хэвтээд мянга мянган үеийн нар салхинд өгөршиж, урсгал усанд идэгдэн, арсайж сарсайсан энэ хүрхгэр сүрлэг уулын чухам хаана нь хүрч эрдэнэ мэт зүйлийнхээ эрлийг хийхээ бодон тэмдэглэж аваад хөлөрсөн духаа гарын араар арчин хээрийн хүний хээгүй ч байдлаар алцайн зогсож уулын зүг саравчлан харав. 

	Алсаас харахад тийм ч сүртэй мэт байгаагүй тэр уул дэргэдээсээ бол авирч барагдамгүй адармаатай сүрхий санагдаж байлаа. Уул нь Цээнээ Чингэс уулыг эдэлбэртээ хамардаг «Их говийн дархан газар» -ын захиргаанд уулын бүхий байдлыг маш доогуур нисэн ажиглах санал тавьсан боловч түүний дарга янхигар шар өвгөн «амьтны амгалан тайван байдлыг алдагдуулна» гэсэн шалтаг заагаад огт хөдөлж өгөөгүйд одоо бүр зэвүү нь хүрэх шиг болж байлаа. «Шал хэнхэг зантай золиг шиг өвгөнөөс боллоо. Ийм жижиг онгоц явсны төлөө юу нь тэгтэл сүйд болоод орхив гэж дээ. Амьтан, амьтан гэхээс өөр юм мэддэггүй тэр өвгөнийг тэтгэвэрт нь гаргавал таарна» гэхчлэн өөрөөс нь хамаарах юм аятай бодож, санаа алдаад үүргэвчээ мөрлөн хад асга болсон хавцал хүнх өөд мацаж гарлаа. 

	Гялтайж харлатлаа цонож урьшсан хадны завсар руу Цээнээ гэрлээ үе үе тусган харж цуглуулгадаа байхгүй сонин хагийн дээж олчих санаатай оролдсоор их л удаан авирч байлаа. Замба гүрвэл түүнээс үргэн хатуу хайрс бүхий бахим сүүлээрээ «тас! пас» хийтэл хад гуядан хэсэг зогсоод гойд шалмаг хөдөлгөөнөөр зугтан буруулах аж. 

	Цээнээ ажилдаа шамдан яарамгүй авирсаар нэгэн багахан хамар дээр гарч ирлээ. Түүний цаад дор нэлээд уужим хавцал байх бөгөөд тэнд зориут гаргаж тохижуулсан бололтой задгай шанд, мөн таримал байж таармаар улиас бургас, саглагар өтгөн тоорой сухайн шугуй дунд хавтгайн ботго тором олонтой нэгэн сүрэг тухлан ундаалж байна. Улаан цайвар зүсмийн том ингэ үе үе уулын толгой ширтэн байж ус уун зогсоход сөөсгөр хөөрхөн ботго нь эхийгээ хөхөн ойртож ирсэн өөр ботгыг хажиглаж байгаа бололтой хүзүү сунган сэвсэлж харагдана. Эрт ууж ханасан бололтой нэг тэмээ хадат энгэр өөд авиран цагаан шавгийн бут зулгаана. Түүний харахад хавтгай гэгч хэзээ язааны хад уулын амьтан мэт санаа төрнө. 

	Энэ амгалан зэрлэг амьтдыг харж хэдэн минут амрах санаатай тэр бээр үүргээ буулган тавиад чулуу сандайлан тухлав. Тэртээ дээр харагдах өндөр сэрвэн дээр сүр бараа ихтэй дархайн зогсоцгоох бүдүүн тэхүүдийн дээгүүр хоёр «сунам алд хүрэм том далавчаа дэлгэн тас шувуу эргэн эргэн хальж тойрно. Нөгөө ингэ ууж ханах шинжгүй зогссоор байхад Цээнээ яахыг нь үзэх гэж чанга тасалдангуй дуугаар орилов. 

	Мөнх амгалан байдалд дассан тэдгээр амьтад нэг их тоосон шинжгүй наазайн зогсоцгоосоор л байлаа. Харин сухайн ширэнгэн дундуур хэдэн хулан шогшин гарч ирээд зог тусахад ээлж ирлээ гэсэн мэт хавтгайнууд нарийн жим даган алс өмнө хоолойн зүг цувцгаав. 

	Учраа мэдсэн амьтад юм даа гэж бодоод Цээнээ инээд алдан босов. Гэтэл түүний нүднээ тэртээ дээр харагдах улаан хадны өвөр талд агуй бололтой нэлээд том нүх харлан харагдав. 

	«За тэнд очвол ч хоосонгүй шүү» гэж бодоод хүүхэн уул өөд өгсөн мацаж гарав. Бүр доороос авирч байсныг бодоход хамар даган өгсөхөд амьсгаа нь арай уужим байх шиг санагдана. 

	Тэр үе үехэн бяцхан зогсосхийж эргэн тойрны байгалийг харж явлаа. Халууны цэнхэр манан тэртээ урд хоолойг нимгэн сиймгэр хөшгөөр хаасан мэт сүүмгэр бүгт дүртэй болгох аж. Хэдийгээр говийн өр дунд байгаа ч гэсэн уул юм гэсэндээ үе үе сэрүүн салхи сэвэлзэн хөдөлж сэтгэл оюуныг хөгжүүн болгоно. 

	Агуй байгаа хадны ёроолд очоод Цээнээ, үүргэвчээ буулган ташаа тулан хэсэг ажиглав. Хаанаасаа ч орох газаргүй битүү байх вий гэж айж байсан нь харин баруун талаасаа ямар ч тарган хүн багтаад гарчихмаар жимтэй тул нэг талаар сэтгэл нь онгойв. Төрөлхийн гүжирмэг зантай тэр хүүхэн шууд жимийг даган хэд алхсан боловч гэнэт ямар нэгэн араатан гараад ирж болох биш үү гэсэн сэтгэл төрж, хэсэг тээнэгэлзэн зогсоход бие нь ширвээтэх аятай болов. Ингэтэл бэмбэгнэж байх хэрэг юу билээ гэж тэр амандаа үглээд эргэж үүргэвч дотроосоо хөнөөгч гэрлийн авсаархан зэвсгээ аван бэлэн байдалд барьсаар зоримог хүрч очив.

	Агуйн амсар төдий л уужим биш, бараг суух шахам бөхийж ормоор мөртөө таван алхам хэрийн урт ажээ. Тиймээс өмнө талынх нь хэсэг зурвас газар гэрэлтэй байх боловч цааших нь, гүн хар нүх татан харагдана. Тэр суугаад гэрэлтэй хэсэгт ямар нэт сонин хаг байгаад анзаарагдахгүй хоцорчих вий хэмээн хаширлаж сайн нягтлан харвал нэг их ч гойд юм баймааргүй шинжтэй. Гэвч болж өгвөл давхардахаас айдаггүй зангаараа хажуу халааснаасаа бяцхан ган алх гаргаж харавтар хадан дээр ургасан сааралдуу өнгийн хагийн дээж авахаар тогшиж гарав. 

	Ямар, нэг юм агуйн гүнээс хөдлөх шиг болоход тэр дэргэдээ тавьсан гэрлийн буугаа шүүрэн авав. Яг энэ агшинд уурсан хүрхрэх араатны аймшигт дуу, ёрын зэвүүн харагдах хоёр том дугариг нүд энэ бүхнийг л түүний оюун тархи осолгүй тусгажээ. Тэр арай ч ухаан алдсангүй. Гэвч хөлийнх нь дэргэд толгой нь хүрч сунан унасан хар эрээн амьтны урт сүүл бие дээгүүрээ тохогдон чичирч могой мэт мушгиран эрээнтэж байгааг гөлийн харж байгаа тэрхэн агшинд юу хийхээ үл мэдэн чичирч зогсжээ. 

	Юун золоор зэвсгээ авав аа хэмээн бодоод Цээнээ инээд алдахчаа болж духаа арчин нүүрээ илж үзлээ. Тэр гарт нь нойт оргих хөлсийг арай цус биш байгаа хэмээн бодож алгаа хараад хүүхэд шиг зан гаргасандаа өөртөө уцаар хүрэх мэт болжээ. 

	Энэхүү хатуухан сургамжийн дараа тэр хөнөөгч гэрлээр агуйн мухрыг тэр аяар нь «буудлаа». Байдлаас үзвэл дахиад амьтай голтой юм байгаагүй бололтой. Гэсэн ч агуйн мухар руу тэмүүлэхийг яарсангүй. Уул нэвт гарсан мэт гүн хар нүх зэвүүн сэтгэгдэл төрүүлж байв. 

	Цээнээ эхлээд явган сууж гар чийдэнгээрээ агуйн доторхыг гэрэлтүүлэв. Хэдэн мянган жил ус чийгийн бараа хараагүй бололтой гилгэр чулуун хананд давсны шүүрдэс болов уу гэмээр цайвар юм тов тодхон наалдастай байна. Хаг ч байж болзошгүй гэж бодоод тэр мэтийн юмыг хүүхэн сайн гэрэлтүүлж тогтоон харна. Санасныг бодоход агуй их гүн биш аж. Гар чийдэнгийн ёлтгор гэрэлд мухрын арзгар чулуунууд хөлөрсөн мэт гялтайн тусаж, ойсон туяа нь ёроолын улаавтар хаг, өлөн тоосонд дарагдсан ёозгүй гадаргыг сулхан гийгүүлэх агаад тэр орчим бараг ч хагас суугаад хөдөлж болмоор уужирсан нь илт мэдэгдэнэ. 

	Хүүхэн үл мэдэгхэн чичирч байгаа гарынхаа аясаар тогтвор муутай ёлтолзох гэрлийг даган болгоомжтой цаашлав. Тэр бээр сэрүүхэн боловч ажиллах хөдлөхөд тав муутай тэр хадан нүхэн дотор эхлээд эвгүй оргиж байснаа алгуур дасан ажилдаа улайрч эхэллээ. Ан завсар арзгар чулуунд наалдсан элдэв хагуудыг хэлтлэн авч цуглуулах савандаа хийсээр явтал гэнэт хажуу хананы хонхорт хачин бөөрөнхий хэлбэртэй хар юм байсан дээр гэрэл нь тусжээ. «Хүүш!» гэж тэр сулхан уулга алдаад гар хүрэхээсээ өмнө түүнийг сайтар нягтлан харав. 

	Байгалийн бүтээл огт биш гэдэг нь харахад илэрхий аж. Гэвч хар саарал хагаар бүрхэгдсэн үл таних зүйл чухам юу болохыг мэдэх аргагүй. Цээнээ эхлээд чулуу авч зөөлөн тогшиж үзлээ. Хаг, шороо бүрхсэн тэр эд хатуу юм байв. Дараа нь гараараа болгоомжтой татаж үзвэл хөдөлж дорхноо булгараад ирэв. Ингэхдээ гадна бүрхүүл нь нуран унаж гялгар хар гадаргуу гарах аж. Лав нэг ер бусын юм оллоо гэсэн зөн түүнд төрж, баярлах шиг болж байгаагаа өөрөө ч гайхахад хүрлээ. 

	Хэдэн хормын дараа үл ойлгогдох цүлдэн сав өмнөө тавьсан Цээнээ агуйн аман дээр сууж байв. Зөөлөн шороон бүрхүүлд нь ургасан энгийн нүдээр үзэгдэмгүй шахам хагуудыг цөмийг цуглуулан авч дуусаад, хэд дахин нягтлан харж сая сэтгэл амарсан бололтой гадна талын хэврэг тоосон хучаасыг нь арчин унагалаа. Тэгтэл өнө эртний хүмүүсийн гэр ахуйдаа хэрэглэж байсан ваар хэмээх сав (тийм зүйлийг тэр музейд олон үзсэн тул сайн санаж байлаа) хөмрөөтэй байгааг мэдэв. Тэр мөн ийм л байдлаараа хадны хонхорт тавиатай байсан болохоор дотор нь ямар нэг юм байгаад Цээнээ эргэлзсэнгүй. Дээш нь харуулан үзвээс амыг нь наанги улаан шавраар бөглөжээ. Түүнийг аваад шагайн харвал дотор нь ямар нэг хуйлаатай юм байх аж. Тэр лав гадуур нь юмаар ороосон бичиг бололтой. 

	Дархан газрын захирал, Цээнээг буусан хавцалдаа очиход нэлээд удаан хүлээсэн бололтой онгоцных нь дэргэд арьсан хүрмээ дэвсэн сууж байлаа. Түүний барааг хараад Цээнээ алсан ирвэсийнхээ тухай саналаа. Яагаад ч юм бэ, намайг идүүлчихсэн бол энэ хэдэр өвгөн ирэхгүй шүү дээ. Түүний электрон хянагч ухаантай юм нь зөвхөн хэдэн амьтдынхаа дохиог л хүлээн авдаг биз. Шал хоцрогдсон тоноглол гэхчлэн төвөгшөөмгүй бодсоноо ингэхэд юу гэж хэлнээ гэсэн түгшүүн бодол түүнийг нь замхруулав. 

	Гэтэл өвгөн ирвэсийнхээ тухай ярихаас урьтаж:

	— Үгүй охин минь чи ямар юмаа олоод ирэв ээ хэмээн сонирхов. 

	— Агуйгаас оллоо ах аа! Золтой л ирвэст гэтэл

	— Харин ч чи азтай охин юм. Яг ээлжит хяналтын үеэр таарч амь чинь аврагдлаа. Түүнээс биш тэр 175 гэсэн дугаарт чинь аманд орсон хишгийг хэлээрээ түлхэхээр эд биш байгаа юм. Гэтэх, дайрах чадвараар бусдаасаа хамаагүй илүү. Идэш ихтэй болохоор нь бид Киев хотын зоопаркийн ойгоор бэлгэд явуулахаар шийдээд байсан юм. Чи түүнийг өөрөө цааш нь харуулчихлаа гэж бодоод зоригт анчин бүсгүйн бардам сэтгэлтэй алхаж яваагүй биз? гэлээ. 

	Цээнээ, өвгөний яриаг чагнан үүргэвчээ яарамгүй буулгаж тавиад

	— Айхдаа таамгаар буудсан юм гэж итгэл муутайхан хэлээд гайхан харав. 

	— Чамайг агуйн амсар дээр очих яг тэр агшинд ирвэс дайралтад хэдийн бэлтгэж орхиод байсан юм. Тэгээд чамайг орж очих тэр агшинд бид арга буюу түүнийг хөнөөгч долгионоор муужиртал нь цохисон. Дайралтын тухай түүний тархи булчинд шингэсэн тушаал нь буудсаны дараа боловч хэсэг гулган хөдлөх боломж олгож чи түүнээс айхдаа, гэрлийн бууныхаа цэцийг шалгасан хэрэг. Бид байдлыг үзэж, акт тогтоочхоод би ангаа аваачихаар ирлээ. Ийм байна даа охин минь. Маш эртний байж таармаар ийм сайхан ваар хаанаас олов. Аль, үзэж болох уу? гэлээ. 

	Хуйлсан хуйн дотроос маш нимгэн цаасан дээр бичсэн бичиг гаргаж ирээд өвгөн гүйлгэн харж байснаа:

	— Тун ч чухал юм олсон бололтой доо чи. Ердийн уран зохиол биш юм бол анагаах ухаанд тун их хэрэг болж мэдэх эд шиг байна. Хэрэв тийм бол ч... гээд нэг юм хэлэх гэснээ азнаж, очир алмаасын талст оготнын нүхнээс ч олдож болох. Энэ бол эртний мэргэн үг байгаа юм хэмээн учир нь ухагдамгүй үг хэллээ. 

	 

	ШИНЭ ТАНИЛ 

	 

	Вааран дотроос олдсон тэрхүү бичгийг ер бусын их хэрэгтэй эд гэдэгт Цээнээ тун итгэхгүй байсны дээр дархан газрын захирал өвгөн цаад учир нажрыг нь тэгтэл сайн олж чадна гэж бодсонгүй. Харин түүний хүсэлтээ анагаах ухааны академид байдаг хүүд нь заавал үзүүлнэ гэж ам өгчээ. Тэр бээр ажлаа дуусгаад говийн зэлүүд нутгаас эргэн ирснийхээ дараа гэр ахуйнхаа тавилган дотор өнө эртний тухай зурвас бодол оруулах цүндгэр бөгстэй, бүдүүн хадуун хийцтэй савыг харах бүр дархан газрын захирал өвгөний хэнхэгдүү сүржин байрын царай «Ээ дээ хүүд минь үзүүлээрэй! Тэр учрыг надаас дутахгүй олно вий, бүү мартаарай» гэж гуйсан нь санаанд орж байсан боловч өгсөн хаягаар нь ярих гэсээр байтал бүтэн хоёр хоног өнгөрөөжээ. Тэгээд хэлсэн амаа бодож анагаах ухааны академи руу утасдав. Цээнээ яагаад ч юм бэ хүүгийн нь эцэгтэйгээ адил тааламж муутай байрын царайтай залуу байгаа байх гэж бодож байсан нь түүнтэй уулзмагц өөр болоод явчхав. 

	Хүү нь яриа хөөрөө ялдам, эрүүл сайхан! цайвар бор царайтай, инээмсэглэсэн, өндөр гоолиг залуу байлаа. Түүнтэй уулзмагц анхны харцаар залуу эрийн бүхий л содон чанар, сэтгэл зүрхийг нь гүнд ямар ч хориг саадгүй нэвтрэн орж, оюун санааг эзэмдэн гижигдэх лут хүчин болж байгаагийн учрыг хүүхэн гайхаад олохгүй байв. Татаад үл хүчрэгдэх хайрын жолоо ийнхүү алдарлаа гэж гэж үү хэмээн Цээнээ бодоод өөрийнхөө болчимгүй хөнгөнд жигших шиг болно. 

	Сэргэлэн хэмээх тэр залуу ваарт байсан бичгийг авч яваад хэд хоногийн дараа нэг орой шинжилгээний хүрээлэнгийнхээ талархлын бичгийг хүргэн ирж, нандин олдворын учрыг тайлж, түүний мөрөөр нэгэн шинэ ургамал олсон тухайгаа хөөр болгон ярьжээ. Оюутны илүү дутуу юмгүй авсаархан өрөөнд ганцаараа суудаг байсан Цээнээ түүнийг аль болох сайхан хүлээн авах гэж байдгаараа мэрийн, яриа хөөрөөг нь амтархан сонсоод үл ханах байдал гаргаж байлаа. 

	Залуу эр онигордуу бор нүдээрээ Цээнээг сэм сэмхэн сонжин харж.. 

	— Бидний хувьд бол ч сонин зүйл байсан юм шүү. Манай хүрээлэн шинэ гормон ялгаж авах ажил хийж байна. Уул баримтаар үзвэл хоол боловсруулах замын, ер нь ч магадгүй бүх төрлийн хорт хавдрыг «цааш нь>харуулах тийм боломж бидний гарт орж ирэх учиртай юм. Би үүнд тун итгэлтэй байгаа. Ийм болохоор та хүн төрөлхтний өмнө чамлалтгүй гавьяа байгуулж, тэр хаг хөвдөөс чинь өмнө таны алдрыг мөнхлөх бат шижим гарч байж болохыг ойлгох хэрэгтэй гэлээ. 

	Цээнээ усгал зөөлөн харцаар түүнийг өөриймсөг ширтэж

	— Таны хэлээд байгааг би сайн ойлгохгүй байна. Завтай бол дэс дараагаар « ярьж миний өчүүхэн гайхлыг шулууруулж өгөх бол туйлаас баярлана гэв. 

	Болохгүй ч юу байх вэ. Гэвч би танд саад болох болов уу хэмээн эмээж байна. Цаг оройтож байгаа байх шүү гэжээ. Цээнээ түүнд анх удаа тоглоомтой нүүрэмгий байдал гаргаж хэлэх нь:

	—Танд эмээх шалтгаан бий бол эмээлгүй яах вэ? Гэвч айхад аргал хөдлөх гэдэг сэн. 

	Хүүхний энэ товчхон үг, өвөрмөц гэрлээр дүрэлзэх харц, уран уян намба төрх нь сэтгэл ЗүрХНИЙ гүнээ бүгшин буй нууц тэмүүлэл, сонирхол хүслийн өнгө аясыг бүрнээ илтгэх ажээ. 

	Сэргэлэн, насан цээнд хүрсэн эр хүний ёсоор учир байдлыг ухан цэгнэж урамших мэт инээд алдаад ярьж эхлэв.

	 


Хоёрдугаар бүлэг

	 

	ӨНИЙН ТҮҮХИЙН ЭХЛЭЛ БУЮУ МОНГОЛЫН «ЗА»

	 

	Их зургаан ханатын баруун хоймрыг эзлүүлэн зассан найман олбогт намхан модон орыг давхар угалзаар сийлбэрлэн чимж, хөл, толгойн шургуулгын нүүрнээ зэс, гуулин даруулга хадан, бариул уяжээ. Орны өмнө ирвэсэн хивс дэвссэн нь сүлжмэл ширээст цагаан эсгий, ширдэгнээ өнгө ялгаран харагдах ажээ. Ирвэсийн арьсыг голлуулан тавьсан навтгар зандан ширээний дээр ширмэн цөгцөт мөнх зул сүүмэлзэн бадрахын аясаар орон дээр хагас хажуулан хэвтээ өвгөний буурал тэргүүн, ясархаг нүүр нэг тодрон нэг бүдгэрнэ. Өвгөний дагз үүлэн хээт цэнхэр торгон жинтүүндээ шигдэж соёолуулан зассан шар сахал нь бүргэд хамрыг нь хоёр талаар эгц дээш сэрвийжээ. Түүний буурал хөмсөгт хөнхөр нүд хорол тооно өөд хөдөлгөөнгүй ширтэх мэт байх боловч хагас аниатай байгаа нь нүдээрээ биш сэтгэлээрээ их л алсыг, ширтэн байна даа гэлтэй. Хасагт тулганд хааяа нэг хөх аргал нэмэн суугаа Цагаан багшийнхаа амгаланг эвдүүзэй хэмээн эмээгээд өчүүхэн ч чимээ гаргахгүй хянуур хөдөлнө. Гэтэл өвгөн могойд хатгуулсан мэт ухасхийн босоод

	— Өнөөдөр зуны тэргүүн сарын шинийн таван. Чи билэг эрдэм мөхөс надад ирж шавь орсоор бүтэн таван жил өнгөрчээ. Хүү чиний хичээн зүтгэсний ач тусаар өвгөн Билэгсайхан би мэдэх бүхнээ сургаж чадлаа. Одоо надад илүү заах юу ч алга. Хүү минь чи орон нутагтаа буцах цаг болж дээ. Би чиний идээ ундаанд дасаж, ачлал зүтгэлд чинь гаршжээ. Нэгэн хэсэгтээ надад амаргүй л байх вий. Гэсэн ч үйлтэй юм үйлээрээ гэдэг, яая гэх билээ. Багш шавийн холбоо эцэг хүүгийн адил. За чи миний өгүүлэхийг сонстугай! Цагаан, барьж байсан галын хайчаа зөөлөн тавьж, өвдөг сөхрөн суугаад

	— Жа! хэмээн хүлцэнгүй товч өчлөө. Өвгөн Билэгсайхан соёо сахлаа эрчлэн имэрч хэсэг зуур шавийгаа эгцлэн хараад

	—Залган эдлэх зэрэг хэргэмгүй, зоргоор идэх хөрөнгө зөөргүй, харц хүний сурсан эрдэм ухаан хав дарж хураасан эд хөрөнгөнөөс ч найдвартай. Шударга шавь минь чи миний заасан өчүүхэн эрдмээр насан турш ходоод хоохойлж дөнгөнө бий вий. Эрдэнэ сувд арвин ч таван тийш нь цацаж, тааралдсан бүхэнд тарааваас мод тулманд орж хүүхэд нохойн доог болдог. Эрдэм бас мөр ялгалгүй гэж бод! Эрдмээ эрдэнэ болгон хувиргаж, ид хүчээр нь эзэд ноёдыг ч сөгдүүлж байхын тулд төрсөн хүү, төрүүлсэн эхээсээ ч зэнзийлэн нуух хэрэгтэй!

	Шавь нь түүний наамал улт, угалзат цоохор гутлын ээтэн хошууг ширтэн дув дуугүй толгой дохино. Өвгөн дахин хэдэн хором түүнийг сонжих мэт цоргин ширтээд:

	— Би өчүүхэн эрдмийнхээ түлхүүрийг гардуулан өгөхдөө андгайлан өчих үг юуг чинь сонсъё. Чи миний хэлэх нууцыг хэлгүй адгуус, хээрийн салхинаас ч нууж явахаа андгайлах уу? гэж хэлэхдээ аминчлан сургамжилсан өнгө нь гэнэт хувирч, тушаан тулгах байдалтай боллоо. Шавь Цагаан нь олзоо харамлах омогт араатных шиг очтон гялалзах харцнаас нь дальдран байж

	— Жа, багш аа. Нууцыг задлахгүй! гэж хөх тэнгэрийг санаж андгайлъя гэв.

	Багш нь түүнд дөхөн сууж, ясархаг том гараараа шодон тав гэзгийг нь нэгэнтээ зөөлөн илбээд, дуугаа намтган

	— Монголын «За» андгай юм шүү! Одоо би... гээд орны хөлийн шургуулга руу суугаагаараа зүтгэн онгойлгож, модон самбарын завсарт хавчуулсан улаан цаастай юм гарган задаллаа.

	Тэр нь нямбайлан дэлгэж хатаасан нэгэн зүйл ургамал ажээ. Өвгөн түүнийг юу ч хэлэлгүй шавьдаа өгөв. Цагаан нь хичээнгүйлэн тосож аваад эргүүлэн тойруулан сайн үзнэ. Өвгөний царайд өөрийгөө бахдах нууц инээмсэглэл тодрон, нуман хөнхөр нүд нь гялалзана.

	— Мянган уулын шүүдэр цэцэг шиг байх юм. Гэвч миний л үзээгүй зүйл дээ гэж шавь нь итгэл төгс хэлэв.

	Өвгөн хангалуун байдалтай инээд алдлаа. Гэвч хормын төдийн дараа царайгаа төв болгон, ямар нэг үл бүтэх амьтан туурга нэвт чагнуузай гэсэн мэт Цагааны чихэнд ойртон бөхийн бараг шивгэнэн:

	— Мянган уулын шүүдэр цэцэг олон янз. Энэ бол зөвхөн алс баруун зүг танай нутгаас цааш цаст Сутай уулын Манхаг гэдэг салаанд ургадаг зүйл. Ийм содон улаан цэцэгтэйг нь харж байгаа биз. Бусад нь голдуу шар цэцэгтэй байдаг шүү дээ. Навчийг нь харсан ч шал өөр байгаа биз? Түүнийг таслан авахад санхмын адил содон хурц үнэр ханхлан, цус мэт улаан шүүс асгаран гарна. Навчны доод талын өнгө хондон ягаан байдаг. Хатаад одоо бас баахан онгожээ. Би хөрст дэлхийг хэрэн өлөн чоно адил тэнэж, үй түмэн ургамлыг шинжин сонжсон хөгшин толгой билээ. Гэтэл үүн шиг сонин, үүн шиг хосгүй чадал шидтэй мянган уулын шүүдэр цэцэг хаа ч байхгүй гэж санадаг. Ер нь тийм ч байх. Чи бид хоёр ижил өвчтэй хүмүүсийг адил жороор эмнэвч минийх амархан эдгэрч, чинийх засал авдаггүй байсны учир болбоос минийхэд Сутайгаас авсан шунхан улаан цэцэгт, чинийхэд өөр эгэл, элбэг тааралддаг шар цэцэгт мянган уулын шүүдэр цэцэг ордог байсанд оршмуу.

	— Учиртайяа бас гэж Цагаан бишрэнгүй сулхан өчив.

	— Тийм ээ. Учиртай. Учрын цаад нууцын оньсыг би ч эс нээм үү. Ямар боловч Сутай хайрхны энэ тэнгэрийн хишигт ургамал хорт! хавдрын элдэв нянг үтэр эдгээгч далдын их! хүчтэй юм. Нуулгүй хэлбээс энэ эрдэнийн цэцэг харийн харваачийн төмөр зэвт сум буюу  махир сэлмийн ирэн дор хорхой мэт алдаргүй үхэх тавилантай төрсөн өчүүхэн боол намайг аз жаргалтай чинээлэг оточ болгосон. Ер нь гэгээн тунгалаг наран хийгээд цэлмэг сайхан тэнгэрийг харж мах шүүсийг цадтал идэн, нарийн цэгээг ханатал ууж сэтгэл амран жаргахыг үл хүсэх хэн байх сан билээ. Адгийн муу голио хүртэл амьд сэрүүн яваадаа баясан царгидаг бус уу. Хэрвээ би оточ нэрийг олж олноо алдартай болоогүй бол хол ойрын дайн  тулааны нэгэнд эрсдэн хальсан байх нь лав. Чи бас тийм болно. Эр зоригийг эрхэмлэн гайхах боловч үхлээс үл айх баатар гэгч байдаггүй билээ. Дайны дараа шарх олоод эмчлүүлэх хийгээд аяар зөндөө туссан.эмгэг өвчнөөс хэлтрэхийн тулд оточ хүнийг хэн боловч онилон үзэх нь хууль буюу. Гагцхүү багшийнхаа, захисныг санаж яв. Нэг хүн дуулбаас мянган  хүнд хүрэх үзүүр болно! гэхэд нь

	— Жа хэмээн шавь нь эрсхэн зөвшөөрөв. Өвгөн, эцэг ёсны энэрэнгүй харцаар шавийгаа ширтэн байж

	— Монголын «За» тангараг билээ хүү минь! гэж өөриймсөг сургангуй дуугарав.

	 

	ТӨРСӨН НУТГИЙН БАРАА

	 

	Мяралзан тунамалзах униар зэрэглээн дундаас хэсэг уулын орой цухалзан, их тэнгисийн дундах өнчин арал мэт харагдахад  Цагаан хүү тэрмэн дээлийн ханцуйгаар нүдээ арчин, жолоо татаж хэсэг хараад, ойролцоох овоон зүг шогшин очив. Нялх ногоо халиуран бүрхсэн жижигхэн толгойн оройд босгосон тэрхүү чулуун овоон дээр амран сууж, алсад сүүмийх төрөлх нутгийн бараа харан буй залуу хүүгийн сэтгэлд баяр бахдал оволзон өнгөрсөн таван жил нутаг усаа хэчнээн их санан мөрөөдөж байснаа нэг мөсөн мэдрэх шиг болж байлаа

	Тэр хооронд Цагаан насан өндөр эцэг эхээсээ хэл сураг дуулалгүй, үхсэн амьдын алин болохыг мэдээгүй байжээ. Хөх тэнгэрийн ивээлээр азай буурал аав ээж минь энх мэнд байгаасай! Ботгон мэлмийт сайхан хонгор тэр минь шунаг харц, буруу муу санаанд өртөөгүй байгаасай! гэж Цагаан тэнгэрийг харан залбирал хийгээд хөтөлгөө морио сэлгэн эмээллэж мордов. Тэр дөрөөн дээрээ өндийн алс харагдах төрөлх нутгийнхаа бараагаар нисэн одохыг хичээх мэт байлаа.

	Тэр тав дахь хоногийнхоо нүүрэн дээр ийнхүү унасан нутгийнхаа барааг харсан боловч төрөлх бор гэртээ хүртэл бас л бүтэн өдрийн газар байлаа. Цагаан цуцалтгүй хурдлах хүлэг сайн морьдын ачаар цангаа гаргах гэж гүүн зэлтэй хот айлд ч дөрөө мултлахгүй яван явсаар үдшийн гэгээ тасрах хирд нутгийн зах танил бэлчээр хүрчээ. Тэр бээр зуслангийн голоо өгсөн явсаар нэгэн хошуу тойртол нохой хуцан, хэсэг айлын бараа харагдлаа. Ямар боловч нутгийн түмэн болох тул бууж гэрийн сураг сонсох санаатай баруун талын гэрийн гадаа очиж буув.

	Гэрээс тосон гарч ирсэн Харгай нэрт янхигар өвгөн хүүг үл танин, гийчин хүний ёсоор морийг авч, амар мэндийг эрлээ. Гэрт орвол хумбагар хүрэл тогоонд сарлагийн шаргал сүү хөөрөн төмбийж байсан тул Цагаан ихэд бэлгэшээн, баруун хоймор гаран суунгаа саадаг нумны өлгүүр тийш онцлон харваас тэнд юу ч байсангүйд сэтгэлд нь нэгэн эвгүй бодол орох шиг болов.

	Харгай өвгөн залуу хүүг харан харсаар орж ирэх нь дайн самуун цагт хаанахын хэн гэгч сул чөлөөтэй явж байна даа хэмээн бодсон нь илт байлаа.

	— Өвгөн буурал ах минь та түмэн үр ач нарынхаа хамт түвшин амар сууж байна уу? Таван хошуу сүрэг тань тариа будаа шиг олширч, тал хөндийн ан таанын толгой шиг яралзаж байна уу? Айраг цагаа исэж архи сархад хатуурч байна уу? хэмээн заншил ёсоор хэлбэл өвгөн өтгөн хөмсөгт онигор нүдээрээ залуу эрийг эгц харж хариулах нь

	— Эзэн төрийн зарлигаар, эрхт тэнгэрийн ивээлээр өштнийг өвдөглөн дарахаар, бачитыг багалзуурдан дарахаар, хатирт сайн морьтон, харвагч сайн нумтан, хатгагч сайн жадтан, барс мэт довтлогч баатар сайн эрсүүд, харцага мэт дайрагч хавтай сайн хөвүүд хуран цуглаж, хуралдан хэлэлцэж хүйгээрээ хөдлөн, буйгаараа бужигнан байна.

	Их цэрэг Алтайн уулын өвөр бэлд хуарагнан буусан байгаа. Дайнд баатар далайд усч эрхэм хөвүүний хэт нутаг хаа, хэрэг зориг хэнд билээ? хэмээн асуув.

	Цагаан гэрийн зүүн хатавчнаа байдаг хөхөн тахилга үгүйг ажиглан нэгэн эвгүй бодол зурсхийн орж дотор нь давчидсан боловч юм үзсэн эр хүний байдал гарган хэнэггүй өгүүлрүүн: 

	— Хөрш отгийн манлай, алтан ургийн зангилаа хүндэт ах та өчүүхэн хөвүүн намайг үтэр эс андах нь долоон зөв биз ээ. Миний бие таван жилийн өмнө отог юугаан орхин гарч эцгийн мэргэн захиаг биелүүлэхээр алс зүүн зүг нутагтай нэгэн отчид гарт шавь орж суугаад сая дуусгаж, саарал морь, элбэрлийн цагаан нөмрөг тэргүүтнийг эрдэнийн ,мутарт нь залаад, уугуул нутаг юугаан тэмцэн ирж байгаа нь энэ билээ. Та намайг Сарисун өвгөний ганц хүү хэмээн нэгэнт ухаарч байгаа биз ээ гэтэл өвгөний нүд сэртэн, босон харайж Цагааныг тэврэн үнсэж мөр чээжийг нь барилан шинжээд: 

	— Миний хэзээний танил Сарисун мэргэний оройн од болсон эрхэм хүү чи амар мэнд явж, эрдэм ухаан сурсан нь юутай бишрэлтэй вэ?! Чи эцгийн шийрийг хатааж, саадгийг эвшээлгэх хүдэр сайн эр болсон ажгуу. Талын иргэд бидний бахархал болсон. өвгөн ах өнгөрсөн намрын их хоморгын үеэр... гээд дуугүй болж буурал тэргүүнээ гудайлгахад Цагаан учрыг ухаж, сайх буурлын сэтгэлийг хөнгөлөх санаатай сайн ах минь та үнэнийг өгүүлэхээс өөр яах билээ. Алаг хорвоо хэнийг ч шилгээх яндашгүй хуультай бус уу. Эцгийн хальсныг гэнэт сонсовч би учир ёсыг ухан бодож чадах эр хүн билээ. Харин ах та буман тулааны учир дор саадаг нумаа алдаж, сайх биен эрсдээгүй хэзээний анд нөхрөө энгийн нэг ав хоморгоноо эндсэнийг санахуйяа хүнд байдаг чинь аргагүй ээ. Манай эсгий туургатны ёсонд өвгөдөө харж хойч үе нь хатамжилдаг билээ гээд буурал эрийг түшин суулгаж, царайгаа төв болгон хэлсэн нь:

	— Ах мэргэн та цагийн цөвүүнд таарч ирсэн надад эрдэнэ мэт сургаалаа харамгүй хэлж эцэг мэргэний гэгээн буурийг өчүүхэн зүрхэнд эзлэхээс юун татгалзаа аж. Харин би насан буурал эх минь суугаа тэр нутгийн зүг одоо яаран тэмүүлнэ. Иймээс үл цалгарлан тийш тэмцье гэв.

	Өвгөн, Цагааныг эцгийн элбэрэлт харцаар ширтэн байж хэлэх нь:

	— Танай ураг отог одоо ойрхон байна. Харин гагцхүү амьд сэрүүн цагт нь эцэг мэргэний чинь сүүдэр болж дайн тулаан, ав хоморго бүхэнд мөр зэрэгцэн явж сурсан чиний эх одоо тэндээ үлдэж суулгүй хөгшин биеэ гарзад хаяж, сурсан зангийн эрхээр их цэргийн хүрээнд очсон байж ч болох билээ. Түүний мэт эр зоригтой, ачлалт хашир хүнийг дайлаар одох цэрэг эрс огтхон ч түвэгшээх ёсгүй. Хүү чи Торомдой охины тухай юм мэдээсэй гэж ихэд хүсэж байгаа биз ээ. Миний зээ охин чамд туйлаас сэтгэлтэйг бид сайн мэдэх боловч түүнийг минь өнгөрсөн намар Хөхөгчин ноён хүчээр авч сүй болгон гурван азарга нарийн цэгээний гүү (хар зүсмийн гүү) өгөөд явсан билээ. Миний нас өндөр болж морь унаанд муудсан тул түүний барааг одоо болтол эс харлаа. Хүү чамайг харваас эцгийн адил зүрх чанга сэтгэл шулуун аж. Одоо Хөхөгчин, их цэргийн дотор дээгүүр мэдэлтэй засаг заслыг бараг гартаа атгасан хүн. Түүний өөдөөс тэрслэх болбол махир сэлмийн дор толгой тавьсны адил. 

	Нутгийн өвгөнөөс сонссон бүхэн эрдмийн мөр хөөж алс яваад эргэж ирсэн залуу хүүд хэлэхүйеэ хүнд байлаа. Гэсэн ч хиргүй сэтгэлээр эргэцүүлэн бодож, өвгөн харваачийн гаргасан бор иргийн шөл, сайтар иссэн нарийн цэгээ ууж тавлаад унааширсан морийг сольж, тэр шөнөдөө эхийн суух газрыг зорин оджээ.

	 

	ТӨРСӨН ГЭРТЭЭ 

	 

	Тэмдгэрэн буй үүрийн гэгээн дор Цагаан өөрийн бор гэрийг айл хүрээ дотроосоо  андуугүй ялган таньжээ. Гэрийн эсгий үүдийг сөхөн ороход харанхуйн дотор ээжийнхээ танил амьсгааг сонсоод зүрх нь чээжиндээ багтан ядан булгилж хэдэн хором зогсов. Гэтэл эх сэрж хэн ирж байна? хэмээн асуулаа. Цагаан аль болох тайван нам дуугаар

	— Би ирлээ, ээж ээ! гэвэл ээж нь сулхан шүүрс алдаад гайхах мэт чимээгүй болсноо

	— Хүү минь үү дээ?! Чи амьд байсан юм уу? гэж итгэж ядан хэлэх эхийн дууны өнгөнд өөртөө эргэлзэж байгаа байдал илт байв.

	— Ухаант эцгийн заасан мөрөөр яваад хүү чинь энх мэнд ирлээ гэж Цагаан хэлэв. Эх нь босонгоо:

	— Баруун авдар дээр гэгээ гаргах юм бий гэлээ.

	Цагаан, манасан гал руу хуурай харганын мөчир шургуулан үлээж цучил асаагаад ширмэн цөгцтэй өөхөн дэнг ноцоов. Эх хүү рүүгээ байн байн харж чив чимээгүй хувцаслаад гар нүүрээ яаран угааж гүйцмэгц

	— За одоо нааш ир гэлээ.

	Цагаан гэрийн хоймроор тойрч эхийн өмнө очиж зогсвол тэр хүүгийн баруун хацар дээр үнсэн толгойт нь чээжиндээ наагаад таг дуугүй байснаа мэгшин уйлж байгаа бололтой мөр нь чичгэнэн дагжив. Тийнхүү эх хэсэг зогсоод гүнзгий санаа алдан сэтгэлийн бартаа арилсанд баясан буй доголон нулимст нүдээр хүүгээ дахин сайн харж

	— Аль вэ цаад гэрлээ нааш тавь! Би чамайг дахин сайн харъя гэлээ.

	Дэнгийн сүүмэлзэх гэрэлд эх хүүгээ харан инээд алдаж дээлийн ханцуйгаар нүдээ арчин байв. Тэгээд түүний баясан ярих нь:

	— Ээж нь яг гурав хоногийн өмнө дайлаар мордох эрстэй явахаар завдаж байтал чамайг ирлээ гэж зүүдэлсэн билээ. Үүрийн зүүд үнэн байх нь цөөнгүй болохоор юмыг яаж мэдэх вэ гээд хэд хоног хүлээе гэж шийдсэн юмсан гэж ярилаа.

	Ээж нь галаа өрдөн зэс тогоонд өтгөн шартал цайгаа үйгээд идээ ундаа бэлтгэх хоорондоо газар хол усны уртад яваад ирсэн хайрт хүүгийнхээ түмэн сониноос сонсон сэтгэл тэнийн баясаж байлаа. Хүү тэрийн доторхыг харваас эр хүний эзгүйд эдлэл хөрөнгө хомсдож тавилга хэрэгсэл тарамдсан нь илт байв. Эх хүүгийн бодлыг мэдээд босож эрийн хийморийг тэтгэгч гэж үздэг эсгий онгодыг нь гарган, мэргэн эцгийн цоохор нумыг саадаг юуны нь хамт нандигнан боож хадгалсан байснаа задлаад, байдаг байранд нь баруун талд өлгөлөө.

	Ээжийн гарын идээ ундаан хийгээд уулзаж золгосны эрхэм баярын учир сэтгэл тэнийсэн Цагаан хүү сая аян замын алжаалыг мэдрэн амран нойрсохыг хүссэн боловч айл хүрээний авгай хүүхэд ирсэн зочин хэн болохыг мэдмэгц хөл хөөрцөг болж хэр чадлын хэрээр хурим цэнгээ зохиосонд богино шийрт малын бэлчээрээс холдох бэнчингүй дорой буурай тэдний сэтгэлийг бодож мань хүү бусдын хамт гадаа дэвссэн эсгий дээр бүжиглэн, харь нутгаас тогтоож ирсэн уянга сонин дуу дуулан, найр наадмын түрлэг цуурай нэмэн байж перс газраас эцгийнхээ олж ирсэн мөнгөн тоногтой хүнхэр аяганаас сархдын сайныг шимэн, настан буурлуудын сөн түшсээр нэгэн цэнгэлт өдрийг өнгөрөөсөн хэдий боловч зах замбараагүй дайн самуун, өрсөлдөөн шөргөөлцөөнөөс туйлдан дайлаар мордогсдынхоо хойноос сэтгэл зовнино буй тэдгээр ах дүүсийнхээ нүдний нууц гунигийг харах хийгээд сэтгэлд хоногшин шингэсэн Торомдойнхоо ааш авир ааль намбыг санах бүр ихэд гонсойн, омог өшөө буцлах мэт болох аж.

	Гэсэн ч эхийн болон хөгшин хөвөө түмний сэтгэлийг эвдүүзэй хэмээн сэрэмжилж ил гарган хэлэлгүй байхыг хичээв.

	Цагаан ийнхүү найрласнаас хойш хэд хоног тэр зуур байж орон нутгаараа хэрэн ан ав хөөцөлдөн тайтгарч байлаа. Гэсэн ч хамар толгой дээр тарах бүр алс тэмүүлэн сэтгэл гансрах нь улам нэмэгдэж байлаа. Нэгэн өглөө харваж ирсэн хоёр манхан ооноо ээждээ өгөөд түүний хэлсэн нь:

	— Хайрт ээж минь ээ! Би тал нутагтаа алдартай мэргэн баатар хүний хүү билээ. Бумаараа бужигнан, түмээрээ түжгэнэн хөдөлсөн энэ цагт харцганаас нуугдсан болжмор адил гэрийн мухар сахин сууж чадамгүй байна. Мэргэн эцэг минь хэлэхдээ «Эр чадлаа үзэж байж эр болсноо мэд» гэдэг сэн. Би их цэргийг сайн морьдоороо нэхэн нийлье, гэхэд санчиг буурал орсон боловч хүдэр чийрэг хэвээрээ яваа эх нь хүүгийнхээ толгойг илбэн бодол болоод эрсхэн хэлсэн нь:

	— Халин дүүлэн нисэхгүй бол хан бүргэдийн далавч сульдах гэдэг сэн. Харшуулан тулахгүй бол хатан сэлмийн ир зэврэх гэдэг сэн. Миний хүү яв даа. Их цэрэг хөдлөөд удаагүй байгаа болохоор Говийн өмнө этгээд оролгүй гүйцэж болно вий. Энэ дайн нэг их удахгүй болов уу. Ээж чинь отог хүрээндээ үлдэж, идээ ундааг чинь бэлдэн, мал гэрийг чинь харж бай суу. Хасар, Далай тэргүүтэй алтан удмынхаа хашир дайчид мэргэн эцгийнхээ дотно сайн нөхдийн үгийг сонсож, элдэвт эрсдэн зөрөлгүй, эздэд хэлмэгдэн зөөлрөлгүй эрийн тангараг удмын журмыг бат сахиж яваарай! хэмээжээ.

	Цагаан ийнхүү төрсөн гэртээ цөөхөн хоног өнгөрөөгөөд аавын шийрийг хатаах хүүгийн ёсоор хуяг дуулга юуг нь өмсөж, саадаг нумыг нь агсаад, элдэвт хатамжлагдан чангарсан хүлэг сайн морийг унаж Алтайн уулын үзүүр давааг чиглэн гарчээ.

	 

	ИХ ЦЭРГИЙН ХҮРЭЭНД

	 

	Тал газрыг талх болгон, шил газрыг ширдэг болгон явсан их цэргийн мөрөөр хоёр хоног нэхсэний эцэст Тооройн шанд хэмээх газар гүйцэн очжээ. Тэр нь говийн дундах хоёр уулын хооронд байх нэгэн ам бөгөөд тэнд их цэрэг хүрээлэн буусан байв.

	Цагаан, сул агтыг адуулан явсан зургаан хүнтэй эхлэн уулзвал тэдний нэг нь өөрийн ургийн Номхон гэгч байсан тул таних улсын отог хүрээг түвэггүй заалган буув. Ан гөрөө ихтэй тэр нутагт цэргүүд амран, хулан хавтгай авлан дайчин эрэмгийгээ гайхуулцгааж авын жил нээж байсан тул тал хөндийгөөр тоос татан уухай, цуурай хадах нь ер дайн гэгч ийм байдаг болов уу гэсэн санааг Цагаанд төрүүлж байлаа.

	Эцэгтэй нь олон удаа хүнд бэрхийг туулалцсан дайчин эрс Цагааныг Олз шаан угтаж түүний харвах, жадлах дайран цавчих арга чадлыг сонжин үзээд эгээ эцэг мэргэний залуу адил хэмээн шагшицгааж Далайн мэргэн гэгч мянган цэргийн даамал танил андынхаа хүүг өөрийн дэргэд авчээ.

	Хөндий дүүрэн буман гал унтарч, хүн малын их чимээ намдан, тохмоо дэвсэж эмээлээ дэрлэсэн цэрэг эрс амран нойрсох ид үед хэн нэгэн хүн сэмхэн бүртэгнэж хэвтээ тэмээ агт морьдын хоорондуур хэсэг харганын завсраар гэтэн явсаар дээд даамлуудын байрлах аяны халзат өргөөнүүд рүү дөхөн авай.

	Чухам Цагаан хүүгийн их цэргийг нэхэн ирсэн учир нь эрхий мэргэний идийг үзэж, харь цэргийн зүрхэн тольтод зэв юугаан шаах сан гэсэн омголон хөөрүү мөрөөдөл биш, онгон сэтгэлд түймэр асаан ухааныг эзэмдсэн хайрт хүнээ атаатны савраас салган авахыг муйхраар зориглон шийдсэнийх байлаа.

	Түүнийг өдөр нь Далай мэргэн их цэргийн баруун ба гол жигүүрийг захиран яваа Хөхөгчин ноёнтой уулзуулжээ. Тэр бээр Цагааны далд учрыг мэдээгүй тул ихэд хөхиүлэн магтаж, алдарт мэргэний хүүгийн ид хавыг энэхүү дайнд үзнэ хэмээн хэлж байлаа.

	Хөхөгчин ноён гэгч нь чонон харцтай, унжуу нарийн хамар дороо ширвээ хар сахалтай харваас нүдэнд таагүй хижээлдүү эр байв. Тэр гол өргөөндөө хоёр хатныхаа хамт байхын нэг нь ! Торомдой байлаа. Босго алхмагц Цагааныг таньж ихэд тэвдэхийг тэр ажигласан боловч нүд ирмэн болгоомжлуулаад энэ тэрийг ярих завсар хөгшин нагац ахтай нь уулзсан хийгээд басхүү өөрийнхөө шийдэж ирсэн учрыг хайрт  хүндээ яаж ийгээд ойлгуулах шиг болжээ. Тэр шөнөөр Торомдойг хулгайлан буруулж уул хадаар дамжин зугтах санаатай бүхий л бэлтгэлийг хийсэн байжээ. Цагаан эргэн тойрон нам гүм байгаа эсэхийг сайтар шинжин ажиглаад Хөхөгчиний өргөөний баруун хойдох бутны дэргэд очиж Торомдойн таних хэзээний  дохио, эрүү цагаан болжморын жиргээгээр гурвантаа сулхан дуугарчээ. 

	Залуу эрийн зүрх түг түг цохилж, ямар нэг аймшигт зүйлийн өмнө гарцаагүй тулсан хүний түгшүүрт бодолд эзлэгдэн байлаа

	Алсад агтын тургилан унгалдах сонстон, хаа нэгтэй шар шувуу үе үе хүүглэнэ. Их цэргийн хүрээ зах нь үзэгдэхгүй бараантан, энэтээ тэртээ хүмүүсийн зүүдлэн яраглах, зэрэг зэрэг хурхирах чимээтэй давхардан дуулдана. Цагаан онцлон харж байгаа том өртөөний үүднээс нүд үл салган ширтсээр байв. Тэр бээр Торомдойг унтаагүй байгаа гэдгийг мэдэж байсан болохоор гарч ирэхгүйд нь гайхан түгшиж эхлэв. Арай дэргэдэх улс нь сэрүүн байгаа биш биз хэмээн болгоомжлон бодно. Тэр дахиад ялимгүй өндийж түрүүчийн адил гурвантаа жиргэв. Тэгээд хэрхэхээ шийдэн байтал ашгүй нөгөө гэрээс өчүүхэн бараан юм гарч тэмдэгт бутны зүг өнхрөх мэт түргэн  ойртлоо.

	Торомдойг ирмэгц Цагаан гар дээрээс нь шүүрэн авч дэргэдээ суулгаад

	— Мэдээгүй биз хэмээн шивгэнэв.

	— Үгүй байхаа гэж хэлэхдээ хүүхний эрүү айснаас дагжин чичирч байлаа.

	Хамгийн хэцүү нь цэргийн хүрээг нэвтрэн гадагш гарах байв. Ингэхийн тулд тэд муур мэт гэтэн хэдэн саахалт явах ёстой байсан аж. Тэд бутны дэргэд товчхон хэдэн үг солилцон шивнэлдээд ар араасаа цувран сэмхэн гэтсээр хойд зүг явлаа. 

	Аз болоход ав хоморгод ядарч, ангийн мах чихсэн цатгалан эрс бөх унтсан байлаа. Тэд онц юм бололгүйгээр хүрээний хамгийн захын эгнээнд тулж иржээ. Одоо хорин алхмыг алзахгүй давбал тэртээ хонхорт зэхээтэй байгаа мориндоо хүрч болох байв.

	Оргодол хоёр, түүнийг ямар боловч давж чадаад арай гэж нэг уужим амьсгаа авахтай боллоо. Тэд мөн түрүүчийн болгоомжтой байдлаараа нэлээд холдож аваад хурд нэмэн хөтлөлцөж гүйв.

	 

	ИХ ХАТНЫ ХАР

	 

	— Эзэнтэн! гэх зөөлөн боловч бачимдангуй дуугаар дуудахад Хөхөгчин ноён нойрмоглон

	— Яав? гэж уцаарлав.

	Их хатан түүний хурган хөнжлийг ярж

	— Эзэнтэн! Торомдой гараад явах шиг болсон, одоо болтол алга гэв.

	— Аан? Торомдой? Хэдийд тэр вэ? гэж асуухдаа ноёны нойр нэг мөсөн сэргэсэн байлаа.

	— Түүнээс хойш хоёр цай чанах хэрийн зай боллоо. Энэ лав нэг учиртай шүү. Би чагнаад л хэвтсэн ямар ч чимээ алга.

	— Хоёр цай чанах гэнээ! Тэр чинь хаачдаг болж байна? гэж хэлэх ноёны дууны өнгөнд өөрийн эрхгүй хиртхийн сандарсан шинж илэрхий байлаа

	Хатан бас юун тухгүй үймээн тариад яах вэ гэсэн хашир байдлаар

	— Эзэнтэн минь тайван байсан тань дээр байх. Тэр эзгүй говьд яав л гэж. Харин цэргүүдтэй ороолдож, тэнгэр язгуурт таны хишгийг бузарлаагүй байгаа даа хэмээн санаа зовох юм гэлээ.

	— Түрүүн хэлэхгүй! гэж их хатнаа загнаад Хөхөгчин магнаг дээлээ дутуу ханцуйлан өргөөний үүдээр гадагш цухуйж

	— Цоохор! Хөөе та нар амьд уу? Гараад ирээч! хэмээн бархирав.

	Түдэлгүй цэргийн хүрээгээр шуугиан энд тэндгүй хараал тавих, асууж лавлах сонстлоо.

	— Тэр өлөгчнийг олоод ир, би зальт эрийн нь хамт зүрхийг нь суга татъя гэх Хөхөгчиний сөөнгө дуу бусдаас содон сонстож байв.

	— Ноёны бага хатан алга болж гэнэ гэх ам дамжсан чимээгээр хуучин дайчид түүнийг хар эмээс болж нойр сэрээв хэмээн зүхэж буцан хэвтэцгээж байлаа.

	Их цэргийн санаа бодлыг үл харгалзан элдэвт хэрцгийлэн хандаж байсан учир ахмад дайчид Хөхөгчинд дургүйцэн битүүдээ өө сэв хайн ам дамжуулан муулж агсан нь аян шалтаг болж тэр шөнөдөө зарим жигүүрийн цэргүүд бөөн шуугиан дэгдээв.

	Гэсэн ч Хөхөгчин өөрийн жигүүрээс зуун морьтон гаргаж оргодлыг мөрдүүлэхээр илгээсэн нь өөдөө хаясан чулуу өөрийн толгойд унах гэгч болжээ.

	Энэ хэрэгт Далай мэргэн бусдаас түрүүлж үүрээр Цагааныг алга болсныг үгүйлмэгцээ хашир сайн дайчид өөрийн талын эрсийг хуралдуулан Хөхөгчин ноёны эсрэг самуун дэгдээж халуун зун говь гатлан дайнд явахгүй. Энэ мэт эмс охидын ангуучин баатар эрсийн удирдагч болж, чадахгүй хэмээн илтээр зарлав.

	Өвгөн дайчны явууллага нэг талаар өөрийн түшиж авсан хүн нь тэрсүүд хэрэг үйлдсэний гэм нялзах вий хэмээн айж нөгөө талаар ерөөс дайн гэгч юу болохын уршиг гэмийг үзэж залхсанаа шууд гарган хэлж, угаас дээдэс хэмээн хүндлэгчийн алтан ургийн бус этгээдэд захирагдан дайтахаас дургүйцэн байсан түмэн эрсийн хилэнг зангидан нутагтаа эргэх шалтаг болгохоор шийдсэн байв.

	Цэрэг эрсийн ихэнх нь түүнийг дагаж , 

	— Нутагтаа эргэн гэр орон эхнэр хүүхэдтэйгээ айраг уун, мах идэж ан авд яван, тал нутагтаа салхин мэт чөлөөтэй давхиж найр наадам хийх байтал энэ тэнэгийг дэмий даган хүн морьгүй сарьслан явахын хэрэг юу вэ гэцгээв.

	Говь нутагт наран мандах үед их цэргийн хүрээ хоёр тал болон халз уул захаар хэрж зогссон бух мэт байлаа. Гэсэн ч тэд түмэн үндэстэн байвч төмөр хүрээ мэт буман овогтон байлаа ч болд хүрээ мэт бат байх өвөг дээдсийнхээ сургаалыг санан юу юугүй ирт мэс, илд жад болсонгүй тарцгаажээ.

	Харин олны хүч оломгүй далай адилын эрхээр Хөхөгчин ноёныг огцоргон хаяж, өмнө зүг хийх аян дайнаас няцахаар тогтоцгоов. Зугтан яваа хоёр тэнд самуун үймж буйг мэдэхгүй, хадат уулын цухалхан хавцлыг өгсөн, эргэн эргэн харсаар морины хүчээр зүтгүүлэн байлаа.

	Тэд замын туршид таван жилийн дотор үзэж өнгөрсөн бодож шаналсан бүхнээ хос зүрхнээ нээн өгүүлж яваа ч тэрсүүд хэрэг нь үхэлтэй тэнцэнэ гэдгийг яахин мартах билээ.

	Торомдой зэрэгцэн ирж бодол болон өгүүлэх нь

	— Хорвоод зовлонт эм болж төрөх юутай бэрх вэ. Гэрийн зарц гарын боол болохдоо сэтгэл нийлсэн нэгийг сонгон ханилах тавилангүй, мал адгуус адил хүний олз болон сайхан бие, хонгор насыг барахын аюул ямар их вэ. Миний явах хугацаа тавхан хоног байлаа ч гэсэн чамтай хамт нэгэн насны жаргал эдэлсэн мэт түмэнтээ сайхан санагднам. Амрагхан хүү минь чи өчүүхэн наддаа жаргал авч ирэхийн тулд хайран биеэ зуурдын үхэлд олз болгоном биш үү хэмээн зовном гэхэд нь:

	Цагаан морины дал руу урсах хөлсийг гараар шувтран унагаад хайрт бүсгүйн хямрангуй царайг бодлогошрон ширтэж ийн өгүүлрүүн:

	— Одоо яая гэх вэ, айваас бүү хий, хийвээс бүү ай гэдэг... Би чамайгаа башир хүний гараас түр боловч салгаж ханашгүй сэтгэлийнхээ тушаалыг биелүүлбээс эр болж төрсний нэгэн гавьяа бус уу. Ганц биеийн эрх ямбыг бодож гамшиг зовлонгоор харц олныг зовоогчийг бид эс эсэргүүцвээс хэн биднийг гэх вэ? Шударга зөвийг бид эс хайваас хээр хэвтэх хэсэг чулуу мэт тэр аяндаа эс олдох.

	— Чиний хэлэх нь мунхаг эм миний санаанд багтамгүй агуу бөгөөд тэнгэр хилэгнэм тэрсүүд аж. Харь газар чи минь байхдаа ихийг мэдэж олныг сонссон нь магад биз ээ. Гэлээ ч хүний нутгийн савдгийн хорлол тусаж, эцэг дээдсийн ариун ёсноос чамайг минь тэрслүүлээгүй байгаа хэмээн сэтгэл зовниж байнам би хэмээн үнэнийг өчих хүүхний цайлган харцад сэтгэлт хүнийхээ төлөө үхлийг боловч  шантаршгүй сөрөх итгэл зүтгэл гэрэлтэн авай.

	Цагаан эргэцүүлэн бодож хэсэг явснаа

	— Чи айж байна уу гэлээ.

	Айж байна. Айх ч гэж сэтгэл зовж байна. Чамд минь муу юм бүү учраасай л билээ. Би чамтайгаа нэгэнт уулзаж, зүрхэнд хурсан шар ус юүлэгдсэн болохоор өөрийн төлөө санаа зовох юм алгаа гээд хаш мэт шүдээ яралзуулан Торомдой инээд алдлаа.

	— Бид хоёрыг үхэл салгаж чадна. Гэвч миний бодоход тэр одоохондоо холдсон шиг байна. Бид их цэргийн замаас баруухнаар буруулан явж, нутагтаа хүрээд манай ээж, өвгөн нагац хоёрыг чинь авч алс зүүн зүг бядан хүрч амь зуухыг бодох нь чухал. Тэнд миний  ачит сайн багш, танилцаж эвссэн нөхөд бий.

	Гэхдээ би нутаг усаа үүрд хаях ёсгүй. Яагаад гэвэл дорд түмнийхээ харааг нээж, тураалын бяруу мэт хүлцэнгүй байхыг хорын таниулбал нэгэн их баяр минь тэр болно. Ганц хар биеийн жаргалыг бодогч бирд мэт хүн болох нь сайн эцгийн сүнсэнд тээртэй хэмээн ухна вэ би гэлээ.

	Хүүхэн хайрт хүнийхээ ярьж буй юмны учрыг гүйцэд ойлгож эс чадавч түүний хэлдэг түмэн зөв хэмээн итгэж байлаа.

	Тэд яван явсаар үдийн хэрд морь биеийг амраан, хавцал дахь багахан горхины дэргэд саатаж, амттай сайхан цөөхөн хормыг өнгөрөөлөө. Цагааны авч гарсан багахан ваартай айргийг уун, хэрэг болно хэмээн ус хийж аваад морьдыг хэд хазуулан хөдлөхийн даваан дээр  нэхэн гарсан зуун морьтны түрүүч холгүй хошуугаар ороон гарч иржээ.

	 

	ХАГАЦЛЫН МӨЧ

	 

	Хэрэг бишидсэнийг мэдмэгц тэд яаран мордож хавцал өгсөн цогиулав. Явах тутам газрын бартаа ихдэж, хавцал нь нарийхан болж юу юугүй ганц морьтой хүн багтамгүй цухалдав.

	Торомдой ханцуйны үзүүрээр хөлсөө арчин шүд зууж:

	— Тэр Хөхөгчин чонын бэлтрэг чи бид хоёрын зүрхийг сугалахаас нааш санаа нь амрахгүй байх гэж айж байсан юм. Чи минь даанч хайран байна. Нялх ногоо шиг чамайгаа бодохоос би мянга үхсэн ч багадам санагдана гэж сэтгэлийн үгээ яаран шивгэнэв.

	Араас хөөгчдийн улангассан дуу улам ойртон шун хийн өнгөрөх сум хаднаа тусан хуга үсэрч байв. Урагш харвал хавцал битүүжин, хадан боом болон төгсжээ.

	— Мориноосоо буугаад хад өөд авир! гэж Цагаан арга барагдан хашхирав.

	Тэр хоёр морио орхин хад өөд амь тэмцэн авирав. Хөөсөн эрс дор ирж буугаад хараал тавин, суман мөндөр буулган зарим нь мөн авирцгааж эхлэв. Үхэл гарцаагүй болжээ гэж бодсон Цагаан хэсэг хадан дээр авиран гарч ядаж байгаа Торомдойг харан

	— Бушуухан цаашаа даваарай! гэж орилов.

	Торомдой нум сумаа онилон эргэж зогссон Цагааныг хараад түүнийг хүлээж хаднаас барин дүүжигнэнэ.

	Цагааны тавьсан сум Хөхөгчины баруун гар болсон Цоохор хэмээгч бүдүүн эрийн чээжинд шаахад муухай орилон алдлан ойчлоо. Тэр нь түүний нарт хорвоод харсан сүүлчийн юм болжээ.

	Хайрт хүүхэн нь суманд зоон тушаагаа оногдон хадан дээрээс малгай мэт хийсэх тэрхэн агшинд Цагаан хорсон хашхирч шийдсэн хүний ёсоор уруулаа цус гартал хазаад нумаа онилон харагдсан бүхэн рүү нисгэж байв.

	Түүний арван зургаан мэргэн сум арван зургаан эрийг хавцал дунд унагаасан боловч бас цаана нь наян дөрвөн зандалчин үлдсэн байлаа.

	Цагаан аргаа барахдаа хад чулуу нүүлгэн улайрсан араатан адил үхлийг мартаж тулалдаж эхлэв. Гэвч хөөрхий ганц эр яах билээ. Хар гэдсэндээ сум шаахад тэр муухай орилон ганхсан боловч унасангүй. Тэгэвч эсэргүүцэх чадал алга болжээ. Тэр шүд зууж хад өөд мацлаа. Дахиад сүвээндээ сум шаахыг мэдэв. Гэсэн ч авирсаар л байв.

	 

	АМЬДРАЛЫН ҮНЭ

	 

	Цагаан ухаан орлоо. Дээр нь од түгсэн цэлмэг тэнгэр харагдав. Тэр үхээгүй байгаадаа тун их гайхав. Хад өөд авирч байхад үхэл ирснийг тэр мэдэх боловч яагаад хавцлын ёроолд орж орхисноо үл мэднэ. Тэр өөрийгөө ус шүүрэн гарч байгаа хадны ёроолд хэвтэж буйд үл итгэнэ.

	Бүх бие нь хөх, няц болж, сумны шархаар гарсан цусанд хувцас нь наалдан хатжээ. Тэд сумаа сугалж аваад намайг үхсэн гэж итгээд хаяж дээ хэмээн тэр бодов. Би амьд байна. Би үхэх ёсгүй. Түүнийхээ өшөөг авах ёстой гэж тэр өөртөө мянга дахин сануулаад хөдөлж үзэв. Тун хүнд байлаа. Гэсэн ч сэтгэл зүрхээрээ боловч үхэлтэй тэмцэлдсээр байв.

	Гэнэт дэргэд нь ямар нэг юм хөдөлж морь үүрсэхэд тэр юу билээ хэмээн бодов. Морины зөөлөн уруул нүүрийг илэх мэт үрчийж байв. Энэ бол хайрт хүрэн халзан морь нь байлаа. Цагаан мориныхоо амгайнаас хоёр гардан зуурч татагдан өндийв.

	Үүр цайхад хэдэн хүний хүүртэй хамт хавцалд хэвтэж байснаа тэр сайн харав. Ухаант сайн хөлөг нь түүний дэргэд их удаан зогссон бололтой орчны газрыг цавчлан хонхойлжээ. Тэр гараа хөдөлгөн хэсэгхэн газар хонхойлж тунасан усыг уусаар дотор нь бага зэрэг онгойж ирэв. Тэгээд бага үдийн орчим болтол ноцолдон байж, морио түшин бослоо. Тэр богц руугаа гар оруулан элдэв эмийн ургамал сэлт хийсэн уутаа арай гэж гаргав.

	Үүнээс хойш хэд хоноход Цагааны бие яльгүй илаарьшсан боловч амь гарах найдвар бага байлаа. Хөөрхий морь нь шөнө болоход дэргэд нь зогсож хоноод өдөр идэшлэн бэлчиж хайрт эзэндээ хязгааргүй үнэнчийг үзүүлэн сахиж байлаа. Цагаан хэрэв нутаг ойр бол аргалаад мориндоо мордвол айл амьтны бараа харж болох байвч хоёр уул, гурван говь гатлах алс газрыг туулан хүрэхийн арга байсангүй. Тэр алтан гагнуур, хурдан нагааны үндсээр гадна талаас нь эмнэн бороожуулж байвч үргэлж халуунтай байгаа нь удахгүй шарх ян татаж яах ийхийн чөлөөгүй үхэх болно гэдгийг сайн мэдэж байлаа. Тэр нэг өдөр яггүй тэвчээр гаргаж Торомдойнхоо, хөөж яахын аргагүй болсон цогцсыг зөөн хөдөлгөж чулуугаар бунхлаад, түүндээ ядарч өвчин нь илэрхий сэдрэн нэмэгджээ. Түүний бодох нь «Өдөр бүр хэд хэдээрээ хавцлаар эрэлхийлэх эдгээр өлөн тас шувуунууд лугаа үхэл намайг салахгүй даганам. Би гэдэг хүн хорвоод хүний төрлийг олж төрөөд их бага аливаа үйлст дурсагдах сайн юм хийж чадахгүй амьд насны бахдам жаргал, зовж сурсан эрдмийн шимийг амсалгүй зуурдаар эцэслэх юутай гашуун бэ! Одоо нэгэнт оройтсон хойно энэ тухай бодох нь ямар харамсалтай бөгөөд гайхширалтай вэ. Би нэгэн цагт боловч зовлонт түмнээ тус болох юм хийж чадаад үхвэл мэн хэрэгтэй сэн» хэмээн боджээ.

	Үүний маргааш нь биеэ засал авахгүй тийш эргэснийг мэдмэгц тэр бээр богцондоо байсан хэсэг цаас, хулсан үзэг бийр янтайгаа ч гарган нэгэн зүйлийг хичээнгүйлэн бичиж эхэлжээ.

	Тэр зөвхөн багш Билэгсайханаас нь өөр хэн ч мэдэхгүй бөгөөд түүний хэнд ч хэлэхгүй гэсэн Сутай уулнаа ургадаг мянган уулын шүүдэр цэцгийн нууцыг тайлан бичиж хадгалаад үхвэл хожмын нэг цагт хүн ардад маань хэрэг болж юу магад хэмээн сэтгэсэн байжээ.

	Тэр чухам хэзээ хэнд хэрэг болох хийгээд ерөөс олдох эсэхийг мэдэхгүй мөртөө зүгээр суухаар зүлгэж суух гэгчийн үлгэрээр хөдөлж ямар нэгэн юм бүтээх сэн гэсэн давчуу сэтгэлээс хийсэн ажээ. Энэ маань сайн сэтгэлт хэн нэгэнд олдвол багшид тавьсан тангараг умартсаны барцдыг арилган, миний болчимгүй богино амьдралын үнэ болог гэж шүд зуусаар түүнийг яаран тэмдэглэж байлаа.

	 


Гуравдугаар бүлэг

	 

	ОЛЗНЫ ҮНЭ

	 

	Цээнээ, Сэргэлэнгийн ярьсан дээрх түүхийг туйлын анхааралтай сонсож байлаа. Түүнийг уншигч та бидний эхэнд өгүүлсэн сүүлийн хуудасны төгсгөл үгийг яг давтан хэлээд санаа алдахад хүүхний том алаг нүдэнд шүүдрийн дусал мэт нулимс мэлтэлзэж байв. Энэ байдалд Сэргэлэн балмагдан өндөлзөж

	— Уучлаарай! Би яг л тэнд байснаар ярилаа шүү дээ. Хуучин монгол хэлнээс нь өөрөө орчуулсан болохоор ганц ч үг нэмээгүй. Та жаахан тайвшрах арга бодооч! гэлээ.

	— Хайр сэтгэл гэгч юутай хүчтэй вэ. Хөөрхий тэр шархтай залуу тэгээд яагаа бол? Тэр бичгээ лонхонд хийгээд хавцлаас дээш гурван зуун метр өндөрт байгаа агуйд яаж аваачаа бол? Хөөрхий тэр Цагаан өөрөө яагаа бол? Амьд гараа болов уу? хэмээн асуугаад нүүр буруулан байж Цээнээ нүдээ арчлаа. Сэргэлэн түүний уярангуй зөөлөн сэтгэлтэйд баярлах мэт сэргэж:

	Энэ асуултуудад чинь хариу болмоор юм тэнд огт бичээгүй байна билээ. Бодвол цаас нь дуусчихсан байх. Тэр сайхан сэтгэлт залуу дурлалт бүсгүйнхээ дэргэд говийн цономол уулнаа үүрд нойрссон болов уу гэж санагдах үндэс байна. Хэрэв тэр амьд мэнд гарсан бол Сутайн мянган уулын шүүдэр цэцгийн ид шид тодорхой болж, түүнийг энэ олон үеийн турш зулгаагаад дуусчихсан байх шүү дээ. Дээр үеийн хүмүүст одоогийн та биднийх шиг байгалийг таван хуруу шигээ танин мэдэж, ховор чухаг юмыг нь хайрлаж арвижуулах зуршил бага байсан байх шүү гээд инээд алдаж гэмгүй байдлаар Цээнээгийн халуун гарыг алгуурхан боловч тун энхрийлэлтэйгээр атгасанд цаадах нь огт цааргалсангүй. «Дурлал гэгч ийм амархан ирдэг «өвчин» аж» хэмээн хэн хэн нь бодож байжээ.

	Цээнээ ялдам сайхан инээд алдан, Сэргэлэнд шахаж суугаад

	— Миний санамсаргүй олсон тэр лонхтой юм... Ер нь тэгээд тун чухал эд байж дээ гэж ац утгатай байрын үг хэлэхэд Сэргэлэн өөрөөр ухаж:

	— Тэгэлгүй яах вэ. Уулын чинээ алт олсноос ч илүү шүү дээ. Бодоод үз л дээ. Түүний хүчээр хорт хавдрыг бид үүрд цааш харуулах чухал зэвсгийг гартаа хийж байна. Энэ бол чиний олзны үнэ юм гэлээ.

	Цээнээ түүний ясархаг мөрөнд хацраа нааж, зөвхөн өөртөө л зориулсан мэт зөөлөн инээгээд

	— Миний олзны үнэ зөвхөн энэ ч биш байх шүү. Надад бас давхар олз авч ирэх шиг боллоо гэхэд Сэргэлэн түүний шантаршгүй итгэлийн гал дүрэлзсэн нүдийг сайн ширтэн харж өвөрмөц сайхан үнэрээр бүх мэдрэхүйг эзэмдэн алдраах гоо сайхан толгойг нь итгэлтэйгээр татан, уруулдаа ойртуулаад, энхрийлэн таалан тэвэрчээ.

	 

	ТӨГСГӨЛ

	 

	Цээнээ Сэргэлэн хоёр их хотын зах дахь үзэсгэлэн төгөлдөр ойд залуу нас, юугаар ч сольшгүй хайр сэтгэлдээ баясан зугаалж явлаа. Гэтэл хэсэг ширэнгийн завсраар шурган гарч харвал өмнө нь үлгэрийн шид үү гэлтэй үзэмж гайхамшигт цэцгэн тэнгис цэлийв. Цээнээ дуу алдан

	— Ямар гоё вэ. Тэргүүлэгч цэцгийн тариалан юм уу энэ чинь гэлээ. Сэргэлэн бахдах мэт инээд алдан

	— Нөгөөх гайхамшигт мянган уулын шүүдэр цэцэг чинь энэ шүү дээ. Манайхны туршлагын талбай байхгүй юу гэлээ.

	Цээнээ тэр эрдэнийн цэцгийг гишгүүзэй хэмээн болгоомжилж гэтэх шахам захад нь хүрээд цомцойн сууж булбарайхан улаан дэлбээг нь энхрийлэх мэт илбэнэ. Тэгснээ Сэргэлэн өөд эргэн хараад:

	— Ямар сайхан юм бэ! Энэ үнэрийг авмагц ухаан санаа сэргэх шиг болж байна гэв.

	Тийм ээ үнэхээр сайхан. Би энэ цэцэгт тун хайртай. Үүний доторх үлэмжийн анагаах чадалт гормоныг бид одоо зохиомлоор хийдэг болсон ч гэсэн «Сутайн» гэж алдаршсан энэ мянган уулын шүүдэр цэцгийг хүн төрөлхтөн үүрд хайрлан хамгийн бэлэг дэмбэрэлтэй юманд барьж байх болно.

	Ингэж хэлээд Сэргэлэн нэгийг тасдан авч

	— Май хэмээн Цээнээ рүү сарвайлаа. Ийм сайхан юмыг тасдаж яах нь вэ хэмээн Цээнээ үнэн голоосоо харамсах байдалтай хэлээд түүнийг авч уруулдаа наав.

	Мянган уулын шүүдэр цэцгийн анхилам сайхан үнэрт Цээнээгийн хамаг бие налайн тайвшрах шиг, тэр мянга мянган улаан цэцгүүд, эргэн тойрны сүрлэг ногоон модод, зун цагийн хөгжүүн униараар дуниартах алсын цэнхэр уулс бүгдээрээ тайван сайхнаар мишээж байх шиг байлаа. Тэр хайрт хүндээ эрхлэн налж зогсоод,

	— Сайхан байна, тиймээ гэлээ.

	— Тийм ээ хайрт минь! Үнэхээр сайхан байна. Хөөрхий Цагаан гар бичмэлийнхээ төгсгөлд «....Сайн цаг ирвээс....» гэж бичсэн нь чухам ийм цагийн тухай л хэлсэн байх шүү. Цээнээ бодлогошрон

	— Харин л дээ. Тэр дээр, үед Цагаан өнөөгийн агуу сайхныг төсөөлж чадаагүй л болов уу. Тэр чухам дайн самуунгүй, дуртай хүнтэйгээ ханилан, эрх чөлөөтэй амьдрах тэр цаг хэзээ ирдэг бол хэмээн мөрөөдөж байсан байж таарна. Гэтэл одоо бид ямар байна. Энэ бол зөвхөн өнөөгийн хүмүүс бидний л ой тойнд багтаж чадах гайхамшигт сайхан цаг юм гэлээ. Сэргэлэн өөдөөс нь харж инээд алдаад

	— Нээрэн тийм шүү. Чи тун ухаантай хэллээ. Гэтэл бид маргаашийн бүр сайхныг мөрөөднө. Манай дараагийн үе түүнээс ч хязгааргүй сайхныг мөрөөдөх болно. Тийм биз дээ гэхэд

	— Яриа юу байх вэ. Манай маргааштай холбогдуулаад би чамаас нэг юм асуух уу?

	— Тэг тэг. Маргааштай байтугай нөгөөдөртэй холбоотой байсан ч болно.

	— Хэрэв охин гарвал чи хэн гэж нэр өгмөөр байна.

	Сэргэлэн түүнийг эгцлэн ширтээд

	— Мянган уулын шүүдэр цэцэг гэвэл арай уртдах уу гээд инээлээ.

	— Шүүдэр цэцэг гэе л дээ тэгвэл гэж Цээнээ дуртай зөвшөөрөв. Тэгэхэд нь

	— Хүү гарвал яах вэ. Эртхэн нэр бодох үүргийг чамд өглөө гэж Сэргэлэн хэлээд Цээнээгийн хацар дээр үнсжээ. 

	Цээнээ уруулаа цорвойж, өвтгөж орхилоо гэсэн маяг үзүүлээд тэр хөөрхий эрийн дурсгалыг хүндэтгэж Цагаан гээд нэр өгч орхиё хэмээн шууд хэлэв. Нөхөр нь

	Ухаантай хэрэг. Энэ бол хувиршгүй үнэнч дурлалын тухай нэгэн түүхийг үүрд дурсуулах болно гэв.

	 


ХУРГАЧИН

	 

	 

	Хөөгний! Хөөгний! гэсээр Бор хүү «хургаа» цэцгийн мандал тойруулан хөөж байв. Тэд хоёрхон мөртөө яггүй ороо дамшгууд аж. Араас нь хөөж явснаа гэнэт эргэж гүйгээд түрүүлэн явсан Болдыг ашгүй бариад авлаа. Одмаа охин ямар нэг сүрхий юм болсон юм шиг байдаг тэнхээгээрээ чанга инээж:

	— Тэгж барихгүй ээ! Аа юу вэ, гэсээр эргэж зугтлаа.

	— Чи одоо баригдсан. Ингээд сууж бай! Би тэр бор хургыг бариад авъя хэмээн Бор амьсгаадан, эмэгтэй хүүхэд адил жингэнэсэн дуугаар тушааж, цэцгийн мандлын дэргэд хагас дугуйруулан тавьсан гантиг сандал дээр Болдыг суулгаад өнөөх охин руу ухасхийв.

	Цэцгийн мандлын ирмэг дээр хагас суугаад амьсгаагаа дарж байсан Одмаа час хийтэл чанга орилоод мөн л баригдахгүй санаатай зугтлаа. Тэр Борыг бодвол арай өндөр чацтай, яггүй овжин шалмаг тул барихад тийм чиг амаргүй аж. Улаан даашинзныхаа хормойг дэрвүүлэн, салаалж сүлжсэн үсээ годгонуулсаар, жингэнэтэл инээсээр гүйх тэр охиныг түрүүчийн адил эргэж дайраад бариад авч болох боловч лав дургүйцнэ гэдгийг мэдэж байсан болохоор тэгэхийг бодолгүй

	Хөөгний! Хөөгний! яасан ороо юм бэ энэ чинь! хэмээн хашхирч зам хожихын тулд мандлын хашлаганд шүргэж алдан гүйнэ.

	— За баригдаач дээ Одмаа! Аль вэ би наад муу хургыг чинь бариад өгье! хэмээн Болд тэндээс хашхирсан боловч тэдний хэн нь ч сонссон шинжгүй учир зүггүй инээлдэн хөөцөлдөнө. Тэгж тэгж Одмаа эцээд

	— За яршиг аа. Энэ шал дэмий тоглоом байна. Өөр гоё тоглоомоор тоглоё доо гэсээр зог тусаж Болдын дэргэд очиж суунгаа шаахайгаа сугалж гүвээд

	— Ёо ёо, за нээрэн өөр юмаар тоглоё, тэгэх үү? гэж аргадангуй асуув.

	— Өө ямар хэрэг байсан юм бэ. Хариугүй барих болохоор ингээд больчих юм гэсээр Бор инээд ханиад болж тэдэн дээр очив. Болд хоёр найзынхаа амьсгаадан түнхэлзэж байгааг харж урамших мэт хөгжилтэй инээж

	— Цэцэг түүх үү? Бас эрвээхий барьсан ч болно шүү дээ, аан? За явъя л даа хэмээн их л шамдангуй гуйсан боловч тэд энэ саналыг дэмжих янзгүй байсанд гоморхон:

	— За харьж дүүтэйгээ ногоо усалъя байз гээд залхуу нь хүрсэн хүн шиг суниаж бослоо. Тоглоомын сайн хамсаатнаа алдахыг наад хоёр нь огтхон ч хүсээгүй бололтой.

	— Чи нээрэн явах юм уу?

	— Чамайг ээж чинь услаарай гэсэн хэрэг үү?

	— Одоо эрт байна шүү дээ гэцгээв.

	— Ээж хэлээгүй ээ. Би өөрөө л усалмаар байна. Тэгээд юу хийх юм бэ энэ чинь гэж Болд яасан ч яах вэ гэсэн өнгөөр хэлээд хоёр найзаа ээлжлэн харлаа. Одмаа тоглох хорхой нь тун дарагдаагүй бололтой

	— Жаахан тоглоё л доо. Тоглох сайхан шүү дээ хэмээн бүх асуудал зөвхөн түүнээс хамаарна гэсэн аятай Борд хандан хэлэхэд тэр өлгөж аваад:

	— Харин чи л өөрөө сайхан тоглож байгаад больчихлоо шүү дээ.

	Одмаа дургүй нь хүрэв бололтой сандал дээрээс ухасхийн босоод

	— Чи дандаа хурга ишиг, унага тугал гэх юм. Өөр гоё тоглоомоор бол ч... гэлээ. Болд мөн нэг хэсэг тоглоод авахаас буцахгүй байгаагаа илэрхийлж

	— Тэгээд тоглоё гэхээр та хоёр чинь хөдлөхгүй юм байна шүү дээ. Би бол эрвээхий барих дуртай байна гэв.

	— Тэгсэн ч яах вэ гэсэн санаагаа илэрхийлж Болд, Одмаа өөд асуусан байдлаар харахад цаадах нь толгой дохив.

	Ингээд гурван найз цэцгийн, мандлаа орхин голын зүг хөтлөлцөн гүйцгээв. Тэд бас зам даа зүгээр ч нэг шууд явсангүй. Загас үржүүлдэг цөөрмийн дэргэд түр саатаж, улаан сэлүүр бүхий хавчиг биетэй загаснууд хэрхэн чөлөөтэй шалмаг сэлж, цөөрмийн эргийн өтгөн ногооны ёроол руу шурган нуугдаж байгаа зэргийг шохоорхон баахан хөгжилдөөд, үхэр халгайн цэцэг ямар өнгөтэй байдаг тухай өрнөсөн маргаанаа таслах гэж явж гурвуул шилбэ булчингаа сүрхий түлж, нэг үгээр хэлбэл уйдах ямар ч шалтгаан гаргалгүй явсаар гэнэтхэн голын захад хүрээд ирсэн байлаа.

	Саглагар том улиангар моддын завсраар туссан нарны хурц гэрэл боргиот бяцхан голын усны мандлыг тугалган цаас шиг гялтайлган, зарим хэсэгт нь яг амьтай юм тонгочин хөдлөх адил чамин боргио үүсэх аж. Тэд гол дээр ирмэгц бие биеийгээ мартаж орхисон юм аятай дор дороо сонирхсон юмаа оролдож эхлэв. Болд гол руу хэдэн чулуу авч шидсэнээ дорхноо больж, том саглагар моддын титэм өөд нэг бүрчлэн харж, хэзээ язааны шинжээч хүн шиг ажиж гарлаа. Тэр бээр зарим модны ёроолд ташаагаа тулж зогсоод удаан тойрч харах мөртөө заримыг нь ёс төдий хялам хийгээд шууд явж өнгөрнө. Бор зүгээр л нэг хөлийнхөө чадлыг үзээд авъя гэсэн аятай голын захын ширэг дээгүүр дээш доош хэсэг гүйснээ хуурай гишүү авч зайдлаад «морь» хийн давхиж чүү чүү! гэж байна шүү чамайг! гэхчлэнгээр түүнтэйгээ ярьж явав.

	Одмаа хоёр найзынхаа төдий л зугаатай биш ажлыг харангаа бүр утгагүй зүйл гэж үзсэн бололтой гар хуруу хага ташуулсан хүйтэн усаар үсээ норгоод дараа нь нүүрээ тун ч нямбай нь аргагүй угааж суув. «Мориор» хэтэрхий хурдан давхиулснаас тэр үү Бор хамраа сарталзуулан амьсгаадсаар Одмаагийн дэргэд ирснээ

	— Чи юу хийгээд байна вэ? Тоглоё л доо. Хоёулаа уралдъя. Түрүүлсэн морь нь өнөөдрийн бидний олсон хамгийн гоё эрвээхийг авна шүү. Түүнийг амьсгаагаа дарж амжаагүй байж дахиад гүйх гэж буйг хараад наад охин нь инээд алдан, нүүрийнхээ усыг шувтран байж хэлэх нь:

	— Чи лав жаахан мангар байх аа. Юм л бол мал болж тоглох гээд байх юм. Би ч түрүүлнэ л дээ. Тэгэхдээ огт уралдмааргүй байна. Чи яваад цаад Болдыг дагуулаад ир. Тэгээд яахаа шийдье.

	Бор хонин бор нүдээ зальжин гэгч нь жийтайлгаж усанд нороод маажинтай юм шиг гялгар болж орхисон охины дугуйвтар цайвар нүүр өөд эгцлэн ширтэж шанаа руугаа долоовор хуруугаараа чичлэн зааж:

	— Чи л өөрөө ёстой ийм байх даа. Морь уралдаж тоглоё гэхлээр хулчийгаад байх чинь. За тэгвэл байж л байхгүй юу гэчхээд улиасны төгөлийн зүг чулуу дамжин дээр дээр үсрэн гүйж одоход Одмаа хойноос нь шинэхэн шаахайгаа чулуунд халцалж орхихгүйн тул болгоомжтой гишгэн дагаж алхав.

	Бор чулуу ховхолж шоргоолжны үүр олж аваад авгалдайнуудаа тэд зөөн сандарцгааж байгааг «хонио» хаших гэж малчид нь сүйд майд болж байгаагаар төсөөлөн бодож их л хөгжилтэй зогстол Одмаа гэнэт гүйцэж ирээд

	— Хүүш чи яаж байна аа! Байгальд хайр гамтай хандаж бай гэж багш хэлдэггүй билүү. Шоргоолж ч гэсэн хэчнээн их ашигтай гэж бодно гэж хэлээд хамаг анхаарлыг нь сарниулж орхив.

	— Үгүй би ямар алсан юм уу эд нарыг чинь. Зүгээр л хонио зөөгөөд гүйлдэхийг нь харж байна. Жишээлбэл шоргоолж ямар ашигтай байдгийг хэлээд орхи доо чи гэв.

	— Шоргоолж уу, энэ чинь зөндөө их ашигтай амьтан байхгүй юу гэхээс өөр юм хэлж дөнгөхгүй Одмаагийн тулгамдахад

	— Ийм л байна шүү дээ чи! гэж Бор нухацтай хэлээд шоргоолжнуудыг няц дарж орхихгүйн тулд нөгөөх чулуугаа тун болгоомжтой буцааж тавив. Энэ үед шар эрээн цамцаа тайлж барьчхаад Болд нь хүрч ирэв. Үүр эвдэж шувууны ангаахай аваад ирлээ гэдгийг гадарласан Одмаа

	— Үүнийгээ хараач шувууны үүрээс ангаахай аваад ирлээ. За ёстой чамайг хэлнэ дээ хэмээн сүйд майд болоход цаадах нь ер тоосон шинжгүй инээд ханиад болгон байж

	— Энэ чинь ямар ангаахай юм уу. Хөөрхөн ногоон өндөг байхгүй юу гэнгүүт охины нүүрт ойртуулан цамцаа болгоомжтой задалж эхлэв. Одмаа нэг алхам ухарсан боловч ногоон өндөг, үзэх нь тийм ч муу юм биш гэж бодсон бололтой сониучлан харж байв. Бор цамцны нэг талаас барьж олзоо гаргахад нь туслалцав. Гэтэл тэндээс тэр хоёрын бодсончлон ногоон өндөг биш харин томоос том шар эрээн эрвээхий гаргаад нисэж орхих нь тэр ээ.

	— Яасан сайхан эрвээхий вэ! Чи юунд тавиад хөөж орхив оо! хэмээн Одмаа харамсахад Болд цаана нь бас нэг байсан бололтой цамц дотроо юм эрж байв.

	Харин Бор ер тоосон шинжгүй

	— Үүнээс гоё эрвээхий зөндөө байдаг юм чинь гэж зогсов. Гэтэл нөгөөх хайгаад байсан эрвээхий нь цамцны нь ханцуйд ороод үхсэн амьдын хооронд юм болж орхисон байлаа.

	Ээ хайран эрвээхий ёстой гоё эд байсан юмсан гэж Болд үглэсээр түүнийг Одмаа руу барилаа. Одмаа хазаад авах вий гэсэн шиг далавчны нь үзүүрээс болгоомжтой чимхэн аваад

	— Ёстой гоё эрвээхий байж шүү дээ хөөрхий. Энэ хараач хамаг сайхан алт нь хуураад уначихсан байна шүү дээ гэж үглэсээр түүнийг эргүүлэн тойруулан хэсэг хараад газарт хаяж орхиход .

	— За чиний нөгөөх их сүрхий байгаль хамгаалдаг чинь хаа байна хэмээн Бор түүнээс ороо авах гэсэн аятай асуув. Гэтэл тэр нь мөчөөгөө өгөхгүй.

	— Наад Болд чинь өөрөө ийм болгочхоод ирсэн байна шүү дээ. Тэгээд ч эрвээхий бол хортой амьтан гэж чи мэдэхгүй юу хэмээн мад тавив. Ийнхүү хялбархан бууж өгөхийг Бор ч бас бодсонгүй.

	— эрвээхий бүхэн хортой юм уу ямар. Хортой байлаа ч гэсэн эрвээхийг шувуу иднэ. Тэр шувуу чинь хортой шавжийг устгаж өгнө. Болд

	— Тэгээд яриад байвал бүх юм хортой, бүх юм ашигтай шүү дээ. За за хоосон цэцэрхээд байлгүй явцгаая. Нэг нэг сайхан эрвээхий бариад буцвал намар гэрийн даалгавар энэ тэрд хэрэгтэй байхгүй юу гэж бүр хэзээ язааны том хүн шиг хэлэхэд наад хоёр нь огт дургүйцэлгүй үгийг нь дагалаа.

	Улиасны төгөл хар модон ой хоёрын хооронд байх зурвас ширэг дээр нар халахын хэрээр эрвээхий олшрон тэдний хийх «ажил» дутахгүй болж ирлээ. Тэнд голдуу жижиг цэнхэр эрвээхий олон байх боловч хамгийн гоёыг олж барихаар хүүхдүүд өрсөлдөн гүйцгээнэ. Одмаа тэднийг суусан газар нь дарж авахаар болгоомжтой гэтэн ойртохыг бодож байхад наад хоёр нь эрийн хүчээр барих гэж байдаг чадлаараа гүйцгээх бөгөөд мань Бор, нөгөөх хурга ишиг болгодог зангаараа хөөгний! хөөгний! гэж орилсоор цамцаараа шилбүүрдэн хөөх аж. Удалгүй найзууд эцэж ядраад уул ажил нь онц зугаатай биш санагдах болов. Хамгийн түрүүнд нохой хошууны бут руу давхиж ороод хөлөө уруулж орхисон Болд

	— Найзууд аа! Одоо харьцгаая! хэмээн хэдэнтээ хашхирсаар улиасны ёроолд очиж суугаад шилбээ илж аягүй өвдсөн дүртэй ярвайлаа. Энэ байдлыг харсан Одмаа

	— Хүүе ээ! Бор оо! Болдыг могой хатгачихлаа! хэмээн хашхирсаар түүний дэргэд гүйж ирээд

	— Чи яав аа? Аа юун сүртэй юм бэ. Эрэгтэй хүүхэд байж. Энэ харахгүй юу, миний хөл халгайд түлэгдэж, бас энд гээд булчин дээрээ гарсан улаан зураасыг зааж их л сүйдтэй юм болсон мэт ярвайгаад 

	— Нохойн хошууны өргөсөнд... эсвэл өөр юманд ч юм уу урж орхилоо. Тэгсэн ч гэсэн би гүйгээд л байсан, харин сүүлд нь жаахан өвдөөд ирэхээр нь үзсэн чинь ийм болчихсон байна билээ хэмээн нэмж хэллээ.

	Болд Одмаагийн өөрөө яггүй янгуучилж байгаад сэтгэл амарсан мэт инээд алдаад нэг их тоосон шинжгүй додигор дүр гарган баруун хөлийнхөө булчин дээрх яльгүй шалбархайгаас цус гарч буйг мэдээгүй юм шиг ойртон ирж байгаа Борыг харж байлаа. Одмаа цус үзээд тэсэлгүй дуу тавьж:

	— Яана аа наадахаас чинь цус асгараад ирлээ. Халдвар орвол сүйд болно шүү хэмээн хэлээд хэрхэх тухай аргаа олж ядсан мэт ийш тийш харан томоогүй байрын хар нүдээ эргэлдүүлэхэд Болд уул өвсний толгойгоор арчиж хаяад:

	— Энэ муу юу болдог юм бэ. Бор оо! Чи хэдийг барив? гэж түүнийг лав хэн бүхнээс сайхан эрвээхий олж барьсан хэмээн хорхойслоо. Бор хавсарч барьсан гараа болгоомжтой нь аргагүй дэлгэтэл дотроос нь томоо гэгчийн шар цоохор эрвээхий гараад нисчихлээ. Тэд араас нь гурван зэрэг дуу тавин ухасхийсэн боловч өнөөх нь улиасны хоорондуур сүлжин хорхой хүрэм ганган эрээн далавчаа гялалзуулсаар нисэж одлоо.

	Бор шүүрс алдан гасалж

	— Хайран юм. Ёстой гоё эд байсан. Тийм биз. Та хоёр хараад авч чадав уу? хэмээн үнэн голоосоо харуусаж хэллээ.

	Ийнхүү гурван найзын эрвээхийн ан амжилт багатай дуусаж, гэрийн зүг ар араасаа цувран дуу шуу багатайнхан алхаж явлаа. Харин Бор «хургачин болж л тоглодог байж. Энэ хоёроос бүр ганц боллоо. Эд нар яагаад ийм гоё тоглоомын амтыг мэддэггүй байна аа. Мөн сонин юмаа бас! Ер нь энэ тухай ааваас асууя байз» хэмээн боджээ.

	 

	ӨВӨӨГИЙН ЗӨВЛӨГӨӨН

	 

	Борыг харихад аав ээж хоёр нь ирээгүй өвөө нь гурван настай бяцхан дүү Сарантай нь өрдөг тоглоомоор байшин барьж суулаа. Түүнийг ормогц мань өвгөн нүдний шилэн дээгүүрээ духайн харж

	— За хө чи юу гээгчийг хийгээд ингэтлээ уддаг билээ? гэв. Бор

	— Өвөө би ангийнхаа жаалуудтай гол дээр очиж эрвээхий барьж тоглоод ирлээ. Тэд нар л эрвээхий барина, эрвээхий барина гээд байхлаар нь би явсан юм л даа гэж гэмшингүй тайлбарлав.

	Өвөө нь түүний хөл дээрх шалбархайг ариутгал хийж хамгаалах хальсаар дарж боох хооронд Бор нөгөөх сонирхол татаж байсан асуудлаа мартсангүй.

	— Өвөө би танаас нэг юм асуувал болох уу гэлээ. Өвөө нь нүдний шилээ авч ширээний булан дээр болгоомжтойнхон тавиад

	— Тэгээч дээ миний хүүг гэж уриалагхан хэлэхдээ ач хүүгийнхээ нүүрээс ямар нэгэн сонин бодол олж харах гэсэн мэт анхааралтай ширтэн харж байлаа. Бор түүний их л сүржин дүртэй харахад инээд нь хүрэн жуумалзан:

	— Үгүй ээ, нэг их онц юм биш ээ өвөө. Та надад Болд, Одмаа хоёр яагаад хургачин болж тоглох дургүй байдгийн учрыг хэлээд өгөөч. Болд юм л бол эрвээхий барина эрвээхий барина гэнэ. Одмаа ердөө дээс тоглож шал дэмий гутлаа урах дуртай юм.

	Өвөө нь буйдан дээр очиж суугаад замбараагүй ургасан цагаан үсээ сөрөн илж Борыг өхөөрдөх мэт донжтой харж инээмсэглэнэ. Бор, өвөө нь яггүй чухал асуудалтай тулгарахдаа, ухаандаа хаврын наранд ээж суугаад шатарчин дуураймлуудтай тоглож байтал нь гарцаагүй хүнд байдал тулгарах юм уу эсвээс оройн сонинууд дээр гардаг гариг ертөнцийн тухай үгийн сүлжээнээс аль нэгэн юмыг тааж чадахгүйд хүрвэл тэгдгийг нь сайн мэдэх тул тавьсан асуултаа их л ухаалагт тооцон үздэг өвөөг нь юуны учир хүнд байдалд оруулж байгаагийн учрыг олж ядан дэмий л хэрхэн хариулахыг хүлээн харж байлаа.

	— Энэ ч тун чухал мөртөө нэн нарийн асуудал даа миний хүү. Чи ер нь энэ мэт зүйлийг аав ээжээсээ асууж үзсэн үү? гэхэд нь

	— Үгүй гэсний тэмдэг болгож Бор дал мөрөө хавчаад өөр юу ч хэлсэнгүй.

	— Эд нар ер нь хүүхдийнхээ төлөө санаа тавьдаггүй янзын улс шүү хэмээн тэр хүү бэр хоёроо зэмлэж байгаа бололтой хэлээд ачийнхаа толгойг зөөлөн илбэж

	— Хүн болгон адилгүй морь болгон жороогүй гэж байдаг шүү дээ. Чухам яагаад гурван өөр хүүхэд гурван өөр тоглоомд дуртай, гурван өөр морь гурван өөр явдалтай байна вэ гэдэг чинь дотоод нарийн учир шалтгаантай байдаг. Тэр гурав тэгээд нэг айлын хүүхэд ч бай, тэр гурван морь нэг гүүнээс гарсан ч бай хамаа алга. Энэ бол амьд ертөнцийн бүх хэсэгт нийтлэг адилгүй чанарын тухай хууль юм. Үүний хүчинд амьд ертөнц нэгж хэсгээсээ аваад нийтдээ хүртэл шалгаран сайжирч байх бололцоо олдог учиртай.

	Бор өвөөгийнхөө ярианы мөн чанарыг сайтар ухаж ядан дэмий л нүдээ эргэлдүүлэн гайхаж суув. Уул нь хэн ямар тоглоомд дуртайн тухай энгийн асуудал ийм ойлгомжгүй тайлбарт хүргэж болох байсан эсэхэд тэр бээр нэг л сайн итгэж чадахгүй байлаа. «Хүн зөнөдөг юм гэсэн манай өвөөд арай тэр нь ирсэн юм биш биз» хэмээн эргэлзэж суугаа ач хүүгээ том хүний дайтай бодсон мэт өвгөн тайлбар яриагаа огт хэнэггүй урсгасаар суув.

	Гарвал зүйчид өмнөх үеийн аль нэг шинж тэмдэг хэдэн удмын дараа давтагдаж болох тухай хэзээний мэдэж үүний давтамжийн магадтай чанарыг нарийн тогтоосон хир нь ээ зөвхөн гадаад шинж тухайлбал галбир төрхийг дэндүү эрхэмлэж заншсан улс. Тэд зан төрхийг дан ганц хүмүүжилд найдаж орхидог байна. Гэтэл хүний амьдрал, түүний аль нэгэн хэсэгт алслагдсан удмын зан төлөвийн ямар нэг онцлог давтагддаг байна л даа. Энэ маш их анхаарч үзүүштэй асуудал байж таарна. Тэр харж байгаа биз дээ. Чи одоо болтол малын дэргэд байгаагүй, эцэг эх чинь ч хэзээний хот гаралтай сэхээтэн улс, ер нь миний мэдэхийн малд ойр байсан хүн байхгүй. Би чамайг бүр багаасаа эхлээд хурга мал хэмээн тоглох дуртай, энэ маягийн шинэ үгийг ганц сонсоод л тогтоож орхидгийг ажиглаад гайхдаг байсан юм. Чиний тархинд лав эртний малчин удмын холбоотой ямар нэг юм байх шиг байсан. Удамшлын гаралтай иймэрхүү зүйлийг зөв чиглүүлж өгвөл тун муугүй байж таарна. За чи ойлгож байна уу? гэхэд нь Бор хүү 

	— Сайн ойлгохгүй байна аа өвөө! гэхдээ шал дэмий яриа байна гэсний тэмдэг болгож эвшээлээ. Өвөө нь ярьж байгаа сэдэв нь сонсогчдоо хэтэрхий томдоод байгаад дэмий арга барагдаж санаа алдаад бяцхан дүү Саранг нь хөтлөн өөр өрөө рүү явснаа эргэн харж:

	— Аль миний хүү тэр нүдний шил аваад өг. Би чамд нэг хүний хаяг өгье. Чи түүнтэй уулзаад ир. Тэр чамд тун их хэрэг болох учиртай. Хоолоо идчихээд шууд тийшээ оч! Гулсуур замаар арван минут хүрэхгүй явна хэмээн ярианыхаа өнгө, зүс царайныхаа байдлаар ихээ чухал юм гэдгийг нь ойлгуулан байж хэллээ. Бор сониучирхаж:

	— Юу хийдэг, ямар хүн юм бэ? Яг өвөө шиг чинь цагаан толгойтой. Гэвч тэр их юм мэддэг эрдэмтэн. Сонирхол шалгах төв гэж чи лав олон сонссон биз.

	Сургийг нь сонссон боловч очиж үзээгүй тийм газрын нэр дуулахад Борын загатнасан газар маажих шиг болж, нүд нь сэргээд явчихыг өвөө нь хараад өхөөрдөн инээд алдлаа. 

	 

	ЭРДЭМТЭН АМАРТАЙ УУЛЗСАН НЬ

	 

	Гялалзсан цайвар өнгийн шахмал эдээр хийсэн асар том барилгын өргөх шатаар гарч явахдаа Бор хүү ямар нэг ер бусын тохиолдолд тулгарч байгаагаа зөгнөн догдолж байв. Тэр бээр өвөөгийнхөө өгсөн бичгийг хаяхгүйн тулд баруун гараа хажуу халааснаасаа огт салгасангүй. Шатны бүхээгээс томоо гэгчийн чөлөөнд далдуу модны дунд байгуулсан усан оргилуурыг тойрон сонирхохгүй өнгөрч арай чадсангүй. Пэмбэгэр эдээр хийсэн чийглэг зөөлөн дэвсгэр дээгүүр удаан алхалж нарны туяан дундуур тоос шиг нарийн ширхэг үүсгэн усны солонгорон цацрахыг, дал модны мөчрөөс бахим хошуугаараа зууран залхуутай удаан хөдөлцгөөх цав цагаан өд сөдтэй бяцхан тоть шувуудыг хараад л баймаар байлаа. Африкт л ийм байдаг байх даа гэж бодоод тэр инээд алдаж улмаар өөрийгөө байшин дотор бус халуун бүсийн ширэнгэд байгаа юм шиг сэтгэхэд тун ч таатай байх аж.

	Борыг ийнхүү алмайран зогсож байтал жингэнэсэн нарийн хоолойгоор час хийтэл инээх сонстож яльгүй сочоов. Харвал өөрийн нь хэрийн насны нарийхан цагаан охин нүүрэмгий нь аргагүй ширтэн зогсож байлаа. Бор юу гэхээ олж ядан зогстол

	— Жаал аа! Чи энд түрүүн ирж үзээгүй юм уу? хэмээн асуулаа. Ямар хэвлүүхэн охин бэ гэж дотроо бодоод Бор инээд алдсанаа

	— Анх удаагаа л ирж байна. Ажил гараад гэж их додигор хариулав.

	— Ямар ажил? Чи чинь ажил хийдэг юм уу? 

	— Ажлаар ирлээ гэснээс ажил хийдэг гэж хэлээгүй байх аа. Аль вэ жаал аа, эрдэмтэн Амар гуай хаана суудгийг мэдэхгүй биз? гэв. Нөгөөх охин түрүүчийнх шигээ шингэн дуугаар инээж:

	Тэр чинь манай өвөө байхгүй юу. Чи заавал өөртэй нь уулзах юм уу?

	— Аа аа, тийм юм бий гэж! Бор том хүн шиг нухацтай хэлээд ашгүй амархан олох нь шив хэмээн олзуурхан бодлоо.

	Нөгөө охин дахин юм хэлсэн ч үгүй. Борын гараас хөтлөн ойн таатай үнэр ханхалсан саруулхан гудмаар алхав. Бор бичгээ тэмтрэн үзэж цамцныхаа товчийг шалгалаа. Охин үүдээр нь шагайж

	— Өвөө аав аа! Тантай хүн уулзах гэж ирлээ гэж чанга хэлэв. Бор яагаад ч юм ичих шиг болж

	— Хүн юм уу даа ямар. Хүүхэд гээч гэж шивгэнээд араас нь зөөлөн нударч байв. Үл ойлгогдох элдэв машин багажийн биет загвар аятай юм дүүрэн өрсөн урт ширээний ард яг өөрийн нь өвөө шиг цав цагаан толгойтой булиа бүдүүн хүн зогсох бөгөөд тэр бээр нимгэн цайвар цамц, өргөн өмд өмссөн нь загас жараахай эргүүлэн нуур цөөрмийн захаар олонтоо таардаг танил настнуудаас нь огтын ялгаагүй харагдах аж. Хэн нэг дорвилог зочин ороод ирэх юм шиг босоод хүлээж байсан өвгөн Борыг хараад гайхсан аа нуун хөгжилтэй инээд алдаж дараа нь зориут царайгаа төв болгон

	— Та надтай уулзах гэж ирээ юу? Тийшээ суу... гээд зөөлөн сандал заалаа.

	Бор шалгалтын үед сандрахдаа тэгдэг зангаараа шилээ маажин хулгаж

	— Үгүй ээ. Өвөө танд үүнийг өгөөрэй гэсэн юм гээд нөгөөх зурвасаа гарган сарвайв.

	Амар гуай эхлээд толгойг нь илж өхөөрдөөд 

	— Өө би таныг албаны чухал хүн гэж бодсон чинь өвөө нарын шуудан хүргэгч байсан юм шив. Гэсэн ч муу юм юу байх вэ. Тийм биз Оюунаа гэхэд нөгөөх охин жуумалзан инээж толгой дохив. Бор түүнийг хараад хүүхэд танд бичиг авчирлаа гэхгүй энэ охиноос л боллоо хэмээн бодож зогсов. Өвгөн бичгийг гүйлгэн хараад

	— Аа чи чинь манай Далайн нэг сүрхий сахилгагүй ач байдаг гэсэн тэр байх нь ээ. Бид та нар шиг хэргийн эзэд байхдаа хамт сурч байсан юм. За тийм байдаг байж. Суу суу.

	Тэнд суу миний хүү. Манай Оюунаа та хоёр хэдий завдаа танил болоод орхив доо. Ээ дээ хүүхэд байх ч мөн сайхан даа. Би та хоёрын оронд ганц өдөр боловч хүүхэд болоод хургачин тугалчин гээд тоглох сон. Ингэхэд чамайг хэн гэдэг вэ?

	— Бор гэдэг.

	— За Бор минь чи өвөө бол, бичний оронд хүүхэд больё тэх үү? Тэг л дээ. Ердөө ганц өдөр шүү дээ.

	Амар гуайн ийм тоглоом наргиан болсон хээ найгүй байдалд Бор тайвширч ширээн дээрх машин багажийн загваруудыг сонирхон ажиж эхлэв. Өвгөн суудалдаа суугаад түүнийг таг дуугүй харж байснаа:

	— Сонин байгаа биз? гэлээ. Болд зөвшөөрөн толгой дохиж инээмсэглэв.

	— Наадах чинь зөвхөн загвар шүү дээ. Жинхэнэ байдал дээр нь үзүүлье, чамд.

	— За гэж Бор хэлчхээд энэ лав тоглож байгаа байх гэсэн шиг нүүр өөд нь харвал

	— Сайн байна, эр хүн, За явъя! гээд тэр босонгоо ширээнийхээ буланд байгаа дуудлагын олон товчны нэгийг дарахыг Бор ажлаа. Өвөө энэ хүнд юу гэж бичээ юм бол? Замдаа үздэг байж хэмээн бодсоор Бор түүнийг даган үүд рүү эргэлээ. Амар гуай хүүхдүүдийн хамт шууд доош буун гадаа гарч ирснээ 

	— Миний охин цэцэрлэгт тоглож бай! хэмээн ач охиндоо хэлээд Борын хамт хашаа доторх өөр нэгэн намхан байшинд орж явчихлаа. Хаалганы дотор талд буйдан дээр сууж агсан залуу Амар гуайг хүндлэн босоод

	— Хаана очих нь вэ хэмээн асуухад өвгөн

	— Арван тавд гэж товчхон хариулаад эрээн даавуу шиг замбараагүй хээтэй хэсэгхэн зайд дугуйруулж тавьсан хэдэн сандлын нэгэн дээр очиж суугаад Борд

	— За найз минь энд суу гэв.

	Мань эрд нэг л ер бусын санагдаж байсан боловч олон юм эргэцүүлэх боломж олдсонгүй дэргэд нь очиж суулаа. Гэтэл яльгүй хүнгэнэх чимээ гарч тэр хоёрын сандал бусдаас сугаран доошилж эхэллээ. Борыг сандрахдаа сандлынхаа бариулаас зууран авахад

	— Айлтгүй хүү минь. Бид одоохон хүрч очно. Тэгээд олон сонин юм үзнэ гэж өвгөн тайвшрууллаа.

	Сулавтар ногоон гэрэл туссан гялгар ханатай хонгил дундуур тийнхүү хэдэн мөч яваад хачин нүсэр цогцолбор эгнүүлэн тавьсан томоо гэгчийн өрөөнд шууд орлоо. Өвгөнийг босоход Бор мөн дуурайн босоод сандлууд нь хэрхэн байрандаа эргэж буцахыг ажиглах санаатай харсан боловч тэд байраасаа хөдөлсөнгүй.

	— За нааш ир. Хоёулаа нэг захаас нь эхэлье гээд Амар гуайг гар дээрээс нь татахад тэр бээр дуулгавартай дагалаа.

	Дундах зайнд нь мянган хүн уужуухан багтахаар цэлгэр тасалгаа аж. Энэ үзсэн сонин юмаа сайн тогтоож аваад ангийнхандаа, танил хүүхдүүддээ ярих юм шүү. Тэд лав их гайхна даа. Ер нь надаас өөр хүүхэд энд орсон болов уу даа гэхчлэн Бор нэлээд олон юм бодож амжлаа.

	Тэд явсаар хамгийн булангийн машины хажууд ирэв. Түүний урд талд нэг, хойд талд нэг сандал аятай лав л хүн суухад зориулсан баймаар юм байх аж. Амар гуай хойд талынх дээр нь суугаад

	— За чи тэнд суучих. Ингэхэд чи бид хоёр чинь сайн танилцаагүй юм байна. Энд сууж байгаад тухтайхан танилцаад авъя гэлээ. Бор тэнд суугаад юу хэлэхийг нь хүлээв.

	— За хөө чиний нэр овог чинь хэн билээ дээ? 

	— Бор. Амгалангийн Бор гэдэг.

	— Нас сүүдрээ яривал?

	— Арван нэг хүрэх гэж байгаа.

	— За тийм байж. Чамайг хургачин болж тогло! гэж аав чинь хэлдэг биз!

	— Үгүй ээ. Би өөрөө л...

	— Ийм хот газрын сэхээтний хүүхэд байж хурга гээд байдаг. Чи өөр тоглоомоор тоглоход яадаг юм бэ?

	— Ах аа би өөр тоглоомоор тоглодог шүү дээ. Өнөөдөр бид эрвээхий барьсан.

	— Аа тийм үү. Бид гэдэг чинь хэн байсан хэрэг вэ?

	— Болд, Одмаа энэ тэртэй.

	— Бодвол хэн нэг чинь эхлээд эрвээхий барих санал гаргаа биз дээ?

	— Болд л...

	— Хэн чинь эхлээд уйдав даа.

	— Юу...Би гэртээ харья гэсэн.

	— Зүйтэй сайн хүү байна шүү чи. Одоо хоёулаа дараагийн машиныг үзэх үү.

	Бор тэр чухам юун тухай машин болохыг асууя гэж санагдавч энэ тухайгаа гаргаж хэлсэнгүй. Дараагийнх нь том дөрвөлжин босоо машин байлаа. Тэр гадна талдаа хоёрын зэрэг товчноос илүү онц тоноггүй мэт санагдав. Түүний нэгийг мань өвгөн дартал нэг талаараа онгойн хүн ормоор нүх гарав.

	— Бор оо! Чи ийшээ ороод дотор талын тэр олон гэрлүүд асах нь уу, үгүй юу сайн хараад орхиоч! Наад муу машин чинь нэг л сайн ажиллаж өгөхгүй байна. Бор дотогш ортол хаалга нь аяндаа хаагдлаа.

	— За сайн хараарай! тэвдэж болохгүй шүү. Би одоохон энд нэг юм засаад орхиё гэх өвгөний дуу хүнгэнэсэн битүү сонстлоо.

	Тэнд янз бүрийн өнгөтэй хэдэн мянган өчүүхэн гэрлүүд яаж ийхийн завгүй анивчин солигдох нь хараа гүйцэн ажих аргагүй байлаа. Чухам аль нь асахгүй байгааг олоод харчих санаатай Бор хэрдээ л их чармайлаа.

	Удалгүй хаалга онгойн

	— За гараад ир! Асахгүй юм байна уу, цаадахад чинь? гэсээр Амар гуай инээд алдан угтав.

	— Мэдэхгүй ээ. Асаж л байх шиг байна хэмээн Бор сайн ажиж чадаагүйдээ ичингүйрэнхэн бөхийв.

	— Одоо дажгүй байх аа. За дараагийнхыг нь үзэх үү? гэхэд нь Бор толгой дохив.

	Энэчилэнгээр залуу хөгшин хоёр олон машиныг «үзсэн» боловч Бор төдий л ихийг мэдэж эс чадлаа. Тэр бээр тоймгүй олон юмыг өвгөн эрдэмтнээс асуух сан гэж бодовч ер тийм зав олдсонгүй дэндүү ихийг богино цагт үзсэнээс дэмий л дуулгавартайгаар даган явахад хүрчээ. Гэсэн ч хөвүүний сэтгэл оюуныг харсан сонссон бүхэн нь завсаргүй эзэмдэн баясгаж, их бахдалыг авчирч байлаа. Хагас цагийн турш ийнхүү олон машин багажийг сонирхон явсны эцэст өвгөн нэгнээс нь ямар нэг цаасан туузыг сугалж аваад

	— За найз минь! Аяллаа үүгээр дуусгаж азная. Одоо хоёулаа дахиад дээш гарна. Тэнд чи бид хоёрын энэ бяцхан зугаалга хэр амжилттай болсныг хэлээд өгдөг газар бий. 

	Ингэж хэлэхэд нь Бор толгой дохин инээд алдаад өвгөн ах намайг зүгээр нэг юм үзүүлье гэж ч бодоогүй бололтой шүү. Энэ лав өвөөгийн зурвастай холбоотой байж таарна. Замдаа түүнийг үздэг байж шүү хэмээн дахин харамсав. Тэгээд ч мань хүн юу юуны тухад хүрэлгүй элдвийг шалгаагаад яах вэ гэж шийдсэн ажээ.

	Амар эргэж тасалгаандаа ороод машинаас авсан цаасаа анхааралтай ширтэн байж ярьсан нь: 

	— За хө ямар төрлийн ажил чиний зуны амралтад хамгийн сайн нөлөө үзүүлэхийг чи мэдэх үү. Одоогийн хүүхэд хамгийн дээд зэргээр бие, сэтгэлээ амраах тийм хэлбэрийг сонгож авдаг болсон. Ингэхлээр чи ч гэсэн бас дэмий цаг үрэх нь зохимжгүй юм. Тавдугаар ангид орох хүн гэдэг чинь яггүй эр болж байна гэсэн үг шүү дээ. Ах нь чамд хурга ишиг болж тоглохын оронд хургачин болох хэрэгтэй гэж зөвлөх байна хэмээн ярилаа.

	Бор дуугай л чагнаад толгой дохиж байлаа. Ийнхүү учир холбогдол нь төдий л олдмооргүй атлаа сүрхий сэтгэл догдлуулам юм хэсэг яриад мань эр өөд айхавтар ширтэн харлаа.

	— Ах аа тэгээд өвөөгийн бичгийн хариуг өгнө биз? хэмээн Бор гол асуудлаа мартчихуузай гэсэн шиг шал өөр юм хэллээ. Энэ нь өвгөнд их л инээдтэй санагдсан бололтой байдгаараа чанга инээж

	— Битгий санаа зов. Би тэгж та нар шиг нэг эрвээхий хөөгөөд л нэг хурга болж тоглоод л хамаг юмаа мартаж орхидог хүн биш найз минь. Өгнө өгнө өгөлгүй яах вэ. Харин чи миний түрүүчийн хэлдэг хургачин бол гэснийг юу гэж үзэж байгаагаа хэлээд өгвөл их сайн байна. Тохирлоо шив.

	Хургачин болох гэсэн үгийг Бор сайн ойлгож байсан боловч чухам яаж болох, тоглоомгүй үнэнээсээ хургачин болох эсэхийг нэг л сайн ялган төсөөлж чадахгүй эргэлзээд байсан болохоор

	— Юу... Ах аа тэгээд би ёстой жинхэнэ хургачин болж болох уу? гэж асуув. Өвгөн мөн л түрүүчийнх шигээ тас тас хийтэл чанга инээж

	— Яриад яах вэ. Май, май гэж майлаад тонтгор хөөрхөн сүүлээ бондгонуулан тоглож гүйдэг, томоогүй зантай, эзнээсээ зугтаж тоос татуулан харайдаг амьд хурга байхгүй юу.

	— Надад хурга олдох болов уу даа гэж Бор тун итгэл муутай дуугарав. Өвгөн түүнийг өхөөрдөн инээж

	— Хурга олох гэдэг чинь хургачин олохоос олон зуу дахин амархан хэрэг шүү дээ. Чи л хургачин болох юм бол би хурга олох талыг нь өөрөө хариуцъя.

	Бор түүнийг тоглоом хийж байгаагүй биз хэмээн бодоод итгэл муутай царайчлангуй харсан боловч нүдэнд нь далд баясгалангийн оч гялалзан бүхийг мань өвгөн олж хараад сэтгэл дүүрэн мишээв. Тэр суудлаасаа босож, халхгар цамцныхаа товчоор оролдон байж хэлсэн нь:

	— Чамайг жинхэнэ хурга хариулах хүсэлтэй юм гэж би ойлголоо. Тийм биз?

	— Тийм гэж хариулаад түүнийгээ давхар батлах гэсэн мэт Бор толгой дохив.

	Гэвч тэр хотод жинхэнэ хурга байхгүй, тэгэхлээр хөдөө ямар нэг аж ахуй дээр очих болно. Гэрээсээ дэндүү хол байх нь бас ч яггүй байх. Ядаж танил найз нартайгаа дуртай цагтаа уулзаад байж болохгүй. Ер нь яадаг хэрэг билээ?! гэхчлэн олон юм эргэцүүлж амжив.

	— Эр хүн. Одоо тэгвэл өнөө маргаашаас хэтрэхгүй ажилдаа орсон нь дээр шүү хө гээд өвгөн бичгийн цаас гаргаж хэдэн юм татлаад дээр нь тусгай тэмдэг дарж түүн рүү сарвайгаад хэлсэн нь:

	— Май үүнийг аваад яв! Залуу найз минь чиний төлөө багагүй цагаа алдсаныг мань бодолцож битгий дураараа дургиад байж үзээрэй. Нэг үгээр хэлэхэд чамайг олигтойхон хургачин бол! гэх гээд байна шүү би.

	Бор бичгийг нь авч харлаа. Тэр таталган бичсэн хэдэн мөр өөрийг нь мэдэхгүй, үзээгүй үсэгтэй байх аж.

	— Үүнийг өвөөд өгөх үү? гэвэл

	— Үгүй ээ хө. Тавин тавдугаар тойргийн хоёрдугаар байшинд маргааш эртхэн аваад оч «Хонины фабрик» гэдэг чинь тэр байгаа юм. Одоохондоо туршлагын чанартай байгаа боловч бүх улс орныг тэр хониор хангах гол уурхай болох нь дамжиггүй. Тэд нар манай «Сонирхол шалгах төвийг» сайн хургачин олж өгнө үү гэсэн захиалгаар дарж гүйцээд байгаа юм. Ашгүй өнөөдөр арван хоёрдох хургачнаа оллоо. Дахиад гурвыг олбол болох нь тэр. Ойлгомжтой юу?

	— Та намайг шалгасан хэрэг болж байна уу? Тэртэй тэргүй би хургачин болох сонирхолтой юм чинь.

	— Тийм ээ. Шалгасан хэрэг. Би чамд тэр олон машин тоногийг танилцуулахдаа зүгээр л томоогүй сониуч хүүхдийн зугаа гаргах гэж тэгээгүй юм шүү. Тэр машинууд чиний сонирхлын удамшлын мөн чанар хийгээд, тогтвортой эсэх зэрэг асуудлуудад хариулж өглөө. Түүнээс үзэхэд чи ясны сайн хургачин болох нь ямар ч эргэлзээ алга! хэмээн хэлээд Бор өөд нүдээ том болгон ширтэв. Асуудлын мөн чанарыг бага зэрэг гадарласан Бор

	— Тэр хонины фабрикт чинь тэгээд амьд хурга байх л юм биз дээ? хэмээн эргэлзэнгүй лавлавал өвгөн хүд хүд инээж

	— Миний худлаа хэлсэн үнэн хэлснийг цаг дээр нь мэднэ найз минь. За амжилт хүсье. Харин явцын дунд хургачин байх нь сонин биш санагдах юм бол заавал надтай ирж уулзаарай! Үүнийг мартаж болохгүй шүү. За баяртай! гэв.

	Бор түүний яарч байгааг мэдсэн боловч энэ хачин эрдэмтэн хийгээд олон жигтэй сонин машинуудыг найз нартаа бас үзүүлээд авах завшаан горьдож

	— Ах аа! Энд чинь зөвхөн хургачны л сонирхлыг судалдаг газар биш биз дээ Бас... Гэтэл Өвгөн түүний санааг мэдээд

	— Хаанаас. Бүгдийг. Өөрөөр хэлбэл хүний оюун санаа бие бялдрын онцлогт дээд зэргээр тохирсон тийм ажил төрлийг олж өгдөг газар. Ийм болохоор манай ажил үргэлж дороосоо ундраад байдаг юм. «Хүн хүний дур, гүзээ гүзээний булан» гэдэг үг байдаг биз дээ.

	— Тэгвэл ах аа! Манай ангийн...гэтэл

	— Тэдний тухай дараа болъё! Эрт орой алин боловч бүх хүн манай үүгээр заавал орох болдог гэлээ. Бор бичгийг нь цамцныхаа энгэрт хийгээд баярласнаа илэрхийлж арга буюу гарахаар үүд зүглэв.

	 

	ГЭР БҮЛИЙН ШУУРХАЙ ЗӨВЛӨГӨӨНИЙГ ӨВӨӨ ДАРГАЛАН ХИЙЛГЭВ

	 

	Борыг гэртээ харихад өвөө нь алга байлаа. Дүүг салхинд гаргаж яваа юм байна гэж тэр түвэггүй таалаа. Тэр орж ирүүт Болдод сонин сайхнаа ярих гэж утсаар дуудлаа. Хорин минут болоогүй байхад найз хүү нь амьсгаадсаар гүйж ирлээ. Орж ирүүт түүний асуусан нь:

	— Та ямар сонин юмны тухай яриад байна вэ? Аав намайг аваад маргаашаас дорнодын тал руу явна гэсэн. Чи хамт явахгүй юу?

	— Өнөөдөр хөгшин чинь маш сонин юм боллоо. Манай өвөө байна шүү дээ их хачаан. Намайг гэнэт л тэр сонирхол судлах төв гээч юм руу хөөдөг байхгүй юу. Тэгээд юу болсон гэж санана. Газар дор ёстой аймшигтай олон, олон гоё машинууд байсан. Өвөөгийн танил Амар гуай гэдэг эрдэмтэн намайг өөрөө дагуулаад түүнийгээ үзүүлж зөндөө их юм ярьж өглөө. Тэгсэн чинь байна шүү, намайг жинхэнэ хургачин болж чадах нь уу гэдгийг шалгасан байхгүй юу. Тэр байшинд нь хэчнээн гоё гэж санана. Усан оргилууртай бас их гоё дал модтой, тэр дотроо цав цагаан тоть шувуунуудтай. Багш яагаад одоо болтол биднийг тэнд аваачаагүй юм бол оо. Намайг байна шүү дээ ёстой жинхэнэ амьд хурга хариулдаг хургачин болгоно гэсэн. Түүний ярьсан энэ эмх замбараагүй юмыг би хүний урамд өчүүхэн ч ойлгоогүй гэв. Болд дэмий баахан чагнаад эвшээж

	— Өө чи юугаа яриад байгаа юм бэ. Чамтай хурга болж тоглох өөр хүүхэд олдсон хэрэг үү? Тэглээ ч гэсэн нэг их сонин болгож утсаар дуудаад байх хэрэг алга шүү дээ.

	Тэр ингэж хэлээд урамгүйнхэн дүртэй босож явах маяг үзүүлэв. Бор сандарч

	— Найз аа чи жаахан хүлээ л дээ. Юу ч ойлгоогүй байж тунирхаад байх чинь.

	— Чи өөрөө ойлгомоор ярихгүй юмыг би яах вэ дээ.

	— Харин би ярих гээд нэг сайн учрыг нь олохгүй байна л даа. За чи жаахан хүлээж бай. Би нэг аяга хүйтэн юм залгилаад орхиё.

	Бор гал тогооныхоо өрөөнд түргэн гүйж ороод шилэн савнаас жимсний шүүс хийж залгилангаа өөрийнхөө ярих чадвар муутайдаа бухимдах шиг болж чухам болсон явдлыг найздаа яаж ойлгомжтой ярих вэ хэмээн бодлоо.

	— Ийм учиртай юм байхгүй юу. Амар гэдэг эрдэмтний ажилладаг газарт хэн ямар зүйлд сонирхолтойг яг тогтоож чаддаг машинууд байна. Түүний тусламжаар хүн өөртөө хамгийн тохиромжтой ажлыг сонгон авч болох юм байна. 

	— Хэц эс! Юунд дур сонирхолтойгоо мэдэхгүй машинаас будаа идэж байдаг хүн чамаас өөр байх болов уу даа. За чи өөрөө юу болсноо яриач дээ?

	Бор олон юм ярихын оронд цамцныхаа хармаанаас Амар гуайн өгсөн бичгийг гаргаж түүнд үзүүлээд

	— Үүнийг аваад хонины фабрикт оч гэсэн. Тэнд янз нь амьд хурганууд зөндөө байдаг л бололтой. 

	— Хонины фабрик гэнэ шүү. Чи мөн ярьдаг эр ээ бас. Хонь хургыг чинь тэгээд үрлэн чихэр шиг хийгээд байдаг гэж санадаг юм биш биз дээ чи.

	— Арай ч үгүй байх л даа. Гэхдээ лав тэнд хурга байх нь байгаа юм билээ.

	— Энэ учир нь олдохгүй зурвас дээр чинь тэнд хурга байна гэж баталсан байна гэж үү?! Хай мэдэхгүй. Чи мөн хөгийн эр юмаа гээд Болд нүднийхээ нулимсыг гартал инээж түүнийг шоолов. Үүнд нь Бор гомдож царайгаа улайлган дуугүй болчхов.

	Чи тийм л юм бол надтай хамт яваад хонины фабрик дээр очоод үзэхгүй юу. Тэр том эрдэмтэн худлаа хэлээгүй байлгүй гэж Бор арга нь барагдсан бололтой хэлэв.

	— Хонины фабрик шүү. Ха ха ха манай ангийнхан дуулбал лав чамайг солиорч гэх байх гэсээр Болд түүнийг шоолон инээж байтал гаднаас өвөө нь аахилж уухилсаар ороод ирлээ. 

	— За та нар чинь юун их инээдэм ханиадам болоод байгаа билээ гэсээр тэр унтаж орхисон бяцхан охиныг орон дээр нь болгоомжтой тавив. Энэ бол дүүгээ сэрээвзэй гэсэн үг гэдгийг Бор ойлгож дуугаа нам болгон

	— Өвөө би нөгөө газар чинь очоод ирлээ. Намайг ёстой жинхэнэ хургачин болно гэсэн. Бас хонины фабрикт аваачиж өг гээд нэг ийм бичиг өглөө. Энд лав миний тухай бичсэн байх. Та уншиж чадах уу гээд өвгөнд үзүүлэв. Өвөө нь нүднийхээ шилийг арчиж зүүгээд уул бичгийг авч харснаа

	— Тэгнээ тэр. Би бүр мэдээд л байсан юм. Юу ч гэсэн аав ээжийг чинь ирэхээр болъё.

	— Юу гэсэн байна өвөө? гэж Бор түүнийг шалсан боловч тэр онц юм хэлсэнгүй. Цагаа болохоор мэднэ ээ гайгүй гэлээ.

	Болд төө хэртэй хоёр мод хармаанаасаа гаргаж сэмхэн Борд харуулаад, үүгээр би чавх хийнэ. Чи надад туслах уу. Хулгана, зурам, болжмор, мэлхий харваж тоглох гэсэн юм. За гаръя л даа.

	Болдыг ханцуйнаасаа угзраад болж өгөхгүй болохоор Бор өвөөгөөсөө жаахан гараад ирэх зөвшөөрөл гуйв. Гэтэл ашгүй зөвшөөрлөө. Учир нь өвгөн бяцхан охиныг унтахтай зэрэг өөрөө бас унтдаг заншилтай байжээ.

	Бор, Болд хоёр байшингийн өмнөх цэцэрлэгт талбайд гараад саглагар том царс модон дор сууж хургачин болохтой холбогдсон элдэв асуудлаар ядартлаа маргалаа. Маргаан гол нь Болдоос үүсэж байв. Тэр Борын ярихыг ерөөс утга учиргүй зүйл хэмээн дахин дахин тал талаас нь батлахыг оролдоно.

	— Чи шал тэнэг юм аа. Ямар нэгэн үйлдвэр дээр очоод тэнд хургачин болно гэж чиний наад толгойд чинь яаж оров оо. Жаалуудаар тоглоом хийх дуртай өвгөн ч юм билүү, тэр Амар гуай чинь. «Хүдүү» бол өөр хэрэг. Тэнд ёстой жинхэнэ хурга байдаг. Гэтэл богино хөлийн малыг өнгөрсөн жилээс эхлээд улс даяар электрон хариулагч бүхий бэлчээрийн сүлжээнд оруулсан гэдгийг мэдэж байна шүү дээ.

	Найзын нь яриа Борд тэр болгон таалагдахгүй байлаа. Мань хүн хэлэх үгээ олж ядан хэсэг бухимдаж байсан аа: 

	— За за хөдөөг «хүдүү» гэж хэлэхийг бодоход чи ёстой аргагүй мэддэг эр юм. Электрон хариулагч гэж байна, тэр чинь чухам юу болохыг мэдэж байна уу чи. Бүх малыг эзгүй задгай тавина гэсэн үг биш биз дээ. Аль эсвэл чи хөдөө аж ахуйн хичээл дээр заалгасан хамаг юмаа хоёр гуравхан хоногт идэж орхио юу. Ялангуяа нялх төл гэдэг чинь нэг хэсэгтээ үргэлж хүний арчилгаа халамж шаардана. Бараг зуны дунд үе хүртэл тэр шүү дээ. За байз хэд хоног гэж заалаа даа. Ерэн хэд л юм даг, би сайн санахгүй байна. Ингэхлээр хургачин хэрэгтэй мэргэжил үү? Чи бодоод үз л дээ.

	— Хөдөөг би чамаас муугүй мэднэ. Аавтайгаа би хөдөө дандаа явдаг шүү, тэгж ярих юм бол. 

	Болдын чих улайж янз нь уурлах төлөвтэй болж ирэв. Гэвч тэр өөрийн нь хэлсэнд давагдаад үгээ олохгүй бухимдаж байна гэж Бор бодоод дараагийнхаа хэлэх үгэнд нэлээд чамбай юм бэлтгэх санаатай бодож суув. Яагаад ч юм бэ, инээд нь хүрэх шиг болж байлаа. 

	Аварга том царс модны хачин эв хавгүй сарвайсан мөчир дахь дундуураа шоргоолж аятай тасархайтсан үй түмэн навчнуудын завсраар ташуу тусах нарны туяаг анх үзэж байгаа мэт Болд сөлийн харж уруулаа хазлан хэсэг дуугүй байснаа

	— За харьдаг юм билүү дээ гэж хэлэх дууны өнгөнд тунирхуу хааш яаш байдал илэрч байв.

	Найзыгаа ийнхүү хэл амаа ололцож чадалгүй явуулчих нь Борд эвгүй санагдсан бололтой инээж маадганахаа больж:

	 — Үгүй ээ чи өөрөө учрыг нь олохгүй байна шүү дээ. Хэдийгээр доороосоо дээрээ хүртэл малчны холбогдолтой бүх мэргэжил ихээхэн хөнгөвчлөгдөж...гээд түүнийг учирлангуй зугуухан ярьж гартал 

	Байгаа нь үнэн боловч манайд малчны уламжлалт ариун хөдөлмөр түүхийн ёсоор устаж ариллаа гэсэн үг биш шүү. Тэр улам бүр нарийсан улам бүр хариуцлагатай болж байна. Тэгсэн учраас ч баруун хязгаарын малчид дээд сургуулийн лекцэд суухаар өглөө ирээд орой буцаж байна.

	Хэрэв тэнд үнэхээр хийх юм байхгүй болсон бол тэгж явах шаардлагагүй шүү дээ. Тийм биз гээд л авч гарах нь шив дээ. Нэртэйгээр нь Дорж багшийн заадаг хичээлээс иш татаач! Тэгвэл сая шударга хэрэг болно. Санаандгүй байтал Болдын үг Борд яггүй сөрөх цохилт боллоо. Тэр яах учраа олохгүй суудал дээрээ хавчиж чихнийхээ омгийг нэг их загатнаад орхисон юм шиг чанга маажиж

	— За боль доо чи юун онгироо юм бэ. Зүгээр л санаанд орохоор нь хэлсэн болохоос биш би ямар Дорж багшийн хичээлийн соронзон бичлэгийн тууз болоо юу. Чи өөрөө сайн бодохгүй байна шүү дээ. Уул нь энд учрыг нь олж ядах хүнд юм алга гэж хэлэх Бор хүү найзаа аргадаж яаж ийгээд эвлэрэх хүсэлтэй байгаагаа сүүлчийн өгүүлбэрийнхээ аясаар илэрхийлж байв.

	— Одоо чинь зургаадугаар сар. Гэтэл бог мал бүр гурав дөрвөн сар гэхэд төллөөд дуусаж орхино, ойлгов уу. Тэгээд чи бойжиж томроод бүр хонь болж гүйцсэн тийм хурга л хариулж гарч дээ гээд Болд хөдөлшгүй үнэн юм хэлсэн хүний итгэлтэй байдлаар алсыг ширтэж шүднийхээ завсраар шүлсээ хаяж суулаа. «Нээрэн энэ чинь юу болж байна аа» гэж Бор хэсэг зуур тээнэгэлзэн бодсон боловч Амар гуайн итгэлтэй үгс, дөлгөөн сайхан царай санаанд нь ороход

	— Би харин чамд хэлээд байна шүү дээ. Миний хариулах тэр хургануудыг чинь тусгай үйлдвэрт, яагаа вэ тэр «Хонины фабрик» гэдэгт чинь хийгээд гаргах учиртай юм. Тэгээд малын зүг сайн мэдэх хүүхдэд өгч хариулгана. Би л тэгж ойлгосон. Ер нь ч мэдээжээр тэгэх байх.

	— Малын зүг энэ тэр гээд чи тун догь ярих юмаа. Ийм хачин үг хаанаас олоод тогтоочихдог байна аа. Яах вэ машин багажийг бол хийж болно. Үүнд ямар ч тэнэг жаал байлаа гэсэн эргэлзэхгүй. Гэтэл хонь, амьтан, ургамал гээд ирвэл ухаантайхан хүүхэд болгон шал тэнэг зүйл гэж хэлнэ. Тийм биз дээ. Ийм хөгийн юманд итгэж суух юм бол заалгасан хичээлээ өчүүхэн ч ойлгоогүй гэсэн үг. Ямар боловч амьд биеийн үл гүйцэлдэм нарийн түвэгтэйн тухай юу ч мэддэггүй хүний яриа.

	— Би чамайг бодвол амин судлалын хичээл дээр дандаа онц авдаг байтал харин бүр...гээд Бор нүдээ дүрлийлгэн өндийж ирэхэд:

	Болд үгүй ээ энэ чинь зодолдох нь уу гэсэн шиг биеэ хурааж болгоомжлоод

	— Тэр бол хоосон мэдлэг. Амьдрал ахуйгаас тасархай үхмэл бясалгалт гэж додигор хэлэв

	Бор дороос нь чулуу нухсан бололтой суудлаа засаад

	— Чиний нөгөө мундаг чинь аль вэ. Наран багшийн үгээр намайг лантуудаж гарах нь шив. «Үхмэл бясалгалт» энэ тэр гээд...(ха ха ха)

	— Болд хошуу цорвойлгон байж учирлах нь:

	— Шинжлэх ухаан бол шинжлэх ухаан. Эртний грекийн эрдэмтдийн үгийг ч бид хааяа давтаж болдог биз дээ хэмээн хэлээд ер нь мөчөөгөө өгөх шинжгүй байдлаар найзынхаа халууцаж улайсан нүүр өөд сөргүүлэн харав.

	Ийнхүү онц амжилтад хүрээгүй боловч сүрхий улайрган маргалдаж сууцгаасан хоёр жаал

	— Уучлаарай та хоёрын яриаг таслахаас өөр аргагүй боллоо гэх хүнгэнэсэн сүрлэг дуунаас цочин дээш харцгаавал Борын аав инээд алдан зогсож байлаа.

	— Би хоол идмээргүй байна гэж Бор таслагдсан яриандаа харамсах мэт хэлбэл аав нь

	— Би ч чамайг хоол ид гэж уриагүй шүү дээ. Цаг ч болоогүй байна. Харин гэр бүлийн шуурхай зөвлөгөөн хийлгэх гээд өвөө чинь биднийг бүр суулгадаггүй. Аль вэ миний хүү хоёулаа харья. Та хоёр тун салмааргүй байвал хамт яв л даа яах вэ.

	Аавыг нь ингэж хэлэхэд Болд хэрхэхээ шийдэж ядан найзыгаа харлаа. Тэгтэл цаадах нь мөн төдий л олигтой юм хэлмээргүй шинжтэй хулалзаж суусан тул

	— За би харилаа. Орой уулзана шүү гэх нь «яриагаа заавал дуусгахаас нааш санаа амрахгүй» гэсний тэмдэг болж байлаа.

	Тэр хоёрыг ороход зочдын өрөөний гол дахь дугуй ширээний ард ээж, өвөө хоёр нь суугаад хүлээж байв. Ээж нь хүүгийнхээ царай өөд их л сэтгэл зовсон мэт ширтэн хараад

	— Аав аа! Миний хүү тэгээд чадах болов уу даа гэв. Бор эхийнхээ хажууд аав өөдөө эгц харан суугаад юуны тухай яриа болоод байгааг мэдэж

	— Чадна аа чадна! гэж эрсхэн хэлэв. 

	Өвөө нь Борын толгойг илж охин өөдөө сүрхий ширүүн хараад

	— Чи одоо юунд ингэж байдаг хүн бэ. Хүүхэд төрүүлээд тэднийхээ юунд сонирхолтой авьяастай болох тухай бодох ч үгүй явна гэдэг чинь Хэн тэгээд эдний зам мөрийг заах ёстой юм бэ, Бүр багаас нь хүнийг бие сэтгэлийн онцлогт нь тохирсон сонирхолтой ажилд чиглүүлж өгөх ёстой. Ямар суурь машины дэргэд зогсоох гэж байгаа биш дээ. 

	Та нараас олигтойхон эцэг эх байсан бол энэ хэрэгт хөгшин толгой хошуу дүрж, машин багажаас будаа идэж суух хэрэг юу байх билээ. 

	Борын ээж аавдаа сүрхий зэмлүүлсэн учир нөхөр өөдөө арга барагдангуй харж мушилзан инээв. 

	— Аавын хэлдэг ч зөв л дөө. Миний хүү одоо эр хүн болж байна. Хүн бүхэн улс орондоо чадах чинээгээрээ юм бүтээж өгөх учиртай. Тийм биз дээ? Чи ёстой азтай үед төрсөн хүүхэд. Хүнийг дээд зэргийн сонирхолтой ажилд нь тавьж чадна гэдэг тэр улс орны хувьд юутай их хувь завшаан билээ. Аавынхаа ингэж хэлэхэд ямар боловч саналын дийлэнх өөрийн талд орж ирснийг мэдээд Бор сэтгэл дүүрэн инээж суув. 

	Түүний нүдний өмнүүр ханын хээнүүд цөм амьд хөөрхөн хурганууд болоод гүйн өнгөрч байх шиг санагдана. 

	— Миний хүү юуны ч учир мэдээгүй байж баярлаад л байдаг. За яах вэ өөрт нь сайхан байгаа бол би юу гэх билээ. Тэгээд хэзээ очих юм болж байна? Би хүүгээ хүргэж өгнө өө гэж ээж нь эвлэрэнгүй хэллээ

	— Тэгэлгүй яах вэ. Тэгэх ёстой. 

	— Нэг үгээр хэлэхэд миний хүү амьдралдаа анх удаа ажилд орж байна шүү дээ. Энэ чинь нээрэн манай гэр бүлийн хувьд баяр болж байна гэсэн үг. Үүнийг маргааш өглөө эрх биш ёслон тэмдэглэх хэрэгтэй хэмээн аав өвөө хоёр нь ам амандаа дуугарав. 

	— За манай гэр бүлийн шуурхай зөвлөгөөн ингээд дууслаа даа. Аль вэ, хүүгээ нэг үнсье гэж өвөө нь хэлээд инээд алдав. Юу болсон тухай найз нартаа хурдхан шиг дуулгах сан гэж бодоход Борын сандал дороос өргөс хатгах шиг болж байв. Гэвч өвөө нь

	— За миний хүү маргааш ажилдаа очихын тулд хувцас хунараа бэлтгэ. Усанд орж ариун цэвэр сахь. Хуучин шигээ сарваганаж сүрчигнэж байж таарахгүй шүү гэлээ. Нээрэн над дээр гэнэт ийм их хариуцлага тохогдчихлоо гэж үү хэмээн Бор бодсон боловч амьдралд нь ямар нэг өөрчлөлт баяр бахдал дүүрэн шинэ сонин юм болж байгааг мэдэрч

	— Тэгье ээ! гэж дуулгавартай учирзүй сайн мэдэх хүний ёсоор өчлөө. 

	 

	ХУРГАЧИН БОЛОХОД АРИУТГАЛ ХЭРЭГТЭЙ ГЭНЭ

	 

	Хонь хурганы бүдүүн нарийн тод чанга майлалдан шуугих дуу, тэдний хөлөөр боссон бололтой хөнгөн цагаан тоос зэргийн учрыг олж ядаж байтал

	— Босоорой, миний хүү! гэх өвөөгийнх нь танил дуу түүнийг сэрээлээ. 

	Ажилд явна! Хонины фабрикт очно! гэсэн бодол эгшин зуур орж ирэхэд урдын адил нойрмоглон хэвтэж олон дуудуулсан ч үгүй, сонин зүүднийхээ үргэлжлэлийг үзэх гэж нүдээ дахин аньсан ч үгүй год үсрэн босов. 

	Бор өглөөний дасгалынхаа аль чухал гэж үздэг заримыг нь яаруухан хийж, гар нүүрээ хайнгадуухан угаагаад ээжээсээ

	— Хожимдчихоогүй байгаа? хэмээн асуув. 

	Ээж нь нэг их яарсан шинжгүй шарж байгаа өндгөө тайвуухан хутгаж байснаа хүүгээ өхөөрдөн харж

	— Хождоогүй ээ, хождоогүй. Хоо ундаа яаралгүй сайн идэж уугаад очих хэрэгтэй. Тэгэхгүй бол гэдэс чинь өлсөнө. 

	Ээжийн нь энэ байдал түүнийг нэлээд тайвшруулсан боловч нэг л яараад, юм ч идмээргүй оргиод байлаа. Гэвч үгийг нь дагахаас өөр арга байсангүй. 

	Нарлаг сайхан өглөө байлаа. Хотын агаараас шөнийн орсон борооны чийг ханхалж, замын хажуугийн таримал цэцгийн толгойд тогтсон усан дуслууд болор шилийн өнгөөр гялалзана. Байшин барилга хүртэл ер бусын чамин содон өнгөтэй болсон мэт Борд санагдаж байлаа. Бор замдаа энэ бүхэнд анхаарлаа хандуулахгүй өнгөрч бас чадсангүй. 

	— Ээж ээ шөнө бороо ороо юу?

	— Тийм ээ

	— Хиймэл бороо юу, жинхэнэ бороо юу? 

	— Мэдэхгүй л дээ миний хүү. Орой үүлгүй байсан бас тэнгэр дуугарч дуулдаагүй. 

	— Тэгвэл хиймэл бороо байх нь ээ. Хиймэл борооны ус арай гоё харагддаг юм уу даа. 

	— Хаанаас ялгаагүй л ус шүү дээ. Зохиомол бороо, байгалийн бороо гэж ярьдгийг чи мэддэггүй юм уу. 

	— Мэднэ л дээ тэгэхдээ хүүхдүүд цөм над шиг яриад сурчихсан юм. 

	— Сонин улс шүү дээ та нар. 

	— Яаж байна. Ээж та заримдаа бүр хүүхэд шиг санагдах юм. Би том болоод зохиомол бороо оруулдаг хүн болно доо. Болдынхоо тарьсан ногоон дээр хамгийн их бороо оруулна. 

	— Тэгээрэй миний хүү. Ийнхүү ярилцсаар нэг мэдэхэд тэр хоёрыг «хонины фабрикт» урсгал зам нь хөтлөн ирсэн байв. 

	Нимгэвтэр цагаан царайтай намхан буурал авгай, ээжид нь талархал илэрхийлж явуулчхаад Борын өгсөн бичгийг харан нэгэн дэвтэрт юм бичээд байлаа. Тийнхүү нэлээд удсаны дараа дэвтрээ хамхиж тусгай шүүгээнд хийгээд

	— За миний хүү өнөөдрөөс чи манайд ажиллана. Би бол энэ үйлдвэрийн ерөнхий инженер, миний нэрийг Ундрах гэдэг. Ундрах эгчээ л гэж, байхгүй юу даа. Манай энд байдаг хүүхдүүд цөм л тэгдэг юм. За ингээд ажилдаа орно доо. Нааш ир гэлээ. 

	Хөлийг нь ороох шахсан урт цагаан халаад өмссөн тэр авгайн араас Бор дуулгавартай дагалдав. Тэр бээр байшингийн хонгилын мухарт шахам байх нэгэн өрөөнд түүнийг дагуулан ороод, тэнд суух жирвэгэр сахалтай тохийсон өндөр эрд хандан

	— За энэ манай шинэ хургачин. Ариутгал хийгээд цехэд хүргэж өгнө шүү гэчхээд харахын завгүй эргээд алга болж өгөв. Тэр эр, хүүг нэг их тоосон шинжгүй тасалгааныхаа хананд байгаа шүүгээ шиг юмыг түлхүүрээр нээж:

	— Ийшээ орноо хө гэлээ. Бор дуртай дургүй түүний тушаалыг дагав. Нөгөөх нь шүүгээ ч биш хачин пэмбэгэр цагаан эдээр өвч доторлосон жижигхэн тасалгаа байлаа. Тохигор эр Борыг оруулаад

	— За хамгийн захын сандал дээр очоод суугаарай! гэв. Мань хүн хормын зуур түдгэлзэн зогсосхийснээ гурван сандлын захынх дээр очиж суув. Гэтэл тохигор эр инээд алдаж

	— Миний дүү тэгээд түр сууж бай гэж хэлээд үүдээ хаачхав. Бушуухан шиг ариутгах юм бол ариутгаад орхихгүй хаачдаг амьтан бэ хэмээн Бор бодож суулаа. 

	Тэр тасалгаархуу юм нь нэг ч цонхгүй мөртөө зөөлөн цайвар гэрлээр хаанаас ч юм бэ, гэрэлтээд байгаа нь хүүгийн анхаарлыг татав. Үгүй энэ чинь хана нь гэрэлтдэг юм уу даа гэж бодоод Бор гараа болгоомжтой явуулан тэмтэрч үзэв. Гэтэл түүний ямар нэг зөөлөн эд гэж бодож байсан хана нь харин хатуу гилгэр, хүйтэн байх аж. Тийнхүү мань эр орчин тойронтойгоо танилцаж ядаж байтал гэнэт тэсэхийн аргагүй муухай үнэр гарав. Гарна байгаа гэж бодож байтал харин гэнэт нөгөөх үнэр алга болж оронд нь харин таатай сэнгэнэсэн үнэр тараад хамаг бие нь сэрүү татах шиг болоход бүр гайхаж хоцорлоо. Ямар марзан эд вэ, энэ чинь. Эсвэл би зүгээр мангартаж байна уу хэмээн бодож байтал хаалга онгойж нөгөөх эр ашгүй ирэв бололтой

	— Гараад ирнэ ээ хө! гэлээ. 

	Ямар ч хэрэггүй байж юунд энэ тасалгаа шиг юм руугаа оруулаа вэ. Энэ ах лав жаахан мангар байх аа гэж бодсоор Бор хүрч очив. 

	— Нэгдүгээр цех рүү очно оо хө хэмээн тэр мөн л товчхон хайнгуут хэллээ. 

	— Тэр эгч ариутгуулчхаад очоорой гэсэн! гэж Бор ямар нэг санамсаргүй алдаа гарахаас болгоомжлон хэлбэл харин цаадах нь даажин хийж

	— Болоогүй санагдаад байвал дахиад утаад өгч болно шүү гээд марсайтал инээхэд мань хүү сая учрыг олж, дахин дуугарсны хэрэггүй юм байна хэмээн амаа хамхихаар, шийдэв. 

	Бас л хэт уртадсан цагаан халаад бүхий тохигор эрийн араас чимээгүйхэн алхаж явахдаа Энэ чинь өдөржин хүн дагаж шогшсоор байгаад таарах нь шив дээ. Хургачин болоход ариутгал хэрэгтэй гэнэ хэмээн эгдүүцэн бодож байлаа. 

	 

	ДЭМИЙ Ч ЮМ БОЛОВ УУ ДАА

	 

	Нэгдүгээр тасаг гэгчид нь сүр бараа болмоор юм байсангүй. Тасалгааны өрөөсөн талыг эзэлсэн ямар нэг дамжуулах шугам юм уу даа гэлтэй урт цувраа тоноглолын өмнө нэг охин, нэг хүү суугаад тусгай шагайвраар их л хичээнгүйлэн ширтэцгээх аж. Тэнд ажилладаг цорын ганц том хүн нь бололтой өндөр цагаан эр Борыг тосон очиж аваад хүүхдүүдийн хажууд байсан нэгэн сул сандал дээр суулган

	— За миний дүү чиний материалтай ах нь танилцсан. Бид чамд их найдвар тавих болно. Харин одоохондоо чи энэ хянах самбарыг эзэмшиж бай. Би учрыг нь хэлээд өгье. 

	За наашаа хар. Ингээд сайн шагайж харна шүү. Битгий өрөөсөн нүдээ ань. Хоёр нүдээрээ зэрэг харах хэрэгтэй. За юу харагдаж байна. Ай даа зүйтэй. Эр хүн! гэж Борын нүдтэй өөрийнхийгөө холбочихсон юм шиг мэдэмхий ярьж байв. Бор хоёр нүдээ байгчаар нь ширтэхэд учир тоймгүй зэрэгцэн ярайсан олон босоо шилэн савнууд дотор үл мэдэг цайвраас эхлээд нэг зах руугаа өнгө нь тодорсоор бүр цасан цагаан хүртэл өөрчлөгдөх шингэн зүйл намуухан буцлах мэт бургилан хөдлөх нь хөндлөн босоо хувиар зурвасуудтай давхцан нэвт харагдана. Тэдгээр савнууд аятай юмнаас, тал тал тийш орсон гарсан өдий төдий нарийн бүдүүн гуурс хоолой үзэгдэнэ. Бас авсаархан хувиар зурвас бүхий хоёр хянах самбар байх агаад хэрэг гарвал эргүүлж тохируулах өчүүхэн бариул байна. Суудлын баруун гар талын хацарт дохионы хоёр гэрэл, нэг товч байх аж. 

	Эд бүгдийг хэд дахин бүртгэн харсны дараа Бор дээш болж өндөр хүний нүүр өөд харав. 

	Түүнийг нь мэдмэгцээ тэр хүн

	— Энд хүний толгой эргэм олон юм алга, тийм байгаа биз дээ. Авхаалжтайхан хүүхэд бол хальт хараад л тогтоож орхино. Одоо чи миний ярихыг сайн анхааралтай сонс. Би тэр цаана харагдаж байгаа зүйлээс эхэлье. Тэнд харагдаж байгаа шилтэй юмнуудыг нийтэд нь үүсгүүр цогцолбор гэдэг юм. Учир нь тэнд хурга үүсэх анхны алхам хийгдэнэ. Гуурсан хоолойнууд бол амьсгал тэжээл бас бус зүйлд хэрэгтэй. Энэ харагдаж байгаа хөндлөн зурвас бол савнуудын доторх холимог орчны хэвийн байдлыг заана, хэрвээ даралт халуун хүйтэн, болон аль нэг юмны өөрчлөлт нормоос хазайвал уул зураас дээш доош шилжин хөдөлдөг. Зүй нь бол ямар ч өөрчлөлтгүй яг энэ тэг цэг дээр одоо байгаа шигээ байх учиртай. Үүнийг цаанаас тусгай электрон тохируулагч хариуцдаг боловч техник бол техник шүү дээ. Тиймээс үүнийг харж байх хэрэгтэй болдог. Яаж мэдэх вэ өөрчлөлт гарвал баруун гар талын товчийг дарах ёстой. Хөндлөн зураас аль нэг тийш хазайгаад зохих арга хэмжээ авагдахгүйгээр хагас минутаа хэтрэх юм бол үүсгүүрт байгаа бүх шингэн хэрэгцээгүй болох юм уу өөрөөр хэлбэл найман мянган хурга болоход хүрэлцээтэй маш үнэт материал хэрэггүй болно гэсэн үг, ойлгоо биз. 

	Бор түүний хэлснийг давтан санаад толгой дохив. Гэтэл ярилцагч нь инээд алдаж

	— Босоо зурааснууд бол ердөө доторх шингэнээс цаашаа шилжин алдагдаж байгаа хэмжээг заадаг, зураасны дээд үзүүр хөндлөн зурааснаас доошлох бүр энэ бариулыг баруун тийш алгуур эргүүлэн тохируулж, нэг түвшинд барих шаардлагатай. Ингэхгүй бол бас л хурганы чанар чансаа тоо толгойд нөлөөлнө. Ойлгож байна уу. 

	Бор бас толгой дохисон боловч дахиад энэ хоёр хянах самбарын тухай баахан юм ярьдаг тэгээд аль алиныг нь ойлголгүй хоцордог хэрэг болно оо доо хэмээн болгоомжлон бодов. Гэсэн ч аз болоход тэгсэнгүй. Эдний тухай ярихаа мартсан юм биш байгаа гэж бодсон Бор тэднийг зориуд анхааралтай харвал 

	— Энэ бол чамайг хянаж байх тусгай багажуудын нүд чих байгаа юм. Одоо хагас цаг болоод ажил эхэлнэ. За чи тэр хооронд миний хэлснийг сайн давтан ойлго! Асуух юм байна уу? гэхэд нь Бор:

	— Би хургачин болно л гэж ирсэн шүү дээ ах аа! гэмшингүй хэлэхэд цаадах нь:

	— Мэдэж байна, мэдэж байна хонгор минь. Хурга чинь эндээс л эхэлдэг юм. Нийт мянга хоёр зуу гаруй метр дамжилтаар өнгөрч байж л сая жинхэнэ үстэй ноостой, эвэртэй тууртай, бүлтийсэн хөөрхөн амьтад болцгооно шүү дээ. Энд эргэлдэж байгаа энэ цайвар шингэн тийм болтлоо арван хэд хоног шаардана. Дараа нь сорилын бэлчээрт хоёр хонуулаад сая аж ахуйн төлөөлөгчид актаар : хүлээлгэн өгч зүйл дуусгана. 

	Бор энэ яриаг чагнангаа ямар ч хөдөлгөөнгүй нэг зүгт анхааран суух хоёр хүүхдийг хараад

	— Мөн ч уйтгартайхан хайрхан юм даа. Арай бүтэн өдөржин ингэж суух юм биш байгаа? Ер нь дэмий юм болов уу даа. Болд энэ тэртээгээ тоглосон шиг байсан маань дээр байв уу хэмээн бодож амжив. 

	Залуу минь яагаад бодолд дарагдаж орхив. Дийлмээргүй санагдаж байна уу гэж наад өндөр ахыгаа дуугарахад Бор цочсон мэт огцомхоноор

	— Үгүй гэж хариулав. 

	— Дохио дуугармагц ажил эхэлнэ. Тэгээд миний хэлснийг л марталгүй гүйцэтгээд байна шүү дээ! Ажиллах хугацаа гайгүй. Бүтэн хагас цаг. Дараа нь жижүүрийн инженер зарим зүйлтэй танилцуулна. Тэгээд энүүхэн модон дотор байгаа хөл бөмбөгний талбайд гараад хорхойтой жаалуудтай үзэж алдана биз. За болох шив дээ гэхэд нь, — Ах аа, би ерөөсөө амьд хурга л хариулмаар байна. Тэгэхгүй бол... гэвэл

	— Тэгэхгүй бол харилаа гэх нь үү. Одоохондоо зөвхөн амьгүй л байна. Хэд хоногоос амьд хурга хариулах дуртай жаалууд тун хэрэгтэй болоод ирдэг юм гэчхээд яарсан бололтой гараад явчихлаа. 

	 

	СҮҮЛЧИЙН ДАМЖЛАГЫН МЭРГЭЖИЛТЭН

	 

	Бор анх ирж байснаа бодвол өнгөрсөн, хэд хоногийн дотор ихээ юмны учир мэдэх болсон байв. Гэвч «Хонины фабрик» гэгчид ирсээр түүний туулсан замын тухай дэлгэрэнгүй өгүүлбээс цаг цаас хоёр үл хүрэлцэх тул хойш тавьж, зарим нэгэн юмыг л хэлсүү. 

	... Цэнгэлдэх хүрээлэнгийн суудал шиг бие биеэсээ өндөрсөн эгнэсэн олон эгнээ тэжээх байр бүхий сүүлчийн дамжлагад Бор зөвхөн өнөө өглөө шилжсэн байлаа. Энд тэр хэн бүхнээс аз жаргалтай байгаагаа мэдэрч хөдөлмөрийн гайхам сайхан амт шимтийг жинхэнэ ёсоор нь амсан баясаж байв. Биедээ таарсан бяцхан шагайвчаар толгой юугаан цухуйлган тус бүрийн өмнөх угжны хөхийг ховдоглон үлгэж буй мянга мянган бяцхан хургыг харахад тэд үнэхээр амьд юм гэж үү? Эд ёстой ном ёсоороо хониноос гарсантай адил мал болчих гэдэг нь үнэн болов уу! гэсэн хачин санаа төрөх аж. Хониноос гарсан хурга бол янз бүрийн зүстэй байдаг. Тэгээд ч эх нь хургаа бусдынхтай самуурахгүй ялган таньдаг байж болох юм. Гэтэл бяцхан нүхээр чээжээ цухуйлгаж өмнө талаараа өнгөрөх хоолойноос гарсан өчүүхэн хөхнөөс ямар нэг шаравтар шингэнийг ховдоглон хөхөж байгаа тэдгээр хурганууд бүгд ижилхэн цасан цагаан зүстэй байлаа. Язганан хөдөлж, дэлбэгэрхэн чихээ сэгсчин шилгээж байгаа тэдгээр хөөрхөн амьтдыг шохоорхон харах тутам нүд нь эрээлжлэх шиг болно. 

	Ингээд нэг мэдэхэд тэжээлийн хэмжээ заах багаж үүргээ биелүүлсний тэмдэг болгож сэрэмжлэх дохиогоо дуугарган Борыг бондгос хийтэл сочоов. Бор яаран очиж тэжээл дамжуулах шугамын ерөнхий хаалтыг хаагаад эргэж харвал ховдоглон хөхөж, нударч жинхэнэ хонины дэлэн аятай хөхөлт рүүгээ агсан нөгөөх хөөрхөн амьтад үгүй болж, цийлгэр цайвар өнгийн жижигхэн хавтангууд доош буун нүхнүүдийг таглаж орхив. Бор зориулалтын суудалдаа очиж суугаад толгой сэгсрэн инээд алдав. Энэ олон мянган төл зүгээр л гутал хувцас аятай үйлдвэрийн цехээс гараад ирсэн бүх зам ойлгомжгүйгээр барахгүй итгэл муутай санагдаж байлаа. Гэсэн ч олон мянган цагаан хургыг харсан нүдэндээ итгэхгүй байх арга байсангүй. Арай л дутуу тэжээж орхих шиг боллоо. Тэднийг цадаагүй байтал дохио дуугарчих юм. Жаахан нэмүүхэн өгдөг л байж хэмээн Бор хургануудын төлөө харуусан бодно. Дэндүү олон хурганууд болохоор тэжээл нь хүрэлцдэггүй юм болов уу, эсвэл хоолны хордлого болно гэж айгаа юу. Уул нь ямар энэ чинь сүү биш шүү дээ. Бичил биетний гаралтай тэжээл ургамлын шүүсхэн байгаа юм. Яадаг юм дараа цадтал тэжээгээд үзье байз. Тэжээл сайн бол хурга төчнөөн л амархан том болно шүү дээ. Түүний ингэж бодож суутал дуудлагын багаж хүнгэнэж:

	— Сүүлчийн дамжлагын ээлжийн мэргэжилтнийг хоёрдугаар хэсгийн ерөнхий инженерийн тасалгаанд урьж байна гэлээ. 

	— За одоохон гэж Бор товч хариулаад, ямар нэг юм буруудаж орхиогүй байгаа гэсэн шиг багаж хэрэглэлийн хянах самбарыг сайн гярхай ажиглаж доош орох цахилгаан шат руу оров. 

	Хэсгийн инженер гэдэг нь урьд ганц хоёр үзсэн намхан эмэгтэй байлаа. Тэр бээр Борыг угтаж их л том хүний дайнд бодсон мэт гар бариад 

	— За дүү минь ажил сайн гүйцэтгэж байгаад чинь баяр хүргэе. Гэвч жаахан яримаар юм байна суу! гэлээ. За бас ямар гээч нь буруудаад орхио юм бол гэж Бор сэртхийн бодлоо. 

	Инженерийн байдал намбыг харахад нэг их ноцтой юм болсон янзгүй байсанд тэр бээр яльгүй тайвширч эсрэг харан суухдаа муухан инээв. 

	— Хамгийн хариуцлагатай тэжээлийн үед чи анхаарал сул байсан байна шүү. Дохио дуугарахад салгуурын дэргэд байх ёстой байсан. Гэтэл тэгээгүйгээс болж хурга бүхэн бараг хагас шоо сантиметр хэрийн тэжээлийн шингэн илүү авсан байна. Энэ тийм ноцтой зүйл биш боловч тэдний өсөлтөд муугаар нөлөөлж болох юм. За яах вэ би зохих арга хэмжээ авна. Үүнээс хойш анхааралтай байх хэрэгтэй шүү. 

	Бор хургаа түргэн том болгох талаар ямар нэг санаачилга гаргах нь дэмий юм гэж хатуу ойлгоод бага зэрэг нүүр улайлган суув. Чиний хувьд өнөөдрийн ажил гүйцлээ. Маргааш арван цагт саяны хургууд хоёрдох удаагаа тэжээлд орох болно. Хождож болохгүй шүү, за баяртай гэлээ. 

	Бор толгой дохиж ойлгосноо мэдэгдээд боссоноо

	Эгч ээ! энэ хурганууд чинь өвсөнд ортлоо.. гэж сониучирхвал инженер түүний санааг ойлгон инээж

	— Хоёрдох тэжээлийн дараа гурав хоноод задгай бэлчээрт гаргана. Тэр маань ч гэсэн бас ерийн бэлчээр биш. Гэхдээ л үйлдвэрийн цех биш гэлээ. 

	— Ямар амархан том болдог юм бэ гэж Бор баярласнаа нууж чадалгүй дуу алдаад, — Тэд чинь жинхэнэ хурга шиг шүд ургаад өвс ногоо таслан иднэ гэж үү тэв. 

	— Яриа юу байх вэ. Яг л ижилхэн хурга гэсэн үг шүү дээ. Манай фабрикаас гарсан хонийг жинхэнэ эхээс гарсан хониноос зөвхөн чихэн дээр нь дардаг фабрикийн тэмдгээр л таньж болно. Малын үржлийн нарийн ажиллагааг сайтар танин мэдсэний үндсэн дээр тэр бүхнийг үйлдвэрийн аргад шилжүүлсэн хэрэг гэлээ. 

	Бор өдөр бүхэн заалтдаа ганц цагийн хичээлийн ихэнх дээр нь ийм маягийн үг сонсох боловч цаад учрыг нь гүйцэт ухаарч чаддаггүй дэмий л шинжлэх ухааны агуу гайхамшигт биширдэг байлаа. Үнэндээ ч энэ бүхэн бол түүний балчир оюунд дэндүү хүнддэх зүйл байв. Тэр инженерээс олон олон сонин асуудал асуумаар байсан боловч тэгэх нь эвгүй мэт санагдаж толгойгоо маажин хэсэг дуугүй зогсоод үүд рүү алхав. Гэвч тэр бээр сүүлчийн дамжлагын мэргэжилтэн гэж дуудагдсанаа дахин дахин санаж, өөртөө бахархах бас өөрийнхөө хариуцлагыг ухамсарлан хөдөлмөрийн нэр хүнд ба үүргийн тухай урд урьдынхаас арай бодитой ойлгож байгаагаа сайн мэдэрч байв. 

	 

	ТУРШИЖ ҮЗСЭН НЬ

	 

	Бор өөрийнхөө жинхэнэ мөрөөдлийг биелүүлэх хүртлээ аминдаа нэлээд удсан санагдаж байлаа. Гэвч хүссэн юм хүзүүгээр гэгч болсон аж. Тэр нэгэн нарлаг сайхан өглөө фабрикаас ой руу зурайн одсон хоёр талдаа хашлага бүхий туузан дамжуурга цагаанаар үерлэж байлаа. 

	Холхон зогсоод харахад түүгээр сүүн горхи багтаж ядтал урсан, цагаан долгио хахаж байх шиг санагдана. Гэвч энэ бол ямар нэг шингэн зүйл савандаа багтаж ядан урсан байгаа бус үйлдвэрийн шинэхэн бүтээгдэхүүн болох хөөрхөн нялх хургануудын цуваа байв. Нэгийг нь нөгөөгөөс нь яаж ч хараад ялгах аргагүй цөм ижилхэн цасан цагаан зүстэй, бүгд адилхан жин хэмжээтэй эдгээр бяцхан амьтад энэ туузан дамжуургын үзүүрээс мултармагц хөрст дэлхийд хөл тавин бүх амьдралаа өнгөрөөх шинэ өлгийдөө орж байгаа нь тэр болох ажээ. 

	Урсгал шугамын төгсгөлд Бор хэсэг мэргэжилтний хамт зогсож байлаа. Түүний сэтгэл хэн бүхнийхээс илүүгээр баясан догдолж, нарийхан савааны үзүүрт мяндсан утас уяж хийсэн шилбүүрээ агаарт эргүүлэн зогсов. 

	Дамжуургын эцэс дахь тавцан дээр анхны хурга гарч ирэхэд тэр «ура» хэмээн хашхирав. Тэгээд яах! ийхийн завгүй олон мянган хурга хашлага бүхий том талбайд цутган гарч майлан шуугилдах дуу нь чих дөжрөм боллоо. 

	Тэд өөхөлж хараахан чадаагүй өчүүхэн сүүлээ модолзуулан ийш тийш учир зүггүй давхилдаж ямар нэгэн юм дутсан мэт байх нь эхээ эрэн хотон дундуур төөрч давхидаг хурганы төрөлх зан биш гэхийн аргагүй ажээ. Энэ бүхнийг харан байгаа Бор хэдийгээр эд нар үйлдвэрийн цехээс гарсан боловч үүслийг чухамхүү байгалийн өнө удаан шалгарлын бүтээгдэхүүн болох жинхэнэ хонь юм уу нарийн яривал хонины гаралтай эр эм бэлгийн эс өгсний шинж гэдгийг Бор мадаггүй ойлгож байв. Хамгийн сүүлчийн хурга дамжуулах шугамаас гарч дасан ширхэг шиг олон ижлийнхээ араас турь муутай хөлийнхөө чадал мэдэн гүйж одоход хоёрдугаар хэсгийн инженер Борд хандан

	— За миний дүү тоолуурын заалтыг хараарай. Ингээд оройн таван цаг хүртэл хургануудаа зогсоохгүй хөдөлгөж хариулах хэрэгтэй. Чи тэдний өвс ногоо болон бэлтгэж асгасан тусгай зөөлөн тэжээл хэрхэн идэж байгааг сайн харах хэрэгтэй. Туухад огт хөдлөхгүй зогсоод байх юм уу идээшлэхгүй хур га байвал сайн харж байгаад тэртээ буланд байгаа улаан хаалгаар аваачиж оруулаад байна шүү. Ойлгов уу? гэлээ. Бор сэтгэл хөдөлснөөс нүүрээ бага зэрэг улайлган байж

	— За эгч ээ. Тэр арван мянга таван зуу гэдэг, чинь өнөөдрийн гарсан бүх хурганы тоо биз гэлээ. 

	Хүмүүсийг явсны дараагаар Бор түм илүү гайхамшигт хөөрхөн амьтдын дунд ганцаараа үлдээд шилбүүрээ зөөлөн даллаж ёстой хургачин хүүгийн ёсоор хөлөө эцтэл алхаж, улаан хаалгаар орох ёстой хурга хайсан боловч тийм юм ер олсонгүй. Харганууд ихэвчлэн майлалдан ийш тийш гүйх боловч яваандаа хорвоо ертөнцийн эгэл үнэн байдалд бага зэрэг дасав бололтой, нялх ногоо, асгасан зөөлөн тэжээл сэлтээс хазлан байснаа амтанд нь орж тааруухан бэлчиж эхлэв. Бор, хурга бүхнийг сайн харж ажиглах санаатай нүдээ чилтэл тэдний дундуур холхин явахдаа ядарч уйдахыг мэдэхгүй байлаа. Бүтэн хоёр цаг ийнхүү явсны дараагаар Бор шилбүүрээ дэргэдээ тавьж ногоон дээр түрүүлгээ харан хэвтээд хургануудаа өхөөрдөн ганцаараа ярьж байлаа. Тэгээд дэргэдээ ирсэн нэг хургыг шийрдэн авч гар дээрээ өргөн, хөөрхөн шөмбөгөр хошууг нь үнсэхэд нялх ногооны содон үнэр хан хийж байв. Түүнийг тавихад тэр бээр ойртож болмооргүй амьтан байна гэж ойлгосон бололтой майлан гүйж одлоо. 

	Бор тийнхүү хэвтсээр дэргэдээ ирсэн хургануудыг барьж үзсээр л байв. Тэднээс ямар нэг ялгаа олчих санаатай тун нямбай үзэх боловч үнэхээр ширхэг солих юмгүй адилхан байх аж. Гэтэл арай хийж нэг нээлт хийв. Нэг хурга бусдын адил ногоо тасалж чадах хоёр өчүүхэн цахиур цухуйгаагүй махан буйлаараа байв. Тэгэхэд нь түүнийг шилбүүрээрээ оосорлож уяад, ижлийг олох санаатай хэдэн зуун хурга барьж үзсэн боловч цөм л хоёр жижигхэн цэхэр шүдний оронцог цухуйсан байх аж. Ингээд мань хүн шүдгүй хурганыхаа тухай сэтгэл түгшин бодож эхлэв. Шүдгүй болохоор өвс ногоо идэж чадахгүй. Энэ лав их өлсөж байгаа хэмээн бодно. Гэвч түүнд яах ч арга байсангүйд дэмий хэлээ хөхүүлж үзлээ. Тэр хөөрхөн амьтан хүүгийн хоосон хэлийг ховдоглон хөхөх нь үнэхээр өрөвдөлтэй санагдав. Яах вэ гэж хэсэг бодож байснаа Бор хашаа даван үйлдвэрийн тэжээлийн тасгийн хаалга чиглэн хар хурдаараа гуйв. 

	Аахилж уухилсаар Борыг ирэхэд нөгөөх нь майлан зүтгэсээр зогсож байлаа. 

	— За май. Чамд хоол авч ирлээ гэсээр мань хүн цамцныхаа энгэрийн халааснаас жижигхэн шилтэй цагаан шаргал шингэн гаргаж ирэв. Бор өвдгөн завсраа хургаа хавчуулан сууж шингэн тэжээлээ түүнд бага багаар цутган яарамгүй хооллов. Одоо түүнд өвс ногоо хэрэггүй болохоор мань эр уяатай нь байлгахаар шийдэв. Өдий болсон хурга яав л гэж Гэвч үзье хэмээн Бор бодож байв. Гэнэт хажуудаа хүн дуугарахад тэр давхийв!

	— Хургачин маань ёстой налайж суух! шив. Үүнийг яагаад уяж орхио вэ? гэсээр хэсгийн инженер инээмсэглэн зогсож байлаа. Бор год үсрэн босоод болсон явдлыг дэс дараалан ярьж өгвөл тэр бээр учиргүй инээж

	— Чи ч мөн томоогүй эр юм даа. Одоо наад хурга чинь ямар л байсан бол тэр чигтээ үлдэнэ. Огтхон ч том болохгүй гэлээ. Түүнийг тоглож байна уу гэж бодоод мань хүү сайн харсан боловч үнэн хэлсэн нь илт байв. 

	 

	ЗУНЫ ДААЛГАВАР ШАЛГУУЛАХ ҮЕД

	 

	Хичээлийн шинэ жил эхэлсэн өдөр хүүхдүүд зуныхаа даалгаврыг шалгуулах гэж хөл болцгоож байв. Борын ээлж ирэхэд тэр бээр номын савнаасаа хурганы бяцхан чихмэл гаргаж багшийн өмнө тавив. Хүүхдүүд шуугилдаж «ямар хөөрхөн юм бэ!» «чи үүнийг яаж хийв ээ, үзүүлээч!» гэцгээв. 

	— Хийсэн юм бишээ. ёстой жинхэнэ хургаар чихсэн юм. бор ингэж тайлбарласан боловч ийм жижигхэн хурга байх ёсгүй гээд! тэд огт үнэмших янзгүй байлаа. дараа нь маш гоёмсог баярын бичиг гаргаж ирлээ. Хүүхдүүд түүнийг гар дамжуулан шагшицгаав. Хамгийн гол нь тэр бичгийн нүүр дээр Борын хурга тэврэн зогсож байгаа өнгөт зургийг товойлгон, гаргасан нь гайхалтай аж. Дотор талд нь: «Сурагч Бор нь зуныхаа амралтаар тус фабрикт ажиллан «хургачин» мэргэжлийг чадамгай эзэмшиж, олон мянган хурга бойжуулсан тул баярын бичиг, дурсгалын зүйлээр шагнав» гэжээ. Бор нөхдөө тойруулан харж инээмсэглээд бас нэг бяцхан бичиг гаргаж багшдаа өглөө. Багш нь түүнийг ангийнханд дуулдахаар чанга уншсан нь: «Сурагч Бор нь зуныхаа амралтаар өөрийн сонирхолтой ажлаа зөв сонгон авч чадсан тул оюун тархи нь гоц амарсныг нь тусгай шинжилгээ нотлов. 

	Сонирхол шалгах төвийн захирал» гэсэн байлаа. 

	Борын ер бишийн юм үүгээр ч дууссангүй тэр энгэрийн халаасандаа нямбайлан боож хадгалсан жижиг улаан үнэмлэх гаргаж ирлээ. Тэнд Борыг мэргэжлийн хургачны дээд зэрэг эзэмшсэн тухай баталсан байжээ. 

	Зуны даалгавар шалгуулах үед тохиолдсон энэ ер бишийн зүйлүүд Борыг амралтаа хэрхэн өнгөрөөсөн тухай дээр өгүүлсэн түүхийг эхлээд ангийнхандаа дараа нь сургуулийнхандаа ярихад хүргэсэн аж. Ийнхүү нэг мэдэхэд түүнийг «хургачин Бор» гэсэн алдар нэртэй болгосон байлаа. Яваандаа «хөөе хургачаан», «Хургачин Бор оо» гэсэн дуудлага түүнд аятайхан ч юм шиг санагддаг болжээ гэсэн эл бяцхан туужийг 1973 оны сүүлээр бичиж дуусгав.

	 


БОТГОН ЧИНЭЭ БОР ШУВУУ

	 

	Борхүүг босоход нар нэлээд дээр хөөрсөн байв. Зориуд тавьсан мэт бяцхан овгорын хөрсийг битүү хучсан чулуун дээр гишгэхэд улан доороос нь мэдэгдэхүйц төөнөнө. Тэр хэд суниаж, эргэн тойронд ямар нэг гоц сонин юм болоод орхисон байх вий гэсэн шиг хөнгөн униарын цаана сүүмийх алсын уулнаас эхлээд орчныхоо байдлыг анхааралтай харж, ташаа тулан зогсов. Дэрсний толгой дээгүүр, тоорой, тооройн толгой дээгүүр нэг талаасаа алгуурхан өндөршсөн цэв цэнхэр уул харагдана. 

	«Ээж уул гэж үүнийг яагаад нэрлээ юм бол? Хэний ч ээжтэй энэ лав огт төс байхгүй дээ. За байз энэ чинь ер нь юутай төстэй юм бэ? Ердөө л уултай төстэй юм. Тийм ээ яг уултай төстэй юм. Ийм уулын зураг хаана л бол тааралдана. Зураг ч гэж дээ энэ эргэн тойрон байгаа уулс, тэр Эдрэнгийн нуруу, Аж Богдын сэжүүр Далангийн нуруу цөм л иймэрхүү арсайж барсайсан, өндөр нам уулс байна шүү дээ. 

	Дээр үеийн хүмүүс юмны нэрийг жаахан бодол муутай өгдөг байжээ. Түүнээс биш ийм уул шиг л уулыг «Ээж» гэж яасан ч нэрлэхгүй сэн» хэмээн бодсоор эргэв. Гэтэл чанх урд талд нэг хачин юм байгаа харагдав. Тэр гайхсандаа сулхан исгэрэв. Хараад л байлаа, саравчилж ч харлаа.

	Говь газар гэж ийм жигтэйхэн байдаг юм болов уу, очиж үзнэ дээ гэж бодсоор Борхүү баяр хөөр болон гүйж оров.

	Нимгэн пэмбэгэр ханын цаана өвөө аав нь хэн нэг хүнтэй ярьж маргаж дуулдана. «Өвөө аав энэ алс говьд хүртэл нөгөө л хотод байдаг шигээ ийш тийш нь яриад байх юм. Хариугүй нисдэгийн даваан дээр цувны халааснаас нь яригч аппарат юм уу, харилцдаг хүмүүсийн нь хувийн долгионы жагсаалттай дэвтрийг аваад гэрт орхичихдог байж. Тэгсэн бол мөн хөгтэй юм болно доо гэж бодоод Борхүү инээд алдав. Гэвч тэр булангийн гоожуурт нүүр гараа санд мэнд угааж зогсохдоо «нуугаагүй маань дээр болж. Хэрэв ээж намайг санаад байвал, бас би ямар нэг амьтанд хазуулчихвал, эсвэл өвөө нүдний шилээ хагалчихвал яаж хэл авалцах билээ» хэмээн бодов.

	Хатаах сэнсний дэргэд тэр, тогтож ядан эргэлдэж, гар нүүрээ нойтон хэвээр ширээнд суув. Хам хум идэж ууж аваад арын тасалгаа руу шагайж:

	— Өвөө би тоглохоор явлаа. Нанзад гуайн Нараа, ботго хамт усалъя гэсэн юм. Ботго услах сайхан, тийм ээ?

	Өвгөн харилцуурын бяцхан хэрэгслээ нямбайлан эвхэж халаасандаа хийгээд нүднийхээ шилийг арчингаа:

	— Инээд алдаж сүйд болдог чинь аргагүй ээ. Ботго услах сайхан байлгүй яах вэ. Завтай бол би ч гэсэн явмаар байна.

	— Явъя л даа өвөө! Та амарна гэж ирсэн мөртөө өдөржин юм хийх чинь буруу хэмээн Борхүү хошуу цорвойн шалав.

	Өвөө нь махлаг том гараа Борхүүгийн ёдгор бор мөр дээр тавин, өхөөрдөнгүй харж:

	— За чи л явж үз. Өвөө нь маргааш нөгөөдрөөс боломз. Харин өчигдрийнх шиг, үдийнхээ хоолонд ирэхээ битгий мартчихаарай! Тэнд байгаа сүүг уусан уу? гээд шилээ зүүж ширээний дээрх шавар аяга руу өлийн харав. 

	Борхүү год үсрэн хөнгөн шаахайгаа углах зуураа хүйтэн сүүг нэг амьсгаагаар залгилаад нарны малгай, цамц хоёроо шүүрэн авч 

	— Баяртай өвөө! Ингэний сүүнд үүнээс хойш давс битгий хийж байгаарай! гэж хашхиран гүйж гарав.

	Эрдэмтэн Насанбат энэ зун нутагтаа хэд хоног өнгөрөөхөөр шийдэж өөрийн төрж өссөн Захуйн баян бүрдэд иржээ. Тэгэвч «Нисдэг майхан» хэмээх сууцынхаа жолоог баян бүрдийн төвийн айл амьтан олонтой хэсгийн зүг биш, Адуун булаг хэмээх буйдхан шандын зүг залсан ажээ.

	Нисдэг майхныг газардсаны хойно Борхүү тэсэж ядан гүйж гараад ийш тийшээ харлаа. Нөгөө цонхоор харагдаж байсан цэмцгэр тосгон, олон цагаан гэр бүхий зуслангийн айлын бараа ч алга. Ихэнх нь элсэнд дарагдсан бутны дунд жаахан ширэг, түүний зах дээр мөлцгөрхөн жижиг чулуугаар бүрхэгдсэн дэнж байх ажээ. Түүн дээр хүний урамд ганц ч ургамалгүй нүцгэн гээч. Борхүү ийм хачин нүцгэн газар үзээгүй болохоор тэнд нисдэг майхнаа тавьсан нь оносон мэт санагдаж байлаа.

	Эргэн тойрон нь ийм ер бишийн санагдаагүй бол Борхүү түрүүчийн харагддаг том том модод, гэр байшингийн зүг эргэн нисье гэж шалах л байж. Гэсэн ч юм бүхэн нь сонин санагдаад алмайран шохоорхсоор байтал өвөө нь түүнийг тайвшруулах аргаа олжээ.

	— Ай даа, ийм л байдаг сан, миний алтан говь... гэсээр өвөө нь инээд алдаж сийрсэн малгай нимгэн цамц хоёроо тайлан шидээд ач хүүгээ тэврэн авч үнсэв. Өвөөгөө ийнхүү яагаад заавал энд... гэтэл түүний яриаг таслан:

	— Харж байна уу, миний хүү тэр нэг хашаа шиг юмтай бууцыг гээд ширгийн зах уруу заав. 

	Борхүү харвал хачин хазайж ургасан тахир хөх модод элдэв юм хольж барьсан сарайрхуу юмны дэргэд хэсэг халцарсан газар харагдана.

	— Тэр чинь хашаа байсан юм уу? Тэгээд юуны хашаа юм бэ? гэхэд 

	— Тэгэлгүй яах вэ. Саравчтай хашаа. Тооройн иш мөчрийг хөндлөн өрж, элдэв юмаар чигжсэн, гэр шиг дулаан энэ хашаанд манайх шуургатай үед малаа хашдаг байлаа. Манай гэр яг өмнөхөн талд нь байсан юм. Сайн хайвал би бууцаа ч олж магадгүй. Энд өвөө чинь төрсөн хүн дээ. Зориуд ийшээ ирж байгаа маань санамсаргүй тэнэг хэрэг би биш байгаа биз, миний хүү?

	— Тэгээд та тэнд төрсөн юм уу? гэж Борхүү хашааны зүг заан шалгаав. Өвгөн инээж нарны зуухаа зоонгоо

	— Уул нь тэр бууц дээр төрсөн юм. Дэргэд нь тулж буух гэхээр одоо тэнд чинь шумуул ихтэй байгаа хэмээн тайлбарлав.

	Дэргэд нь шумуулгүй, ийм хачин алаг чулуугаар бүрхсэн газар байхад заавал шумуултай дээр нь гэрээ барьж байжээ. Бас их хачин юм хэмээн бодоод

	— Төрсөн газраа ийм ойрхон ирсэн болохоор танд сайхан байгаа тийм үү өвөө? Гэж асуулаа. Өвөө нь наран зуухныхаа фокусыг тохируулж дуусаад түүний дэргэд ирж толгойг нь илэн

	— Яриагүй тийм, миний хүү ухаантай шүү гэв. 

	«Хэрэв би ангийнхаа хэдэн найзтай ирсэн бол тэр бууцанд шумуул ойртуулахгүй байж чадах л байсан даа. Тэгсэн бол өвөөд маань бүр ч аятай байх байж. Гэвч яах вэ дэргэд нь ирсэн болохоор яваад очно биз. Би хамт очно. Өвөөгийн төрсөн газрыг үзнэ. Тэр ер нь ямар шуу хаашаа байгаа юм бол. Ингэж бодоход өвөөгийн нь төрсөн газар нэг л юм юмнаас өөр байх ёстой мэт сэтгэлд ургана. Ингээд Борхүү өвөөгийнхөө зөв газар буусанд итгэж өвгөн эрдэмтний зожиг зан зүй ёсны хэрэг мэт боллоо. 

	Тэр хоёр говийн төөнөрсөн хурц наранд гадаа суун цайгаа уулаа. Өвөөгийн нь бие улаан хүрэн болж орхихыг Борхүү ажиглав. Би яг ийм улаан болчихвол ангийнхан маань гайхан, намайг жинхэнэ говьд очсоныг итгэнэ дээ гэж бодоод Борхүү «цамцаа тайлж болох уу» гэж гуйв. Өвөө нь цагаа хараад: 

	— Өнөөдөртөө хэрэггүй. Маргаашаас эхлээд бага багаар дасгаж шарна гэв.

	— Та яагаад шараад байгаа юм бэ? Та чинь бие муутай шүү дээ.

	— Өвөө нь төрөлхийн говийн хүн болохоор алзахгүй гэв. Говийн л хүн болдог байж гэж бодоод Борхүү санаа алдсанд

	— Яав миний хүү? Арай гэрээ санаагүй биз? гэж өвөө нь асуув. Борхүү өвөөгөө дагаж явах гэж уйлж унжиж сүйд болж байсныгаа бодоод

	— Үгүй ээ гэж товчхон хариулав. Үнэндээ ээж нь түүний дэргэд байсан бол хэчнээн сайхан байх сан билээ. Өвөөгөө хоол цай бэлдэж байх хооронд Борхүү элсэнд дараатай ногоон бутнуудын хамгийн өндөр, дээр гарч юм сонирхохоор шийдлээ.

	Хэн нэгэн хүн тэр олон мянган бутыг элсээр зориуд булсан мэт байх нь гайхалтай. Холоос цэл ногоон харагдаад байсан тэр бутнууд дэргэд нь очиход яв ягаан болчихлоо. Ягаан ягаандаа бүр гайхам сайхан хондон ягаан гээч. Тэр нь бутнуудын оройд зайгүй цацаглан унжих бяцхан цэцгийн өнгө юм. Ямар гайхалтай олон цэцэг вэ. Яасан жижигхэн, юутай гоё ягаан юм бэ гэж бодсоор түүнийг барилж үзлээ. «Говийн ихэнх ургамал өргөстэй, хөл гараа уруузай, мэдээтэй яваарай!» гэж ээжийнхээ захисныг санаад тийнхүү барихдаа маш болгоомжтой ханджээ.

	Ягаан цэцэг бүхий нарийхан ногоон мөчрүүд гайхам зөөлөн, туяхан байсан тул айх юмгүй дээр нь авиран гарлаа. Мөн дэргэд нь шахам хоёр цагаан гэр харагдана. Түүний хажууд бас хэсэгхэн ногоон ширэг дээр баахан үхэр, адуу, гэрийн хажууд торон хашаатай алим, лийрийн модод бас эмээлтэй хоёр морь буйг үзэв. Нэг гэрийн нь яндангаар утаа гарч байгааг бодоход хүнтэй нь илт.

	Гүйгээд очвол өвөө загнах болов уу гэж, бодтол хэрэг бишидлээ. Өтгөн саглагар сүүлтэй, том халтар нохой хаанаас ч юм бэ гарч ирээд хуцсаар түүний зүг эргэв. Борхүү өвөө рүүгээ бушуухан зугтъя юу гэж бодтол ашгүй гэрээс цагаан даашинзтай, өөрийнх нь хэр насны охин гарч ирээд нохойгоо хорив.

	Тэр охин явдал дундаа ямар нэг юм хэлсэн боловч түүнийг Борхүү эс дуулав. Нөгөөх охин дэргэд нь иртэл газар шагайн, хоёр гараа савчин гүйснээ зог тусаж, сургуулийн нь амьд амьтны буланд байдаг турлиахынх шиг тогтворгүй, гялалзсан хар нүдээрээ гайхан ширтэж

	— Үгүй жаал аа, чи чинь хэний хүүхэд вэ? Би чамайг Монгол ахын Хурцааг гэж бодоод хэмээн түгдчиж хэлэв.

	— Өвөө бид хоёр ирсэн юм. Энд чинь манай өвөө төрсөн юм шүү дээ гэж Борхүү хариуллаа.

	— Аа саяны нисдэг майхан та нарынх уу? Ээж уулын шинжилгээний ангийнх байх гэж санасан. Даан ч хачин шаргал өнгөтэй харагдаад байсан юмаа гэж охин эвлэрэнгүй хэллээ.

	— Яг тэр нэг адуу шиг цагаан шарга, мөн л дөө. Манай майхан, Аль вэ нааш гараад ир. Би чамд харуулаад орхиё.

	Борхүү говь нутагт анхны танилтайгаа ийнхүү учирчээ. Тэр бээр охиныг майхандаа очихыг урьжээ. Охин хэдийгээр хөл нүцгэн яваадаа баахан зовсхийсэн боловч дургүйцсэнгүй.

	Түүний нэрийг Нараа гэдэг, дөрөвдүгээр анги төгссөн. Бас хоёр охин дүүтэй. Тэднийх гүү саахаар зусланд гэр барьж гарсан. Аав нь жимсний шинэ төрөл гаргадаг агрономич, ээж нь гэрээрээ чимэглэлийн хивс нэхдэг зэргийг тэр майхандаа очтол мэдээд авчхаж амжив. Хот газрын чамин сонин эд агуурс, идээ будаа, өвгөн эрдэмтний сайхан ааш энэ бүхэн шинэ танилынх нь сэтгэлд гоц таарч, нөхөрлөлийн шижим хоромхон зуур батжих нэгэн түлхээс болжээ. Энэ өдрөөс эхлэн хоёр бяцхан найз салахаа байлаа.

	Ойр орчинд нь үзэх сонирхох юм Борхүүд мундахгүй. Тооройн төгөлд очиж тэр модны хачин барзгар холтос, хангайн улиас адил навчтай мөртөө титмийн доод хэсгийн мөчир дэх навчууд яг цагаан бургасных шиг нарийхан урт байдгийг, бас түүний онц гоолиг биш ишийн энд тэндээс буулт гэж нэрлэгдэх бурзгар цагаан юм ялгарч гардгийг, тэр нь тэгээд эхүүн шорвог амттай болохыг мэдэхэд бараг бүтэн өдөр шаардагдана.

	Яахаараа улиас бургас хоёрын мөчир нэгэн модонд хамт ургадаг билээ? Яахлаар ингэний сүү анх уухад гардаг тийм эхүүвтэр амт энэ тооройн буултаас гардаг билээ?! Тэмээ лав тэр цагаан юмыг идсэнээс л сүү нь тийм амттай болдог байх. Харин нэг ургамалд хоёр өөр навч байна гэдэг чинь ойлгомжгүй юм даа» гэж бодсоор энэ тухай Нараагаас асуухад,

	— Ер нь ийм л байдаг юм чинь гэж хариулахаас өөр олигтой тайлбар өгч чадсангүй.

	«Түүнээс гадна зулзаган тоорой ер нь нэг намхан, бургас байдаг ажээ. Тэгээд том болохоороо улиас хэлбэрээ олж саглагар том мод болох боловч нөгөөх багын маягаа хаях хүртэл их олон жил өнгөрдөг бололтой доо. Говьд бургас нь улиас болон хувирдаг юм шиг. Хэрэв энд хар мод байвал лав самрын хуш болно дог шүү» гэхчлэн бодоод энэ тухай өвөөгөөсөө асуухаар шийдсэн боловч мартчихсан байлаа.

	Хамгийн гол нь улиас бургасны навчийн аль алиныг агуулсан тийм сонин мөчрийг цуглуулгынхаа санд авч чадсан болохоор бүх хэрэг бүтлээ гэсэн үг. Ангийнхны хэн ч гэсэн тийм чамин хатаадас олохгүй гэдэгт Борхүү итгэнэ. Даалгавар шалгах үед болох шагшаан шуугианыг тэр төсөөлж бодон нэн урамтай алхална. Харин ямар нэг шалтгаанаар тэр гайхамшигт. мөчир нь гээгдчих вий гэж болгоомжлон цуглуулгынхаа хавтсыг дан тийм мөчрөөр дүүргэчих, юм сан гэж тэр санав. Гэвч тэр ганц мөчир авахын тулд том гэгчийн тооройноос ойччихсон юм шүү дээ. «Цас шиг хунгарласан зөөлөн торгон элс байгаагүй бол ч лав нэг юм болсон дог шүү» гэж тэр бодно.

	«Сухай шиг тийм гоё нил ягаан, тийм олон цэцэгтэй ургамлыг бас л манайхан амар олохгүй. Ягаан цээнэ, бугын цагаан, умардын жамьянмядаг, алтан хундага, хөх удвал гээд сайхан сайхан цэцгүүдийг тэд олж болох л юм. Гэсэн ч тийм цэцгүүдийг бусад хүүхэд бас авчирсан байх болно. Би говийн сухай, чихэр өвс, лидэр, гялгар ортууз мэт сонин ургамлуудаас олон хувь дээж авах юм бол бусад хүүхдээс дуртайгаараа сольж чадна даа. Харин энд ургамал их ховор юм. Дөнгөж гучин наймхан зүйл цуглуулчхаад өөр юм олдохоо байлаа. За яах вэ. Бага ч гэсэн чанартай нь дээр гэж багш хэлдэг. Чанарын хувьд ч ёстой догь. Хэрэв өвөө амласнаа биелүүлж Ээж ууланд очвол, буцах замдаа Бигэр нуурын зах дахь жимсний аж ахуйд бууна. Би бас хэд хэдэн шинэ сонин ургамал заавал олно доо. Магадгүй миний аз болоход шинжлэх ухаанд огт мэдэгдээгүй тийм ургамал ч таарах юм билүү. Тэгвэл би өвөөгийнхөө хамт авч явсны нь шан болгож түүний нэрээр Насанбатын саргай, Насанбатын өлөн гэхчлэн Нэр өгөөд нэг өдөр гэнэтхэн хэлнэ. Тэгвэл өвөө яах бол? Ээж, аав хоёр намайг лав их эрдэмтэй хүн гарах нээ гэж баярлацгаана вий» гэж бодсоор ихэнх цагаа ургамал цуглуулахад зарж, Нараа ч түүнд сайн тусалж байв. 

	Борхүү өчигдрөөс эхлээд ургамал цуглуулах ажлаа жаахан хойш тавьж уран зургийн юмаар оролдох болжээ. Тэр бээр наранд алтан шар өнгө гялалзаж байгаа гялгар дэрсийг, түм буман бяцхан ягаан цэцэгтэй сухайн нэлмэгэр бутнуудыг, алсын алсад харагдах цэв цэнхэр уулсын хамтаар яг л байгаа янзаар нь зурахаар хичээж байв. Нараа тэр хоёр хамаг байдаг зургийн хэрэгслийн сангаа нийлүүлээд сухайн саглагар бутны сүүдэрт хэвтээд өдөржин оролдсон боловч ер олигтой болж өгөхгүй байлаа.

	Хамгийн гол нь сухайн тийм жижигхэн цэцгийг зурах нарийн бийр (уул нь зүү шиг нарийхан бийртэй бол сая болмоор санагдаж байв) бас хачин нил ягаан өнгөтэй будаг хоёр дутагдаад байлаа. Өдий төдий будаг хольж найруулсан боловч сухайн цэцгийн өнгө гарсангүй. Нэг л сэтгэлд нь тохирч өгөхгүй байлаа. Бүр залхуугаа хүрэхээр

	— Яршиг аа яршиг. Нэгэнт ийм будаа байхгүй юмыг чинь яах юм бэ. Өөр өнгөөр л зурж орхиё гэж Нараа Борхүүгээс гуйлаа.

	— Уул нь дэлхий дээр ямар өнгө байна тэр бүхнийг гаргаж болно гэж л энэ хайрцагтай будгийг гаргасан хэрэг шүү дээ. Хэрэв тиймгүй бол сухайн цэцгийг өөр өнгөөр будна гэж энд чинь бичсэн баймаар юм. Чадахгүй байна шүү дээ би хэмээн мань эр мэлзэж байв.

	Доороос элс төөнөж, дээрээс нар шаран Борхүүгийн толгой яльгүй эвгүй оргиж байсан боловч лав тохирох өнгө олно гэж бодсоор хамаг цаасаа халтартуулж дууслаа. Хэрэв Нараагийн ээж ирж тэр хоёрыг аваачаагүй бол бүтэл муутай ажил өдөржин үргэлжлэхээс зайлахгүй байв.

	Борхүү Нараатай хамт гэрт нь очиж, хүмэлтэй хуушуур идэж, жимсний шүүс, айраг, ер юу өгснийг нь уужээ. Дараа нь тэднийд өвөөгөө ирэхэд Нараатай хамт ботго ойртуулж ирэхээр явжээ.

	Тэр хоёр сухай дэрсний хоорондуур сүлжин гүйж явахдаа ямар нэг шинэ ургамал, хачин чамин юу эс тааралдах вэ хэмээн харсаар л явлаа. Тэгээд ч тааралдлаа. Сухайн нялх бутнуудын дундаас өргөст цайвар ургамал содорч харагдана.

	Хар хүрэн жимстэй тэр ургамал нэг дор бөөнөөрөө ургажээ. Хээрийн болжмор, хулан жороо тэнд хэд хэдээрээ үзэгдэхийг бодоход жимс лав их амттай болоод тэр биз. Борхүү түрүүлэн явснаа түүнийг үзмэгц суун тусуут жимснээс нь атгаад авлаа. Гэтэл аймаар муухай өргөс гарыг нь хатгав. Гараа огцом татаад харвал нэлдээ цус болчихсон байх шиг байлаа. Аз болоход тэр нь цус биш нөгөөх ургамлын жимсний шүүс ажээ. Борхүү уул бутнуудыг зааж:

	— Энэ чинь юу вэ? Хармаг гэхээр хармаг биш. Аймаар их өргөстэй эд юмаа гэв.

	— Хармаг биш ээ. Өөр ургамал. Манай нутгийнхан чонон хармаг гэдэг боловч аав шал өөр ургамал гэсэн юм. Аав агрономич болохоор бүх ургамлыг мэднэ. Ёстой догь гэв.

	Тэгээд борхон гараа сунгаж хэдхэн жимс болгоомжтой нь аргагүй таслан аваад Борхүүгийн алган дээр тавив. Амсаж үзвэл бас л шорвогдуу тэгсэн мөртөө ялимгүй исгэлэн чихэрлэг ажээ. Жимсний шүүс хачин улаан ягаан өнгөөр хүрсэн газар бүрээ будна. Харин хатсан хойноо хөхөвтөр ягаан болж хувирна. Ийм өнгөөр нарны цамц малгай, хоёроо будах сан гэж Борхүү бодлоо. Гэвч түүнээс арай хөгжилтэй нэг санаа төрсөн нь тэр жимсний шүүсийг усан будагтай хольж сухайны цэцгийн гайхам ягаан өнгө гаргаж болмоор байв.

	— Хүүе найзаа үүнийг будагтай холиод сухайн цэцэг будвал догь болно доо. Хоёулаа түүе. Тэгэх үү гэж Нараагаас гуйв.

	— Тэгэхдээ шил саванд л түүхгүй бол хамаг юм завааруулаад хаячихдаг юм. Уржнан би энэ чонон хармагийн жимснээс болоод гоёлынхоо даашинзыг муухай болгож, ээжид загнуулсан гэхэд

	Тэгвэл шил сав олж болно гэж Борхүү хэллээ. Учир нь түүний өвөөд элдэв шил савнаас их юмгүй билээ.

	Тэр хоёр ботго ойртуулж очоод эргэж жимс цуглуулахаар тохиров. Хоёр бяцхан найзын замд бяцхан цэнхэр эрвээхий, могой гүрвэл, бас таван жижиг цайвар өндөг бүхий шувууны үүр тааралдав. Тэд үүртэй дэрсийг дахиж ирэхдээ будилахгүй олохын тул түүний толгойд Нараагийн үсний туузын нэгийг уяж тэмдэг хийв. Тэр нь зөндөө холоос би энд байна шүү гэж дуудах мэт тодхон харагдах нь бүр ч хөгжилтэй. Ийнхүү зам зуураа элдэв юмаар оролдсоор явж ширгийн зах дээр идээшилж байсан зургаан сөөсгөр ботгыг хот руу нь ойртуулан очлоо.

	Нараа сөөсөндэй, цагаан хамар, ороо шар, жижиг хар, бор гунжны хөх гэхчлэн тэднийг тус бүрд нь нэрлэж, эх болох ингэнүүдийн нь тухай зөндөө юм ярьсан боловч Борхүүд цөм л адилхан санагдаад сайн ялгагдахгүй байлаа. Хоёр найзыг дуу шуу болсоор гэрт гүйж ороход өвөө нь нисдэг майхандаа очоогүй тэднийд хууч хөөрч суусаар л байв. Борхүү өвөөгөө хараад жимс цуглуулах шилний тухай санаанд нь ормогц

	— Нараа! нөгөөх юмандаа явъя гэсээр гэрээс гүйн гарав. Майхны арын өрөөнд олон тасалгаатай модон хайрцаг дотор шилнүүд байлаа. Зарим нь юмтай, зарим нь хоосон, зарим нь хар, зарим нь цагаан байх боловч бүгд бөөр дээрээ бяцхан цаас наалттай, тэнд нь үл ойлгогдох үсэг тоо бичсэн байв. Уужим амсар, эргэдэг таглаа бүхий хар шил Борхүүгийн санаанд таарлаа. Түүнийг сэгсэрч эргүүлж тойруулж үзвэл дотор нь ямар нэг нунтаг зүйл байв. Борхүүд тэр шил гоц таалагдсан болохоор доторх нунтгийг нь илчүү таглаатай өөр хоосон шилэнд юүлж орхив. Тэгээд өөрөө будилахгүй өвөөдөө дараа учрыг нь хэлэхийн тул тэр шилээ доош харуулан тавилаа. Ийнхүү саваа бэлтгэж аваад тэд нөгөөх шинэ маягийн будаг цуглуулах ажилдаа гарлаа.

	Тэр хоёр очуут өргөст бутны жимсийг яаран түүж эхлэв. Гайтай өргөс гар хөлийг нь урчих гээд тун яггүй байсан боловч онц чухал ажил болохоор ямар боловч түүсээр л байв. Харин ганц шилэнд хоёр зэрэг түүх гэдэг тэр өргөснөөс ч долоон дор санагдана. Арай гэж хэдэн жимс аваад нэг рүү зүтгэнэ.

	— Борхүү чи энд тавьчхаач! гэж охин хэлэв. Борхүү дэрсний ёроолын элсэнд шилээ шигтгэн тавих гэж байгаад дотор нь зөндөө элс оруулж будилав.

	— Ээ балар аа одоо яана гэж түүнийг тэвдэхэд цаадах нь

	— Яах вэ наадуулыг чинь цөмийг асгачихъя. Тэгээд шилээ цэвэрлэж байгаад дахин түүе. Энэ нь Борхүүд харамсалтай санагдсан боловч бут бүрийн оройд зай завсаргүй арзайж байгаа жимсийг хараад тэр найзынхаа үгээс зөрсөнгүй, дэрс рүү түүсэн жимсээ асгав. Гэтэл шилний нь дотор жимсний шүүс элстэй нь заваараад наалдчихсан байлаа. Үүнийг цэвэрлэхийн тул булаг руу очих хэрэгтэй байв. 

	Борхүү булагт гүйж хүрээд ус утган шилээ зайлахад хөөсөрсөн улаан хүрэн уусмал боллоо. Түүнийг булгийн дэргэдэх багваахай цэцгийн толгой руу асгахад алтан шар өнгө нь хувирч тийм гэх аргагүй хачин ягаавтар хөх, тэгсэн мөртөө шар болж хувирав.

	Шилээ бүр цэвэрштэл нь зайлаад дүүрэн ус утгасаар Нараа руу гүйж хүрэв. Тэр, усаа асгасан жимс рүү хийж дэрсний өнгийг бас хувиргаад үзмээр санагдсанаас тэгжээ. Тэгэвч нөгөөх жаахан ус нь зүгээр л шингээд орчихлоо. Дэрс тэр багваахай цэцэг шиг хэлэхийн аргагүй чамин өнгө орсонгүй. Хоёр найз будаг хийх жимсээ дахин будилалгүй нямбай гэгч түүгээд буцлаа.

	Тэр хоёр шинэ будаг хийх ажлаа сухайн ёроолд оролдоод дийлсэнгүй. Ер нь сухайн цэцгийн гайхам сайхан өнгийг үнэн зөвөөр нь гаргах тийм будаг хорвоод байхгүй юм гэж тэд итгээд уран зургийн ажлаа орхив. Үнэнийг хэлэхэд дэрсний өнгө тэдний зурсан шиг хондон шар, алсад харагдах тоорой шиг тас хар, Ээж уул шиг тийм их гүн хөх биш байлаа. Энэ юм бүхэн, говийн байгаль цөмөөрөө хүний хэрэглэдэг усан будгуудаар яг дүрсэлж болмооргүй тийм нэг давхар өнгөтэй юм шиг санагдана. Хоёр найз ийнхүү онцын юм бүтээгээгүй боловч огтхон ч завгүй байсаар бас нэг өдөр өнгөрөв.

	Говийн гайхам намуухан шөнө, заг тооройн бут өдрийнхөөсөө шал өөр болон харагдах ер бусын дүрс яг газар дээр ойччихсон юм шиг дор орж харагдах одод зэргийг харж суусаар нойр нь хүрч ирэхэд Борхүү унтахаар хэвтжээ. Өвөө нь цахилгаан дэнгийн гэрэлд тооцоолон бодох шугам бариад ямар нэгэн юм бодож зузаан дэвтэрт тэмдэглэн сууж байлаа. Маргааш нь Борхүүгийн хувьд өмнөхөөс ер бусын өдөр боллоо. Яагаад гэвэл урд талд, яг өчигдрийн тэр хоёрын жимс түүж байсны тэнд ямар нэг хачин юм харагдаж байв. Түүний юу болохыг Борхүү тааж ядаад шинэ сонин юмны тухай найздаа хэлж, нандин нууцыг нь олохоор яаран гүйж байлаа. Тэр, зам зуураа тохиолдсон дэрсэн дээгүүр хийгүй дүүлэн, сухай, хармагийн бутны хажуугаар туулай шиг сүлжин үсэрсээр Нараагийнд амьсгаадан гүйж оров.

	Найзынхаа гараас хөтөлсөөр сухайн дов өөд мацан гарч өнөөх хачин юмаа харууллаа.

	Нараа наранд гялбахгүйн тул саравчлан харж,

	— Үгүй нээрэн энэ чинь юу вэ? Энд ер нь ийм юм байдаггүй л юм даа. Гэв гэнэт бий болсныг бодоход амьтан байж таармаар гэхэд Борхүү мөн л түүнийг дуурайн саравчилж:

	— Нэг амьтан ирсэн хэрэг үү. Мазаалай, зэрлэг тэмээг чинь хавтгай гэдэг бил үү? Бөхөн, хулан гээд өөрийнхөө үзээгүй амьтдын нэрийг тоочиж үзэв.

	Гэтэл тэр хачин юм, амьтан байлаа гэхэд тун ер бишийн амьтан байж таармаар. Тэртээ дээр ямар нэг салбайсан цайвар юмс цацагран унжиж харагдана. Наранд гийж тэр унжлагууд ноолууртай төстэй бурзайсан мөнгөлөг өнгөөр туяарна. Унжлагуудын дор уул амьтны бие байж таармаар хэсэг нь битүү ногоон шаргал өнгөтэй байв. Бас дэргэд нь ч байгаа юм уу, ерөөс тэр амьтны биеийн хэсэг ч юм уу, атан тэмээний толгойн хиртэй томоо гэгч улаан хүрэн юм гоц ялгарч үзэгдэнэ. Хоёр найз гайхаад гайхаад учрыг олсонгүй.

	— Явъя л даа. Очиж үзье. Хэрэв амьтан бол хоёулаа зугтаачихад лав гүйцэгдэхгүй. Ер нь ийм том биетэй амьтан удаан хөлтэй байж таарна гэхчлэнгээр Борхүүг шалж гарахад

	Ээ дээ мэдэхгүй. Юу ч гэсэн харцагыгаа дагуулна байгаа гэж Нараа итгэл муутайхан хэлээд

	— Харцага! харцага! хэмээн царгиа шингэн хоолойгоор дуудав.

	Сухайн бутны ёроолд оцойн сууж байсан том халтар нохой их юм горьдсон бололтой тэднийг зүг сунаж ирснээ сүүлээ шарван хэл амаа долоосоор харж зогсов. Харцагын хүзүүвчээс барьж түрүүлээд нөгөөх хачин юмны зүг хөдлөхөд Борхүү дагалдлаа. Тэр хоёр тун итгэл муутайхан урагшилж байв.

	Тийнхүү нэлээд дөхсөнөө Нараа харцагын анхаарлыг нөгөөх жигтэй юманд хандуулан гараараа зааж:

	— Чи туу! гэж тухирлаа. Нохой урамшин сэртэлзэж гэтэх байдал гаргаснаа урагш сугаран гүйв. Гай газар дороос гэгчээр дэрсний ёроолоос нэгэн туулай босон дэгдэхэд харцага түүнийг хөөн ухасхийв. Туулай дэлдэн чихээ сэрвээндээ нааж дээр дээр үсэрсээр нөгөө хачин юмны зүг одлоо. Халтар нохой түүнд эхлээд нэлээд ойртсон боловч сүүлдээ дургүй нь хүрсэн бололтой оцойн суув. Туулай тэр хачин юмны яг хажуугаар ороон гүйж далд ороход Нараа харцагаа дахиад л тухирч хөөв. Харцага мөн л түрүүчийн адил ухасхийсэн боловч тэр хоёрын адил учрыг нь бас олж ядаад байгаа бололтой дахиад л оцойн суулаа. Нохой туйлын тайван байхыг бодоход нөгөөх юм нь ямар нэг үл таних амьтан биш болж таарав.

	— Хүүе ээ! Энэ юу вэ?

	— Ямар ургамал вэ гэж тэд ам амандаа хашхиралдав.

	Дээшээ өлийн харахад тэртээ дээр, үсэрхэг шар ногоон түрүүнүүд салбайн унжина. Эрдэнэ шишийнх шиг далбагар урт навчууд дээр нь тууш гөвгөр судлууд тод харагдана. Уургын бөгснөөс бүдүүн шахам олон босоо ишүүд алтан шаргал өнгөтэй аж. Тэр аварга ургамлын ёроолоос шатагч хийн бортого адил асар том мөлгөр улаан хүрэн юм газраас цухуйн гарчээ. Түүний гадна талаар барзгар хайрстай агаад, их л шүүслэг бэлцгэр эд болох нь харваас илэрхий.

	— Ямар сонин юм бэ? Өчигдөрхөн энд чинь юу ч байгаагүй шүү дээ. Гэтэл хэдийдээ ийм аварга мод ургачхав аа. Чи ер нь иймэрхүү юм үзсэн үү? гэж Нараа гайхан асуув.

	— Бургас лав биш, эрдэнэ шиш бүр ч биш гэж Борхүү хэллээ.

	Хоёр найз холдож, ойртож, тал талаас нь тойрч баахан шохоорхов. Харцага эхлээд зуны халуунд туулай хөөх тэнэг нохой ч би бишээ гэсэн шиг хэлээ унжуулж амьсгаадаж огт тоосон шинжгүй сууж байснаа арга буюу анхаарал нь нөгөөх чамин ургамалд бас татагдлаа. Тэр, ургамлыг сонирхох мэт сайн харж, үнэрлэж үзээд, иш өөд нь цоройлон долоож гарав. Харвал түүний ишийг даган ямар нэг юм лааны тос адил бөнжийн урсаж байна. Харцага түүний үзүүрт хэлээ хүргээд учиргүй амтархан хошуу амаа долоох аж. 

	Борхүү тийм шүүсэнд хуруугаа хүргэж, болгоомжтой үнэрлэснээ амсаж үзэв.

	— Ямар сайхан амттай юм бэ, чи амсаач! гэж Нараад хэллээ. Нараа нүдээ цавчлан хэсэг харснаа түүний үгэнд оров. Тэр бээр хэлнийхээ үзүүрт өчүүхэн төдийхнийг хүргэж тамшаалснаа,

	— Энэ чинь дэрсний бал байна шүү дээ. Яг ийм байдаг юм гэв. 

	Борхүү эндээс сацаа авч тэр нүсэр ургамлыг, эргэн тойронд байгаа ердийн дэрснүүдтэй харьцуулан сайн харлаа. Гэтэл тэр нь үнэхээр дэрс болж таарлаа. Гэм нь гэвэл асар том л ажээ. Дэргэдэх нь гоёо байв.

	— Найз аа, энэ чинь дэрс байна шүү дээ гэж Борхүүг хэлэхэд

	— Нээрээ ч тийм юм уу гэсээр Нараа гэдрэг ухран холдож харлаа.

	— Тийм байна дэрс нь ч дэрс. Гэхдээ ийм том дэрс байх ёсгүй. Бас гэнэт бий болчихдог.

	— Үхэр дэрс байхгүй юу.

	— Би л тийм юм дуулаагүй юм байна. Байдаг ч гэсэн ганц шөнийн дотор ийм аварга ургамал мөөг шиг түргэн гараад ирчихгүй байлгүй дээ гэж өөр бас байна уу гэсэн шиг эргэн тойрноо шохоорхон харав. Тэгснээ булгийн зүг зааж:

	— Хүүе ээ чи хараач! гэв. Булгийн зах дээр алтан шаргал өнгөтэй томоо гэгчийн хоёр дугариг юм байхыг харуут Борхүү тэр зүг ухасхийв. Тэр нь тавгийн аман чинээ багваахай цэцгүүд байсан ажээ. Хоёр хүүхэд гайхан шуугин тэднийг тойрч хараад барьж үзэцгээлээ. Гэтэл төө хэрийн урттай олон дэлбээнүүдийн зарим дээр нь чонон хармагийн жимсний улаан хүрэн өнгө мэдэгдэж байсан явдал нууцыг тайлах түлхүүр боллоо.

	Борхүү Нараагийн гараас шүүрэн авч ширэг дээгүүр бүжих мэт дүүлэн «Мэдлээ! мэдлээ!» хэмээн хашхирч байв. Тэгээд тэр хоёр нисдэг майхны зүг хөтлөлцөн гүйж явахдаа нөгөөх гайхал дэрс маань гараад ирсэн шигээ гэнэт алга болчих вий гэсэн шиг эргэн эргэн харж байв.

	Борхүү оруут:

	— Өвөө! хөөе өвөө! Таны тэр шилтэй юмны чинь... хэмээн амьсгаадан байв.

	— Яав юу болов? гэж өвгөнийг асуухад:

	— Том аймаар том дэрс! Багваахай цэцэг! Го..го.. гоёо! хэмээн амьсгаадан ойлгомжгүй тасархай юм ярина.

	Өвгөн хоёр бяцхан найзыг ширээний дэргэд тайвуухан суулгаж, нэг нэг аяга жимсний шүүс хийж өгөөд болсон явдлыг яриулжээ. Тэр бээр туйлын анхааралтай сонсож дуусаад, буурал сахлаа имрэн инээж:

	— «Ут»-5 гэдэг бодисоо турших гэж л өвөө чинь наашаа зүтгэсэн юм шүү дээ. Гэтэл та хоёр туршчихаа шив. Аль вэ очиж үзье гэв.

	 

	***

	 

	Нисдэг майхныхаа цонхоор Борхүү нөгөөх «үхэр дэрсээ» асар том багваахай цэцгүүдээ, цагаан алчуураар даллан байгаа Нараа охин, улаахан тууз уясан дэрсний нэг бут сэлтийг сайн харж авлаа. Өвөө нь түүний санааг мэдсэн мэт хоёр цэнхэр уулын дундах амарлингуй бүгчим бүрдийг орхин нисжээ.

	«Өвөөгийн шилтэй уусмал тийм шидтэй эд байсныг мэдсэн бол... Ээ дээ тэр бор шувууны өндөгнүүд дээр хийх байж. Тэгээд л өглөө босоод харахад нөгөө жижигхэн цайвар өндөгнүүд маань шийгуаны чинээ болж томорсон байна. Тийм том өндөгнөөс чинь лав азарган тахианы чинээ дэгдээхийнүүд гарна. Тэр нь бас л яах хийхийн тухгүй томроод... Ер нь хаашаа шуу амьтан болж таарах бол...» гэж Борхүү бодно.

	Моторын жигдхэн хүнгэнээн, зөөлөн бүүвэйлэх мэт дайвалзах хөдөлгөөн, өвөөгийн нь амарлингуй мөртөө баяр бахдал дүүрэн царай энэ бүхэн нийлээд түүний нойрыг хүргэх шиг болно. Тэр зөөлөн суудлаа налж, нүдээ аниад ийнхүү бодсоор байлаа.

	...Кинон дээр тэмээн хяруул яаж гүйж байсан бол яг тийм хурдтай гүйнэ. Бургасан ширэнгэ шиг өтгөн дэрсэн дундуур хамгийн сүүлчийн дэгдээхий шурган орохынхоо өмнө тэр хоёрыг эргэн харав. Нараа түүнийг бараг сүүлдэн авдгийн даваан дээр очоод айсан мэт буцаж зугтав.

	— Юунаас нь айгаа вэ бариад аваач гэж Борхүү хашхирсан боловч цаадах нь дуулсангүй. 

	Тэднийг ширэнгээс гараад харахад хэдэн ботго цаашаа зугтаж харагдлаа. Энэ чинь юу билээ гэж бодтол Борхүүгийн толгойд нэг санаа оров. Нөгөөх л дэгдээхийнүүд маань шив дээ. Ботго шиг том болохоороо л тэр гэж бодов. 

	Нээрээ ч тэд ботго биш, бор шувуунууд байх аж. Мань хоёр дахиад л ухасхийлээ. 

	Хариугүй гүйцээд очив. Хачин бүлтгэр нүд, нэвсгэр зөөлөн өд сөд, улаавтар өнгийн эвэр хошуу энэ бүхнээс үзэхэд бор шувуу, тэгэхдээ том болж амжаагүй дэгдээхийнүүд болохоор нисэж чадахгүй бололтой. 

	Харин хөлийн сарвуу нь ботгон тавагтай яагаад ийм адил байна гэж бодоод Нараагаас асуув. 

	— Дэгдээхий байхдаа тийм байдаг юм аа. Том бор шувуу болоод яг л шувууных шиг болно гэв. Ботгон чинээ том дэгдээхийнүүдийн хээ дээгүүр ээж нь болох өчүүхэн бор шувуу сүрчигнэн нисэж үглэн дуулан шулганана. «Тэнэг амьтад... Бид хоёрын хүчээр, манай өвөөгийн ачаар ийм том болчихсоноо мэдэхгүй юундаа зугтана вэ» гэж Борхүү бодлоо. Тэгээд чулуу авч шидэв. 

	Миний хүү яаж байна аа гэх өвөөгийн нь танил дуу гарах шиг боллоо. 

	— Ботго шиг бор шувууг шидээд... гэж ! хэлсэн өөрийнхөө дууг сонсоод тэр нүдээ нээв. Өвөө нь

	— Юу гэнэ ээ? Ботго шиг бор шувуу гэв үү? Тун сонин юм зүүдэлж дээ, миний хүү гээд инээлээ. 

	Борхүү эргэн тойрноо сайтар эргэцүүлэн харах нь нөгөө ботго шиг бор шувуунууд, бяцхан найз Нараа мэтээ хайх мэт. Нисдэг майхан нь алгуур доошилж ямар нэг үл таних тосгоны дэргэд буулаа. 

	Өвөө нь харилцуурын чихэвчээ авч нямбай эвхэхийг харваас энэ тосгонд саатах бололтой. Энэ сонин явдлуудыг ээж аавдаа, ангийнхандаа ярих сан гэж бодсоор Борхүү хаалга руу очив. Тэр гараад түр зогсонгоо, үнэмших болов уу хэмээн яльгүй эргэлзэв. Үнэмшилгүй яах вэ. Шинжлэх ухааны адал сонин нээлтэд дассан манай үеийнхэн эргэлзэн алмайрч сураагүй. Тийм биз дээ, уншигч бяцхан найз нар минь?

	 


II

	Уран зөгнөлт адал явдалт өгүүллэгүүд

	 


ТАНИЛ СУМ

	 

	— Гургардуухан биетэй хар хээр үрээ, буруу хаан дээрээ хагас саран юм шиг харагддаг хайчин тамгатай бөгтгөр зээрд морь хоёр яваа. Би ойрын хэд хоног энэ адасгуудаас, болоод эрэлд хатна гэгчийг үзэж явна. Аргаа бараад таныг л бараа харсан байх магад гэж ирлээ гэсээр Чулуун хэмээх тарган бор эр хэв нь алдагдаж шалчийсан эсгий малгайгаа авч, шингэн шаргал үсээ нэгэнтээ сөргүүлэн илээд Нанжид авгайн хийж өгсөн цайг авахаар урагш давшин суудал засав. 

	Тавь шүүрч яваа байрын туранхай хөх эр зүүн орны толгой түшин суугаад, эрэлчний асуултыг дуулаагүй юм шиг газар ширтэн, улаан тамхиа намбатай тайвуухан орооно. Модон тавагт хэдэн зузаан бин давхарлан, дээр нь ёотон асгаж, гүзээний хожгортой цагаан тосны хамт гийчний өмнөх намхан ширээн дээр тавингаа:

	— Юм дуулдахгүй л байна шүү, хүү минь. Тэгээд ч Лууяа гуай чинь... гээд нэг хором зогсосхийж, нөхөр өөдөө хялам хийн хараад:

	— Нөгөө ойн цагдаагаа больсон шүү гэлээ. 

	Авгайн үг Чулуунд эрлийнхээ сургийг гаргаснаас дутуугүй сонин дуулдав бололтой сэртхийсэн боловч

	— Аа тэгээ юу... гэж нухацтай дуугараад халуун цайгаа оочлон гарав. 

	— Тэгсэн гэсний тэмдэг болгож гэрийн эзэн толгой дохиод

	— Нөгөөдрөөс нүүж сумын төв бараадъюу гэж сууна даа хэмээн арга барагдангуй хэллээ. 

	— Мөн мөн. Үгүй тэгээд энэ чинь... гэж залуу халж ядсан байрын үг цухуйлгавал

	— Хүйтэн сэрүүн орж байгаа цагт хэцүү л байна. Цаанаасаа тэгсэн юмыг одоо яая гэхэв. 

	Луузан гуай ингэж хэлээд бүдүүн ороосон тамхиа асааж шуналтай соров. 

	— Ерөө ер. Ийм ч юм болох гэж хэмээн:

	Нанжид авгай үүнээс боллоо гэсэн шиг нөхөр өөдөө зэмлэнгүй харав. Чулуун тохилог айлын гэрийн доторх тавьц хэрэгслийг тойруулан харж байснаа

	— Аль вэ Лууяа ах аа, тэр буугаа аваад өгөөч! Би нэг сайн үзье байз гэв. 

	«Гоёмсог, авсаархан, бас дурантай, юм бүр нь яв цав тохирсон тэр буунд Чулуун эртнээс, санаатай байсан боловч ойн цагдаа хүн хаанаас өгөө аж даа хэмээн бодоод хэлж зүрхэлдэггүй байлаа. 

	— Уржнангийн хоёр бавгар буцахдаа зуун далан сумтай өгсөн юм. Аль улсынх гэлээ дээ, мартаж орхижээ. Би ердөө зургаахан дуугаргаад байгаа юм. Ийм авсаархан сумтай цэц ч гэж ард нь суусан аавын хүү л мэднэ. 

	Чулуун ган бүрээс бүхий жижигхэн сумнуудыг алган дээрээ өнхрүүлэн, гайхан шагширч байснаа

	— Идэшний сайн шар бий. Хурдан хүрнээ ч гэсэн хамаагүй. Ганган Дэмчиг хоёр мянга тавыг өгсөн л юм даг. Чулуун хүү дурласан байхад үнэ хайрладаггүйг мэднэ газар даа та гэсэнд Лууяа ах нь

	— За юу ч гэсэн ганц хоёр жилдээ байж байг. Ямар хоол гуйх юм биш хэмээн хөдлөх янзгүй хэлэв. 

	 

	* * *

	 

	Намрын адаг сарын найртай сайхан өдөр байлаа. Ойн цагдаа Очирсүх, ой агнуурын байцаагч Хурц хоёр Эрээн боом гэдэг хавчиг салаа өгсөн өтгөн ногоо, бут сөөг дундуур морины зөөгөөр зүтгүүлэн явав. 

	Хурц орос эмээл дээрээ хагас эргэж

	— Зүгээр биз? хэмээн асуухад Очирсүх юун тухай ярьсныг нь ойлгож

	— Гайгүй ээ байцаагч аа. Харин түймрээс л айх юм даа гээд онгон байгалийг бахдалын нүдээр тойруулан харах тэр агшинд Хурц мориныхоо амыг татан

	— Байз алсад буу дуугарах шиг!

	Очирсүх сэтгэл тэвдсэн байдалтай царай нь хувьсхийж

	— Эрээний хясаа руу буга хийсгэж байх шиг байна гээд морио давирав. 

	Тэр хоёрыг хадан хошуунд наалдан цухуйхад ер юм мэдэгдэх янзгүй хамаг байгаль дүнсгэр намуухан байлаа. Гэтэл сүрлэг байцсаны орой дахь хэсэг чулуун дунд нэг юм бүртэсхийх шиг болсон нь Хурцын нүднээ өртөв. Яг энэ агшинд Очирсүх бас үзэж доош навтайн шивнэх нь:

	— Харуулын чоно байна гээч! Бусад нь одоо олзоо төхөөрөх гэж байгаа. Эргээд хошууны дээд талаар өнгийвөл арай дээр шиг байна гээд сэмхэн ухрав. 

	Оройдоо тэхийн шээгийн цөөн бут ургасан барсгар хадаар буу түлхэн өнгийхөд их сонин байдал харагдлаа. 

	Байцын ёроолын бул чулуун дунд үхсэн буга хэвтэнэ. Чухам яаж эхлэхээ шийдэж ядах? мэт хоёр чоно түүнийг холуурхан тойрно. Бас нэг томоо гэгчийн шарга чоно нэлээд зайтай газар модны ёроолд оцойн суугаад байцын орой өөд өлийн ширтэнэ. Тэр дэргэдээ халуун цус ханхлуулсан сайхан хоол буйг огт мартсан мэт байх аж. 

	Очирсүх бууныхаа түгжээг мултлаад доош навтайн шивгэнэх нь:

	— Харуулд суугааг та бууд! Наад хоёрын нэгийг би оролдоод үзье. Ер нь ингэж үргэлж хөдлөөд байгаа чоныг буудах амаргүй байдаг юм шүү. Шагайж аваад надад дохио өг. Сандарч болохгүй шүү. Би тоолно. «Гурав» гэхэд гохоо дарна гээд тайвуухан инээж байв. 

	Зэрэг дуугарсан буун дуунд онгон байгаль орь дуу тавих мэт нүргэлэн цуурайтав. Очирсүхийн буудсан чоно сунан унаж, оцойж суусан нь ууцаа тас цохиулсан бололтой чээжээ цоролзуулан гасалж байлаа. Очирсүх хэлэх нь

	— Газар нь даанч давчуу юм. Түүнээс биш гурвуулыг нь аваад хоцорч болох байлаа. Гэвч хоосонгүй шүү. 

	Хурцын зүрх оволзон догдолж, азтай үед анчин бүрд тохиолддог тэр өвөрмөц баясгалан сэтгэл юуг нь эзэмдэж байлаа. 

	— Ойртож зургийг нь авъя. Юун азаар аппаратаа чирээд гарав аа, гэж тэр ярих бөгөөд албаны хянуур байдлаа энэ агшинд гээж, тоглоомдоо хөөрсөн хүүхэд шиг болж орхисон мэт байв. Харин Очирсүх тайвуухан царайлж, сонины тасархайд улаан тамхиа ороох зуураа

	— Энэ хэд салах гэж байхгүй. Таны бууддаг шарга цэгц нь байгаа аж. Баруун урд хөл нь яльгүй доголон. Ёстой л хашир чоно гэдэг чинь мөн дөө. Ашгүй нэг дайсан дарагдлаа хэмээн үгээ зөөж тавин, хотон дахь малынхаа тухай ярих мэт итгэлтэй өгүүлнэ. 

	Энэ байдлыг хараад ёстой л «байгаль хамгаалагчийн сэтгэл зүй» гэдэг ийм байдаг байхдаа гэсэн өвөрмөц бодол залуу байцаагчийн тархинаа зурсхийн өнгөрөв. 

	Хурц эхлээд баахан зураг дарж, ангаа нэрмэн буудаад яаран гүйж очив. Чонын баруун урд хөл үнэхээр хар сарвуугаар мухар байсныг хараад тэр мэл гайхан зогсож байхад Очирсүх яаралгүй дээл хувцсаа тайлан чулуун дээр тавингаа

	— За ямар байна?

	— Яг шүү, бүр. 

	Очирсүх ирээд бугын эврээс татаж үзсэнээ

	— Хайран сайхан амьтан. Эхлээд чоноо өвчье гэж товчхон хэллээ. 

	Хурц багшаасаа даалгавар авсан сурагч адил дуулгавартай толгой дохиод тонгоргоо гаргав. Хурцыг хутгаа чулуунд хавиран байж хойд хоёр хөлийг нь гаргаж дуусахад Очирсүх хэдийний эд бад хийгээд ирж хамжилцав. Дараа нь харгиатан шуугих голын зах дээр гараа угаан түр амсхийгээд бугаа төхөөрцгөөв. Ажил дуусахын хирд Очирсүх

	— За байцаагч аа. Цаад сайртаа гал түлж бай. Элэг сэмж шаръя. Махыг нь хадланчдад өгвөл хэдэн мал хэмнэнэ шүү дээ. Гэдэс дотор юухан хээхнийг нь ганзагалж аваачаад хэдэн хүүхдэдээ зулгаалгая. Бал барьсан хүн гараа долооно гэдэг биз дээ. Харин арьс толгойг нь ан олдворын тасагт шилжүүлье гэв. 

	Саглагар модны ёроолын өнгийн цэцэг алагласан ширэг дээр тухлан суугаад зэрлэг сонгинотой сорс идэж сэтгэл тэнийн байх даа Хурц: «Энэ хэдэн цагдаа бүгд Очирсүх гуай шиг байвал ч... Ер нь иймэрхүү ажлын улсыг сэтгэл санааны нь хувьд маш сайн сонгож олох хэрэгтэй юм байна шүү. Энд л хамаг үнэ цэн нь байна. Өөриймсөг уужим сэтгэл гэдэг гол чанар юм» гэхчлэн бодож байв.

	 

	* * * 

	 

	Эрээн хясааны хишиг. Ангийн юм гэхээрээ амт нь тас гэж байгаа даа. 

	— Таргаар тийм гавимаар ч үгүй золиг гээч. 

	— Боохойн хишиг болохоос биш... 

	— Ойн цагдаа Очирсүхээс хадланчид бидэндээ өргөн барьсан бэлэг

	— За олон юм ярилгүй гударцгааж үз. 

	— Бид хэдийн л аз шүү дээ гэхчлэнгээр хөгжилтэй яриа болж, арван хүний багтаамжтай ханагар майхны голд тавьсан том төмпөнтэй мах тойрон суугаад хадланчид хооллож байв. 

	Чулуун морин хадуурынхаа нэг хутгыг сольж тавиад хамгийн сүүлд орж ирснээ

	— Өнөөдөр манай бригад ганцаараа гунан буга идсэн ч болохоор их өвс хадсан даа, Луузан ах аа! гэсээр гарынхаа усыг яаран арчаад малилзтал инээж хутгаа гарган суув. Хадланчдын тогооч Луузан төвөнхөө гүрэлзтэл шүлсээ залгиж

	 — Өдий цагийн юм байж гайхмаар тарган ч үгүй улай байна даа гэхэд нэг нь тоглоом болгож

	— Алаг хайрхныг арван жил эзэмшсэн хашир толгой юу андах вэ дээ гээд инээдэм болгочхов. Луузан гуай суудал дээрээ хавьчин ярвайж

	— Тэр шинэ байцаагч намайг эргүүл шалгалт хийдэггүй энэ тэр гэж ухаж төнхсөөр байгаад халсан болохоос биш ямар... Одоо тэр Очирсүх гэдэг нь юугаар гийгүүлж базаав гэж дээ нохой долоо. Аягүй бол та нарын наад зооглож байгаа ч мэдэхгүй дээ нэрийг нь чоно хүлээж нидэр дээрээ муугаа цайруулах арга хайж... гэхэд

	— Очирсүх тэгэхээр хүн биш ээ. Түүнд Алаг хайрхан байтугай Арын найман голыг тужид нь хариуцуулсан ч итгэлтэй хүн гэж нэг нь маргатал

	— Ээ ёо ёо! хэмээн Чулуун дуу алдан амаа дарснаа нэг юм гаргаж ирлээ. 

	— Сум байна гээч хөөе. 

	— Хөөрхий зовсон амьтан байж дээ. 

	— Шархтай болохоор нь чоно «заазалж» байсан хэрэг болж таарлаа. 

	— Үгүй мөн сайхан ооно шаргачин хоёр байжээ. 

	— За миний л аманд таараагүй нь яамай

	— Энэ чинь одоо ямар бууны сум бэ? та минь? гэхчлэн шуугилдсаар хүмүүс түүнийг тойруулан үзэж байв. 

	Гэтэл Луузан гуай авч сонирхохоор сарвайснаа гараа огцом татаж, царай барайлган газар ширтлээ. Тэр нь ойр хавьдаа хэнд ч байхгүй нөгөөх Луузан гуайн бууны ган бүрхүүлтэй жижигхэн сум дүрээрээ байлаа. Хүмүүсийг инээдэм тохуу болоход нь духаар нь хөлс бурзайн гөлийж суугаа Луузан гуай руу Чулуун жигшилтэй харж:

	— Алаг хайрхны цагдаа гээд хүнсний агуулахад орсон оготно шиг байсны чинь балаг явж явж миний муу шүдэнд ирж тусдаг нь бас юу билээ дээ гээд хэгжүүнээр инээхчээ аядав.


ГООГОРМАА

	 

	Гоогормаа ямар хөгжилтэй хүүхэд байснаа нэхэн бодож инээд алдаад, өврөөсөө жижиг толь гарган нүүрээ харав. Жимбэгэр нимгэн уруул, улаа бутарсан хацар энэ бүхэн хүүхэд ахуй нь байдлаас онц хувираагүй мэт санагдавч бага насныхаа дүрийг тийм ч их тодорхой төсөөлж чадахгүй байлаа. 

	«Ханд гуайн бага охин» гэдгийн оронд «Ханд гуайн бага хүүхэн» «Улаан хадны суурийн ахлагч хоньчин Гоогормаа» гэж хүмүүс ярих болсоор гурван жил өнгөрсөн байв. Арав дугаар анги төгсгөөд ахлах хоньчноор ажиллах болсон гуравхан жилд тэр годгор охин хэний ч хараа булаам гоолиг хүүхэн болсон авч, нүүр царай намба төрхөд нь хүүхэд ахуйн ул мөр бага ч гэсэн үлдсэн байв. 

	Гоогормаа барьсан номынхоо завсраас жижигхэн өнгөт зураг гаргаж ширтэн харлаа. Арав арваар нь жишин хэвтүүлж шуудайтай гурил шиг тарайлган «нойрсуулсан» хонины дэргэд үнэгэн лоовууз, сэгсүүрэг дээлтэй инээмсэглэн зогссон тэр өндөр залуу түүнд яагаад ийм дотно болчихсоныг өөрөө ч үл мэднэ. 

	Өнгөрсөн өвөл Гоогормаа «Хором» гэдэг түргэн буулгагч аппаратаар түүний зургийг сэм авч ийнхүү нандигнан хадгалсаар яваа билээ. 

	Нөгөөх зураг өмнөөс инээмсэглэн ширтэх аж. Хүүхэн гуних мэт хошуу цорвойж «Авир аа! Чи миний сэтгэлийг одоо хүртэл мэдэхгүй юм. Эсвэл мэдсэн ч дургүй болоод тоомсоргүй дүр гаргадаг биз» гэлээ. Тийнхүү ганцаараа ярьчихсандаа өөрөөсөө ичих шиг болж, хөнгөн санаа алдан зургаа өвөртлөөд хониныхоо араас явав. 

	Хонь маань ч гэсэн нялх ногоо идэх гэж бие биеэсээ өрсөн хүзүү сунган гүйнэ. Бэрх цагийг туулан урин хавар ирэхэд мал ч, малчин ч хөл хөнгөрөх шиг болно. Гэтэл «энэ хавар малчны хөл хөнгөрснөөс малынх нь хөнгөрсөнгүй... » гэхчлэн тэр бодож явав. 

	Зуны үнэг шиг түүргэр цайвар юм харагдах хонин шаваг, өвлийн үнэг шиг час улаан өнгөтэй өргөст ортуузын буттай зай зайгаа олж холилдож ургасан энэ энгэрт Гоогормаа хавар яг өдийд хонь хариулах дуртай билээ. Тэгээд хонь ийм тогтвортой байсан удаагүй сэн. Аль аригтай шиг орсон нь түрүүлж ногоо хөөж авирч яах ийхийн зав өгөлгүй тэртээ хадат сэртэнгээр даваад орчихно. Харин царай муутай нь газрын намыг бараадан тасарч гол уруудан цувна. Тэдний учир зүйг олж ногоотой газар тогтоон хариулах гэж хөлсөө цувтал хашхирч гуаглан гүйх хэрэг гарна. Гэтэл энэ хавар хонь хариулах гэдэг өмнөхөөс шал өөр болжээ. 

	Энгэр өөд гарч яваа хонин сүрэг яг намар сарын үеийнх шиг тогтуухан налайна. Бусад жил бол хамгийн түрүүнд ногоо хөөж явах учиртай иргэнүүд сүргээс хоцорч, анхилам үнэрт агь шавгийн бүүр, ортууз, яргуйны цэцэг хүртэл тоож хазахгүй дэндүү ёс төдий бэлчээрлэж, бусдынхаа араас дуртай дургүй мацацгаах аж. Үүний бүх учир Алтайн уулынхан хэдийгээр арван үедээ үзээгүй айхавтар зуд гачаал өнгөрөөсөн боловч тэдгээр хоньд намар есөн сарын үед байсан бүтэн хүчээ хадгалж онд орсонд л байлаа. 

	Нар халаан, хамаг орчлон тааламжтай дулаан амьсгалд умбахад хадны далан хэл, эрүү цагаан болжморын жиргээ хүртэл улам олон хөг аятай, улам хөөрүү чанга сонстоно. Тэр авч гарсан номоо дэлгэн бэлчээр хуваарьтай ашиглах тухай уншиж эхлэв. 

	Шинэхэн ногоог дуртай дургүй хааяа нэг хазлах хоньдоо харахад бэлчээр гэдэг ойлголт нэг л үнэ цэнээ алдсан мэт санаа төрүүлнэ. Мал дүүрэн тарга авч гангийн гачаалыг давахын тулд л өвс ургамлыг тийнхүү бүрэн ашиглах ёстой аж. 

	Харин эд бол тэртэй тэргүй бүрэн таргатай орсон болохоор тэгтэл шунахгүй байна шүү дээ. 

	Хэрэв бүх мал ийм болчихвол энэ бэлчээрийн ургамлыг идээд барахгүй нь ээ. 

	Одоо болтол хүмүүс өвс ургамлын нөөцийг дүүрэн ашиглана, хайрлана, гамнана, түүнийг нэмэгдүүлнэ гэж бодож тэмцэж ирснээс биш ийнхүү малынхаа идэх хэмжээг багасгах тухай бодохгүй байдаг байна шүү. Гэтэл ганцхан нээлт хамаг юмыг бүр үндсээр нь эвдэнэ гэж хэний ч санаанд орох вэ дээ. Тэр ч байтугай Авир ч өөрөө энэ тухай бодоогүй байж болох юм. Энэ нээлтээрээ зөвхөн малыг тарга тэвээргийг нь алдуулахгүй онд оруулаад зогсохгүй, бас бэлчээрийн өвс ургамлыг идэх хэмжээг нь багасгалаа гэж тэр лав бодоогүй л байж таарна даа гэхчлэн бодсоор байтал нэг мэдэх нь ээ дахиад л түүний оюун санааны бүх зайг Авир нь эзлээд авлаа. 

	Ямар ч сэтгэлийн хөдөлгөөн байхгүй юм шиг дүмбийсээр яваад хүний санаанд орохгүй юм хийж орхидог... Сайн муу хоёрт нэг л янзаараа. Үгүй ер нь туршлагын аж ахуйн орлогч дарга өнгөрсөн өвөл яаж сүржигнэж байлаа даа. «Дур зоргоороо авирласан! Нийгмийн аж ахуйг сүйтгэсэн! Чамайг ажлаас чинь хөөнө!» гэж ирээд л учир зүггүй хашхичиж хураалттай байсан хонинуудыг өшигчин дамнаж байхад нь тэр юу ч хэлээгүй. Уурлах байтугай нүүр нь улайгаагүй. Даргыг бүр тайвширсан хойно юу гэлээ дээ. Аа тийм

	— За яах вэ. Хавар тавдугаар сарын нэгэнд мэдье. Би алдсан ч байж болох л доо гэхэд нь:

	— Мянга таван зуун хонь авахаас биш, мянга таван зуун хөлдүүс авахгүй шүү! гэж заналтай хэлэхэд нь Авир зөвхөн инээж л зогссон доо. Харин тэр нэг өглөө ялихгүй боловч сэтгэл догдлуун шинж ажиглагдсан шиг санагдана. Орж ирээд үгээ эвлүүлж ядан хэсэг тулгамдсанаа, 

	— За Гоогормаа! Би шинжилгээний ажилтан хүн. Намайг танай суурийн хонинд туршлага тавихыг дээрээс зөвшөөрснийг чи сайн мэднэ гэж ирээд л нэг их албаны дүртэй ярьж эхлэхэд нь, 

	— Юун албархуу болчихоо вэ? гээд би инээсэн. Тэгэхэд мань хүн миний нүүр өөд эгцлэн сайн хараад ер нь анх удаа л тэгж харсан байх

	— Одоо хоёулаа хонинд тариа хийе гэсэн. Би толгой дохиод дагаж гарсан. Туршлагын тоноглол байрласан чиргүүлийг Авир хашаанд ойртуулан түрэхэд нь би туслалцсан. Дараа нь хонио гаргаж нэг нэгээр нь буцааж оруулаад сүүлний дотор талынх нь венд тариа хийж гарсан. Тэгээд бүр үд өнгөрсөн хойно арай гэж нэг юм дуусгахчаа болж билээ. 

	Мань хүн над руу харж инээд алдаад

	— Чи ядрав уу? Орж хооллоод сайн амар даа. Өнөөдрийн хувьд хонь бэлчээх хэрэггүй. 

	За ер нь тэгээд цаашдаа ч гэсэн... Товчоор хэлбэл үүнээс хойш хонины тухай бүх асуудлыг би хариуцна. Миний зөвшөөрөлгүйгээр юу ч хийхгүй шүү! гэж нухацтай хэлээд миний ганхаж байгааг анхаараагүй юм шиг өөрийнхөө муу жижиг байшин руу явсан. Орой соёлын танхимд Алтай хотоос дамжуулсан сонин концерт үзэхэд би зэрэгцэн суусан боловч тэр өдрийнхөө хийсэн ажлын тухай нэг ч үг цухуйлгаагүй. Харин хийн зуухныхаа товчийн тохируулгыг тааруулж дийлэхгүй байгаагаа хэлсэн. Түүнийг нь засах гэж би өөрөө очоогүй, ээжийг явуулсан. Ээжид ч юм хэлээгүй болохоор нь би хорондоо өөрийг нь хэлтэл асуухгүй байхаар шийдсэн. Сонин хүн шүү. Маргааш өглөө нь бүх хонинууд маань тарайгаад хөшиж орхисон хэвтэж байхад мань хүн дунд нь зогсоод тэмдэглэл хийж байснаа намайг хараад инээд алдаж байж билээ. Би хажууд нь чухам гүйж оч луу, алхаж оч луу нэг мэдэх нь түүний ханцуйнаас угзчиж, 

	— Ээ бүү үзэгд! Юу болох нь энэ вэ? Бүгд үхчихээ юу? Одоо яана аа! гээд л уйлан хашхирч байв. 

	— Тэр намайг тайвшруулан толгой илж, 

	— Болох ёстой юм болж дээ. Битгий орь дуу тавиач. Учрыг нь одоохон хэлнэ. Тэгэхдээ зөвхөн чамд биш, цаадуулыг чинь босохоор бүгдийн нь өмнө хэлнэ гэж билээ. 

	Тэр, суурийнхны хөгшид хүүхэдгүй тэвдсэн царайг анхааралтай харж инээд алдаад юу ч болоогүй юм шиг жирийн тайван ярьж эхэлсэн. 

	Уул нь ичээний амьтдын физиологийг судалж байснаа түүндээ түшиглэж дэд эрдэмтний, зэрэг хамгаалснаа, сүүгээр бойжигч амьтдыг унтанги хөлдүү байдалд оруулж болох бэхжүүлэгч шингэн яаж гаргаснаа, үүгээр малыг хавар болтол унтуулбал ямар их ашигтай болохыг, ажлынхаа үр дүнд өөрөө огтхон эргэлзэхгүй байгаагаа, мөн биднийг санаа зовох явдалгүй болох тухай тун ойлгомжтой уран ярьж билээ. 

	Бид баахан санаа амарч түүний хүсэлт ёсоор хонинуудаа тусгай дэвсгэрт тарайлган «хэвтүүлж» бүтээхэд, мань хүн гаргасан тусгай цоорхойнуудаар хэмжих хэрэгслийнхээ залгуурыг шургуулан бэхэлсэн. Мөн саяхан болтол бид санаа зовсоор л байлаа шүү дээ. Магадгүй тэр ч өөрөө зовж л байгаа биз. Гэхдээ сая, таван сарын нэгний баярын өглөө нисдэг тэргээр төвөөс ирсэн том эрдэмтэн, албаны хүмүүс, кино болон бусад мэдээллийн сурвалжлагчид манай суурьт багтаж ядаж байхад миний зүрх бас чээжиндээ багтаж цөхөн оволзож байсныг Авир мэдсэн болов уу? Тэр нөгөө л тайван байдалтай хэвээрээ улс амьтны тоймгүй олон асуултад хариулж, шахуургын тусламжаар хонинуудын хошуу руу тусгай шингэн шүрших ажилдаа хүртэл бусдын гар оруулах дургүй байсан. Түүнийг лабораторидоо ороод юм оролдож байхад бид хэлсэн ёсоор «нойр нь ханасан» хонинуудаа буулгаж хотон дотуур тараан тавих ажлаа амархан амжуулж орхисон. 

	Анхны хонь сарвалзан хөдөлж эхлэхэд баярласан хүмүүс учир зүггүй хашхиралдаж дуу шуу болцгоосон. Тэр үед би яаж оролдоод ч нулимсаа барьж дийлээгүй. 

	Авир гарч ирээд баяр хүргэсэн хүмүүстэй гар барьж, явуут дундаа үг сольсоор намайг чиглэн алхахад нь би буруу харж орхисон. Тэр мөрөн дээр гараараа зөөлхөн дарж, 

	— Би чамд хязгааргүй их баярласан шүү, Гоогормаа! гэж аяархан боловч нухацтай хэлсэн. 

	— Тэгээд манай хотод майн баяр дээр давхар баяр тэмдэглэхэд гаднынхан товчхон боловч оролцоод тун хөл хөгжөөнтэй болсон. 

	Харин тэдэнтэй хамт Авир маань явах байсныг би огт мэдээгүй байлаа. Мэдээд ч яах байсан юм билээ дээ гэж Гоогормаа бодлоо. Хонины нь түрүү нөгөөх хадтай сэрвээнд хүрээд эргэж дугтрав. Голын хойноос түрж орсон хадан хошуу ороон үл мэдэгхэн зурайх нарийн замаар ганц морьтой хүн давхин гарч ирэхэд Гоогормаа баярласандаа дуу алдаад бослоо. Тэр Авирыг харуутаа таньжээ. Хэц энгэр рүү буун хөл мэдэн гүйж явахдаа «Өнөөдөр хамаг үнэнээ ярина! Ямар ч байсан түүнд хэлнэ» гэж бодож явлаа. 

	Гоогормааг үзээд Авир мориноосоо буув. 

	Тэр хүүхний гарыг халуу дүүгсэн том алгандаа атгаж энхрийлэх мэт удаан барихад нь Гоогормаа яаж ч эсэргүүцсэнгүй. 

	— За тэгээд сонин юутай вэ дээ. Хонинд сайн явж байна уу? гэж Авирыг асуухад Гоогормаа гэм хийсэн хүүхэд аятай доош тонгойж

	— Сайн гэж дуугарав. 

	Авир түнхэлзтэл амьсгаадан зогсоо мориныхоо цулбуурыг тахимдаа хавчуулан хэзээ язааны хөдөө нутгийн малчин эр шиг цомцойн суугаад өврөөсөө жижигхэн хар хайрцаг гаргаж Гоогормаад өгөхдөө

	— Суу л даа. Би чамайг хониныхоо хажууд уйдахгүй байгаасай гэж энэ аяны зурагт радио авч ирлээ гэв. Гоогормаа ичингүйрэн улайж, 

	— Баярлалаа гэж сулхан өгүүлж өвдгийг нь налан шахам зэрэгцэн суув. 

	— Намайг явснаас хойш энэ голоор сонин юу байна? Яриад байгаарай! гэхэд Гоогормаа дуугүй л байв. 

	— Аа чи надаас урьдаар холын сонин дуулах гээд байна аа даа. Би яах вэ. Тайлангаа тавилаа. Харин сониноос мал аж ахуйн академи надад хамгаалалтгүйгээр докторын зэрэг хүртээсэн шүү. За одоо чи яриач! Ээж чинь сайн уу? гэхэд хүүхэн дуугүй л байв.

	— Чи яав ямар нэг золгүй юм болоогүй биз? гэж Авирыг гайхахад тэр толгой сэгсэрснээ бас юм хэлсэнгүй.

	Түүний нимгэн улаан уруул өмөлзөн хөдөлж ямар нэг юм хэлэх аядсан боловч дуу нь гарсангүй. Гэнэт түүний сайхан хар нүднээс нулимс мэлмэрч Авирын чээжинд толгойгоо наан уйллаа.

	Ямар ч хэл үггүй энэ илэрхийллийг Авир ойлгож Гоогормааг чээжиндээ чанга тэврэн «Нар минь! Юугаар ч сольшгүй эрдэнэ минь!» хэмээн үглэж байв.

	Тэр хоёрын хязгааргүй аз жаргалыг магтах гэсэн мэт голын урд өндрөөс хан хөхөөний яруухан донгодоход хад байцууд цуурайлан давтлаа.

	— Хөхөө! Анхны хөхөөн дуу! гэж Авирыг хэлэхэд

	— Тийм ээ анхны хөхөөн дуу! гээд Гоогормаа инээлээ.

	Түүний энэ инээмсэглэн буй сайхан царайнд хэмжиж баршгүй баяр бахдал гэрэлтэж байв. Гоогормаа, Авирын гарыг энхрийлэн илбэх зуураа «хэлсэн дээ!» гэж бодож суулаа.

	 


ЦЭНХЭР УГАЛЗ

	 

	Сууцын байшингийн тохилог сайхан хийгээд, суурин газрын хөгжил хөл ихтэйг шагшин яриут, халуун цай шоржигнуулан оочилж суусан «цэцэн» Дандар хэмээх өвгөний ажигч гярхай нүд, онгорхой хаалгаар нэвт харагдах, орны ард өлгөөтэй агсан хуучин цахиур буун дээр тусмагц, үнэг харсан анчин бүргэд адил тогтоож ядан өндөлзөж:

	— Үгүй ер, дүрээрээ мөн дөө! хэмээн хэлэв.

	Ийнхүү хэдэн жилийн өмнө Бурхан буу дайн арын Тагийн хаднаас олсон, хуучин цахиур бууны намтар миний хувьд оньсого байхаа больсныг уншигч олноо толилуулан хуваалцсугай. Өгүүлэх нь:

	— Хорин таван жилийн өмнө амыг нь бөглөж, замгийг нь боогоод Өнгийдөг хар хэмээгч өндөр байцын орой дахь нэгэн агуйд «оршуулан» орхисон энэ бууг өвгөн ах нь амьд яваа насандаа ахин харна гэж зүүдлээгүй билээ. Ча гэх ямаагүй, туу гэх нохойгүй шахам барлаг тарвагачны хүү надад, эцэг эхээс өвлөн үлдсэн сан хөмрөг ганц цахиур буу байсан юм сан. 

	Ходоод гэдсээ зэмлэж, хоног сар төөрүүлэх, хоёр муу дүүгээ өлсгөхгүйн эрхээр арван хэдэн наснаасаа ах чинь Алтайн хишиг горилон аглаг уул хэдэрч, ганзага тостой бол баярлаж, гар хоосон бол гөлөрч, өвлийн хүйтэн, зуны халууныг ялгалгүй, өгөөжтэй газраар өлөн чоно шиг өнгийж, өлийн хөтлийг өдөр өнжин сахиж, хээрийн хоймроор гэрээ хийж, зээрийн гуягаар хоол хийж, уулын нөмөрт унтаж, усны захад үдэлж, онгорхой төмрийн овоо шагайж, ангархай төмрийн араа сахин, талийгаач эцгийн ширээг даран, тарвагачин, гөрөөчин нэрийг олов. Хорийг алавч ялгалгүй, хоосон ирэвч өөрцгүй, ан гөрөө зүүдэнд орж, ажил сургууль минь тэр болсон юм.

	Цаг цагаараа байдаггүй гэгчээр ардын засаг мандаж харцын нуруу тэнийхэд, таван үедээ тарваганы толгой тоншиж, тарчиг ядуу гөрөөчин явах тавилантай улс даа гэж итгэж байсан маань ч «тарвага гөрөөсөөр баяжихгүй, тамхи цайгаар хоосрохгүй» гэсэн хууч үгэнд хууртаж явсан маань ч худлаа болж хураах адуутай, сунгах уургатай, хотлох хоньтой, хомлох тэмээтэй, догьдоо орохооргүй боловч дороосоо тоолохооргүй айл болсон билээ би.

	Ээ дээ хүүхэд! Хүн гэдэг ухаантай мөртөө тэнэг амьтан шүү дээ. Буудайн нурууны будант цэнхэр уулс буян хишиг ихтэй тулдаа л болж байсан хэрэг. Тав гурван малын буянд тарвага гөрөөсгүй болоод байхаар байсан хэр нь нүгэлт гөрөөчид бидний сэтгэл цадсан нь ер үгүй ээ. Авах арьс идэх махгүй байсан л алж хядаж явдаг байлаа. Хайрлах санах сэтгэл ер төрсөнгүй, хатуу чанга хориг цааз байсангүй. Гэлээ ч гэсэн над шиг хүн, дотроо голтой, толгойдоо сэхээтэй шиг бол тэгж явахын эрхгүй байж таарна даа.

	Энэ уулс аав ээжээс минь эхлээд өдий хүртэл буян хишгээ хүртээж, бор гэдсийг минь тэжээлээ. Одоо би аргал янгирт амар заяа үзүүлж, адгийн шунахай зангаа тэвчвээс газрын баялаг миний хөрөнгө үеийн үед хайрлууштай сайхан эрдэнэ өсөж өндийх сэн билээ гэж бодох л сөхөөгүй явсан юм шүү. 

	Тоо гүйцэж тулам дүүрнэ гэж хуучин цагт ярьдаг байсан юм. Чухам тэр нь болсон юм уу бүү мэд. Нэгэн эмгэнэлт явдал элэг зүрхийг минь зүсэж, буурлын үлдээсэн буян хишгийн дээж, хар багаасаа нөхөрлөсөн хайртай цахиур буугаа хадны агуйд хаяад, чивэлт үйлийг үүрд тэвчихээр шийдэж билээ.

	Эхлээд нутгийнхаа бууч Дандар буян хийхээр гэлэн болж, Буудайн гөрөөс жаргал эдэлжээ хэмээн тоглоом болгоцгоодог, эгдүүтэй инээдтэй элдэв юм ярьдаг байснаа эрүү нь чилж, чих нь дөжрөөд ч тэр үү, энэ тухай бүр мартаж билээ.

	Ийнхүү чухал намтрын оршил болох цөөн зүйлийг ярьчхаад Дандар өвгөн пийсүү соруултай урт гаансандаа ногоон дүнс хэдэнтээ нэрээд халдаж балгахгүй суусан хатуу архинаас ойр ойрхон хоёр хөнтөрч орхиод, нөгөөх цахиур бууг өвөр дээрээ хөндлөн тавьж, төөрсөн үрээ олсон эх хүн шиг гуниг дурсамжийн бүх шархыг нэгмөсөн хөндөх баяр цэнгэлийн гайхам учрал бүрдсэн мэт гол төмрийг нь эв хавгүй том гарынхаа бүдүүн мойног хуруугаар энхрийлэн таалж хэсэг зуур санаа алдан сууснаа цааш залган өгүүлсэн нь:

	— Мөндлийн хамраас цус гаргалгүй очлоо ч гэсэн хоосон хонох нь нээ гэж гол гонсойх явдал байхгүй хэр нь нэг л сэтгэл дундуур...

	Нар нэлээд доошилж, их үд хэвийсэн хойно. Өнгийдөг харын дунд сэрвэн дээр гарч ирээд хавь ойр харагдах юмгүй болохоор нь алаг цэцэг бүрхсэн, аяга шиг далд хонхорт хэвтээд амарч байлаа. Намрын эхэн сар л байсан юм даг. Нарлаг сайхан тогтуухан өдөр таарсан юмсан. Нас нэлээд ахиж, явдлын гар даах нь муудаж л байсан хэрэг байх. Хэвтэж байгаад нэг мэдсэн чинь хэсэг сайхан дугхийгээд авчээ.

	Тажир тажир хийх чимээгээр сэрээд харсан чинь юу болсон гэж санана! Найман бүдүүн угалз надаас дээхнүүр зайгаад, Шуудайтын марааг чиглэн шулуухан тоглож ирлээ шүү. Аз байвал ан гөрөөс аяндаа онилсон бууны аманд ороод ирдэг учир бий. Тийм цагт угалз унагах дургүй хүн тэнэг амьтан байж таарна даа. Цэгцэлж явсан цэнхэр угалзын том сайхныг хэлээд яах вэ. Далны нь маяаг барьсхийгээд дараад орхив оо чи минь Хад уул нүргэлэн цуурайлж, сүртэй чимээ гарлаа. Харахын завгүй мөнөөх угалзнууд хамар даваад орчхов оо. Буугаа дахин цэнэглээд бушуухан араас нь гаръя гэтэл хойд талдаа хавчуулж явсан хот цэнэг минь алга байв.

	Уур ч хүрэх шиг, инээд ч хүрэх шиг. Учраа олохгүй хэсэг суулаа. Хад уулаар өдөржин тэнэчхээд хаана гэж хайх вэ дээ. Хаясан юм гарзаараа л болог гэж бодлоо. Онох нь ч оносон доо. Ойчоо болов уу үгүй болов уу гэж бодоод сэрвэн дээр гарч харах санаатай сэтгэл дундуурхан босоод алхтал тэр сэртэнгийн оройн хадан дээр тэнэг бүдүүн угалз зогсож байх аж.

	Буудуулж үргэсэн гөрөөс буцаад ирэх учиргүй сэн гэж гайхахын ихээр гайхаж, газрын даманд далд ороод, онь хадаар өнгийн ойртож байгаад хартал хайнаг шиг том цэнхэр угалз ханхайтал зогсож байлаа. Баруун хааг нь дагаад улаан цус эрчилнэ. Цэх сайхан дөрвөн хөл нь шаасан гадас шиг бат зогсоно Цэвэр тунгалаг хоёр нүд нь уулын толгой алслан ширтэнэ. Асгарсан цус хадан дээр мэлтийж, шижиртэх нарны гэрэлд тугалган цаас шиг гялайна.

	Ингээд бүр нэлээд удлаа.

	Эрчлэх цус татран татарсаар байлаа. Хон хэрээ баясах мэт гуаглан эргэнэ. Хоёр тас алсыг харуулдан халина. Хамрын зүгээс салхи үлээхүй халуун цус хан хийнэ. Хөөрхий угалзын хамаг цус шавхагдан хөлийг нь дагаад ганц нэгхэн дусалж эхэллээ.

	Гэсэн ч тэр хөдлөх янзгүй, гэгээн тунгалаг нүд нь ер цавчсангүй. Сайхан толгойгоо бардам дээгүүр өргөсөн хэвээрээ, гуя хааны нь булчин шөрмөс зангиран, хүнд нүсэр биеийн нь даралтад хүдэр том туурайны нь ац сарвайж харагдана. Хааяа нэг дусалж байсан цус бүр, тогтлоо. Хааг нь дагаад гоожсон мөр нь хатчихлаа.

	Эхлээд би гайхасхийж байснаа эцэстээ бүр айх шиг боллоо. Ойчоод өгнө дөө гэж итгэж байснаа одоо бүр эргэлзэж гарлаа. Дээр нь махчин шувуу эргэж, дэргэд нь би сахисаар байсан боловч гэнэтийн үхэл, хүний шуналын эсрэг гэгээн дурсгалын хөшөө босоод, гэрэлт нарыг тосгуулан тавьчихсан шиг, цэлмэг тэнгэрт цойлж харагдах оргил дээр цэнхэр угалз зогссоор байлаа.

	Зориг тэвчээр шударга үнэний дуудлага болсоор зогсоогоороо үхсэн цэнхэр угалзны дэргэд сөхөрч, үүнээс хойш ганц ч амьтан хороохгүйн тангараг тавиад, үүрсэн буугаа зогссон хадны нь доогуур хийсэн юм. Уярч үзээгүй сэтгэл минь нэгмөсөн уярч, уйлж үзээгүй нүднээс минь халуун нулимс асгарсан юм. Хүү минь чи бууг минь олж авсан болохоор хүнд хэлээгүй нууцаа чамд би хэлээ.

	Байгаль хорвоо хүнийг тосож аваад, тэжээж тэтгэж байдаг. Зөвхөн хар толгойнхоо төлөө биш, бүх хүн зоны төлөө өнөө, ба хойд үеийнхний төлөө байгалийн яндашгүй баялаг үйлчилж байна гэдгийг ухах сөхөөгүй тийм амьтан л түүнийг үнэн зүрхнээсээ хайрлах чадваргүй байгаа юм билээ. Ингэж яаж болох вэ. Байгаль чинь хүмүүсийн эх шүү дээ. Эхээ үр нь эс хайрлаваас хэн хайрлах билээ. Энэ эх мөнхөд гоо сайхан, баян тансаг эрүүл саруул байг гэж би хүүхдүүддээ захидаг болсон хэмээн өвгөн Дандар яриагаа дуусгаж, түмэн үрчлээт хүрлэгэр нүүрийнхээ бурзайсан хөлсийг арчин, түүхт цахиур буугаа надад эргүүлэн өгөхдөө:

	— Одоогийн та бүхний ухаан санаа хуучин цагийн бидэнд байгаагүй юм шүү дээ гэж дуулдах төдий хэлэх нь уучлал эрэх мэт өрөвдөлтэй хүлцэнгүй сонстож билээ.

	Би завтай цагаа Дандар гуайн «байгаль эхийн» тухай энгийн мөртөө чин үнэн үгийг боддог юм. Заримдаа цэнхэр угалз миний зүүдэнд ч ордог. Тэгэх бүхэндээ байгаль хүний яндашгүй холбоог улам сайн мэдэх миний хүсэлд нэгэн шинэ дусал нэмэгдэх шиг санагддаг билээ.

	 


1975 оны хэвлэлийн Хэвлэн нийтлэлийн мэдээлэл :

	 

	Ж. ГАЛ

	 

	МЯНГАН УУЛЫН ШҮҮДЭР ЦЭЦЭГ

	 

	Ардын боловсролын яамны хэвлэл

	УЛААНБААТАР

	1975 ОН 

	 

	Редактор Д. ГАРМАА

	 

	Сургуулийн дунд, ахлах насныханд зориулав.

	 

	Хэвлэлийн редактор Ө. БААСАНЖАВ

	Зураач 3. НЯМЖАВ

	Уран сайхны редактор Д. БАТСУУРЬ

	Техник редактор 3. БУРМАА 

	Хянагч Г. АГИЙМАА, Л. НЯМГЭРЭЛ

	 

	А—54686 

	Зах № 142. 

	Хг № 36/75.

	 

	Өрөлтөд 1975 оны 6-р сарын 13-нд

	Хэвлэлтэд 1975 оны 8-р сарын 8-нд

	Цаасны хэмжээ 70X90/32 

	Х.х 4,75 Хнх 6,51 т.х 4,72 

	хэвлэх тоо 11,000.

	 

	БНМАУ-ын Ардын Боловсролын Яам 

	Барилгачдын талбай 15

	 

	Д. Сүхбаатарын нэрэмжит хэвлэлийн комбинатад хэвлэв. 

	Д. Сүхбаатарын талбай 2.

	 


cover.jpeg
4728 (bkmon) / 20784-3-1

AN
’"r‘:;m.)xaw(sm)/mga pek






images/image.png





